ಜಮಖಂಡಿ ಅಪ್ಪಾಲಾಲ ನದ್ಧಾಫ : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕದ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದುದ್ದು.
ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ, ಕರ್ನಾಟಕದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತ್ವತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಳ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯಲ್ಲಿ ವಿಶ್ಲೇಷಿಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವಾದ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆ ಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಜಮಖಂಡಿ ಅಪ್ಪಾಲಾಲ ನದ್ಧಾಫ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಅರ್ಜುನ ತಾ. ಕೋರಟಕರ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಙಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ.ಎ. ಮುರಿಗೆಪ್ಪ
ಕುಲಪತಿ
ಜಮಖಂಡಿ ಅಪ್ಪಾಲಾಲ ನದ್ಧಾಫ : ಶ್ರೀ ಕೃಷ್ಣ ಪಾರಿಜಾತ ನಡೆದು ಬಂದ ದಾರಿ
ಶ್ರೀ ಕೃಷ್ಣ ಪಾರಿಜಾತ ನಡೆದು ಬಂದ ದಾರಿ
ಕರ್ನಾಟಕದಲ್ಲಿ ಸಣ್ಣಾಟ, ದೊಡ್ಡಾಟ, ದಾಸರಾಟ, ಬಯಲಾಟ, ಯಕ್ಷಗಾನ, ಭರತನಾಟ್ಯ, ನಾಟಕ, ಕಥಕಳಿ, ಹೀಗೆ ಹಲವಾರು ಬಗೆಯ ಜಾನಪದ ಆಟಗಳು ಪ್ರಚಲಿತದಲ್ಲಿವೆ. ಇಂಥ ಪ್ರಯೋಗಾತ್ಮಕ ಆಟಗಳಲ್ಲಿ ಉತ್ತರ ಕರ್ನಾಟಕದಲ್ಲಿ ಮನೆ ಮಾತಾಗಿರುವ ಶ್ರೀ ಕೃಷ್ಣ ಪಾರಿಜಾತ ಬಯಲಾಟವೂ ಒಂದು. ಈ ಶ್ರೀ ಕೃಷ್ಣ ಪಾರಿಜಾತವು ಜಾನಪದ ಕಲಾರೂಪದಲ್ಲಿ ಭಿನ್ನವೂ ವಿಶಿಷ್ಟವೂ ಆಗಿದೆ. ಈ ಬಯಲಾಟದ ಕಥೆಯನ್ನು ವಿಷ್ಣು ಪುರಾಣ ಮತ್ತು ಭಾಗವತ ಪುರಾಣಗಳಿಂದ ಆಯ್ದುಕೊಂಡಿದೆ. ಶ್ರೀ ಕೃಷ್ಣ ಪಾರಿಜಾತ ಅಂದ್ರೆ ಅದು ಅನಕ್ಷರಸ್ಥರ ಬಾಯಿಂದ ಬಾಯಿಗೆ ಬಂದ ಕಥೆಯಲ್ಲ, ಕಲಾವಿದ ಕಲಾವಿದರಿಗೂ ಶ್ರೀಕೃಷ್ಣ ಪಾರಿಜಾತ ವಸ್ತು ಕಥೆ ಪ್ರೇರಣಾರೂಪವಾಗಿ ಬಂದಿರುವುದರಿಂದ ಅದು ಪ್ರಯೋಗದಲ್ಲಿ ಅಪಭ್ರಂಶವಾಗಿ ಅಭಿನಯಿಸಲ್ಪಡುತ್ತದೆ. ಅಂದರೆ ಇದರರ್ಥ ಅನಕ್ಷರಸ್ಥರಷ್ಟೇ ಪರಿಜಾತದಲ್ಲಿದ್ದಾರೆಂದಲ್ಲ: ಸುಶಿಕ್ಷಿತರೂ ಪಾರಿಜಾತ ರಂಗದಲ್ಲಿದ್ದೇ ಇರುತ್ತಾರೆ. ವಿದ್ಯಾಶಾಲೆಯಿಂದ ಕಲಾಶಾಲೆ ಸೇರಿಕೊಂಡರೆ ಅಪಭೃಂಶವಾಗಲಾರದು: ಆದ್ರೆ ಕಲಾ ಶಾಲೆಯೇ ಅಭಿನಯದ ಮೂಲವಾಗುವ ಬಾಲ್ಯದ ಅನಕ್ಷರತೆ ಅವರ ಜೀವನದ ಕೊನೆಯವರೆಗೂ ಕಾಡದೇ ಬಿಡಲಾರದು. ಕಲಾಸಕ್ತಿಯೇ ಅಂಥದ್ದು.
ಶ್ರೀ ಕೃಷ್ಣ ಪಾರಿಜಾತವು ಮೂಲತಃ ಜನಪದ ಕತೆಯಲ್ಲ! ಅದೊಂದು ಮಿಥಿಕ್ ಸೃಷ್ಟಿ. ಭಾಷಾಶೈಲಿಯ ದೃಷ್ಟಿಯಿಂದ ಜನಸಾಮಾನ್ಯರನ್ನು ತಟ್ಟಬೇಕೆಂಬ ದೃಷ್ಟಿಯಿಂದ ಪಾರಿಜಾತ ಕೃತಿಯ ರಚನಾಕಾರರು ಅದನ್ನು ಗ್ರಾಂಥಿಕಗೊಳಿಸದೆ, ಆಡುಭಾಷಾ ಶೈಲಿಗೆ ಅಳವಡಿಸಿಕೊಂಡಿದ್ದಾರೆ. ಜನಪದೀಯಗೊಳಿಸಿದ್ದಾರೆ. ಲಲಿತ ಅಭಿವ್ಯಕ್ತಿಗೆತರುವ ಕೆಲಸದಿಂದ ಇದನ್ನು ಜನಪದೀಯ ಸಾಹಿತ್ಯವೆಂದು ಭಾವಿಸಿದ್ದು ಅಸೂಕ್ತ ವೆನಿಸುತ್ತದೆ. ಭಾರತೀಯ ಸಾಹಿತ್ಯದ ಬಹುತೇಕ ಮಹತ್ವದ ಕೃತಿಗಳೆಲ್ಲವು’ಮಿಥಿಕ್’ ಆಗಿರುವುದರಿಂದಲೇ ಜನಪ್ರಿಯಗೊಂಡಿವೆ; ಸಾರ್ವಕಾಲಿಕವಾಗಿವೆ. ಆಧ್ಯಾತ್ಮ ತತ್ವಜ್ಞಾನ ಭಾರತೀಯ ಬಹುತೇಕ ಜನರ ಸ್ಥಾಯಿ ಮನೋಭಾವವೇ ಆಗಿದೆ ಎಂದರೆ ತಪ್ಪಾಗಲಿಕ್ಕಿಲ್ಲ. ಹೀಗಾಗಿ ಶ್ರೀಕೃಷ್ಣ ಪಾರಿಜಾತವು ಮಾನವನ ಜೀವನದ ಸರ್ವತೋಮುಖ ಜ್ಞಾನದ ಅಕ್ಷಯ ಪಾತ್ರೆಯಾಗಿದೆ. ಕರ್ನಾಟಕ, ಮಹಾರಾಷ್ಟ್ರ, ಆಂಧ್ರಪ್ರದೇಶ ಈ ಮೂರು ರಾಜ್ಯಗಳನ್ನು ವ್ಯಾಪಿಸಿಕೊಂಡು ಒಂದು ಕಲಾಮಾಧ್ಯಮವಾಗಿದೆ. ಮಹಾರಾಷ್ಟ್ರ ಗಡಿಗ್ರಾಮ ಸವದಿ ಮತ್ತು ಆಂಧ್ರಪ್ರದೇಶ ಅಪರಾಳದಿಂದ ಸುರುವಾಗಿ ಇಡೀ ಭಾರತದಲ್ಲಿ ಹೆಸರಾಗಿ ಈ ಪ್ರಕಾರ ಬೆಳೆದು ಬಂದಿದೆ; ಉಳಿದು ಬಂದಿದೆ. ಈ ಮೇಲೆ ಹೇಳಿದ ಎಲ್ಲ ಪ್ರಕಾರದ ಕಲಾ ಮಾಧ್ಯಮಗಳು ರಂಗಮಾಧ್ಯಮವಾಗಿಯೇ ಪ್ರಸಿದ್ಧವಾಗಿವೆ. ಈ ಎಲ್ಲವೂ ತಮ್ಮ ಪ್ರಯೋಗಾತ್ಮಕ ಪ್ರದರ್ಶನಕ್ಕೆ ಬಂಡವಾಳ ಶಾಹಿಗಳಿಂದಾಗಲಿ ರಾಜಮಹಾರಾಜರ ಕೃಪಾ ಪೋಷಣೆಯಿಂದಾಗಲಿ ಬೆಳೆಯಲಿಲ್ಲ. ಇವುಗಳಿಗೆ ತನ್ನದೇ ಆದ ಒಂದು ಆಸಕ್ತ ಕಲಾಬಳಗ ಇದೆ. ಇದಕ್ಕೆ ಮುಖ್ಯ ಕಾರಣ ಸಾರ್ವಜನಿಕರ ಉತ್ಕಟೇಚ್ಛೆ. ಕನ್ನಡ ಭಾಷಾ ಶೈಲಿ – ಪ್ರಾದೇಶಿಕ ಬದಲಾವಣೆಯ ಹೊರತಾಗಿ, ಯಕ್ಷಗಾನವು ಶ್ರೀಕೃಷ್ಣ ಪಾರಿಜಾತಕ್ಕಿಂತಲೂ ಹೆಚ್ಚು ಬೆಳವಣಿಗೆ ಪಡೆದುಕೊಳ್ಳುತ್ತಿದೆ. ನಮ್ಮ ಪಾರಿಜಾತ ಬಯಲಾಟದ ಕಲಾವಿದರು ಅಭಿನಯ ವೃತ್ತಿಗೆ ಮೀಸಲಾಗುತ್ತಾರೆ. ರಚನಾತ್ಮಕ ಹೊಸತನ ಇವರಿಗೆ ನಿಜವಾಗಿ ಅಗತ್ಯವಾದದ್ದು. ಪ್ರಾಥಮಿಕ ಶಾಲಾ ಮಕ್ಕಳ ಶಿಕ್ಷಕ, ಮಕ್ಕಳ ಸಾಹಿತ್ಯದಲ್ಲಿ ಯಶಸ್ವಿಯಾಗಲು ಮಕ್ಕಳು ಮತ್ತು ವೃತ್ತಿ ಅನುಭವ ಹೇಗೆ ಯಶಸ್ಸು ಕೊಡುತ್ತದೆಯೋ ಹಾಗೆ ಈ ಕಲಾವಿದರಿಗೆ ಅನುಭವ ಮತ್ತು ಅಭಿನಯ ವಿವೇಚನೆ ಮನಸ್ಸಿನಲ್ಲಿ ಕೆಲಸ ಮಾಡಿದರೆ ಪಾರಿಜಾತವೂ ಕೂಡಾ ಪ್ರೇಕ್ಷಕರನ್ನು ಆಕರ್ಷಿಸಬಹುದಾಗಿದೆ. ಕಥಕಳಿ ಮತ್ತು ಯಕ್ಷಗಾನದ ಭಾಷಾಶೈಲಿ ಯಾವುದೇ ಇರಲಿ, ಇದು ತೆಲಗು ಪಾರಿಜಾತವನ್ನು ಪರಸ್ಪರ ಸಮೀಕರಿಸಿಕೊಂಡಿದೆ. ತೆಲುಗಿನ ನಮದಿ ತಿಮ್ಮಣ್ಣನ ಪ್ರಭಾವಕ್ಕೆ ಒಳಗಾಗಿರುವುದನ್ನು ಪ್ರೇಕ್ಷಕರು ವಿಚಾರವಂತರು ಕಂಡುಕೊಂಡಿದ್ದಾರೆ. ಸಿದ್ಧೇಂದ್ರ ಯೋಗಿಯಿಂದ ಆರಂಭಗೊಂಡ ಅಭಿನಯದ ಬ್ರಾಹ್ಮಣ ವಂಶಸ್ಥರು ಇಂದಿಗೂ ಆಂಧ್ರದಲ್ಲಿ ಜೀವಂತವಾಗಿರುವುದನ್ನು ಡಾ.ಶ್ರೀರಾಮ ಇಟ್ಟಣ್ಣವರ ಸಂಶೋಧನೆಯ ಮೂಲಕ ಕಂಡುಕೊಂಡಿದ್ದಾರೆ. ಪರಂಪರೆಯ ವೈವಿಧ್ಯದ ಮೂಲಕ ಪಾತ್ರಗಳು ಹೊಸ ಸೃಷ್ಟಿ ಪಡೆದುಕೊಂಡದ್ದನ್ನು ಗಮನಿಸಿಯೇ ಕೊರವಂಜಿಯ ಪಾತ್ರದ ಸೃಷ್ಟಿ ಪಾರಿಜಾತಕ್ಕೆ ಬಂದಿದೆಯನ್ನುವುದು ನಂಬಿಗೆಗೆ ಯೋಗ್ಯವಾಗಿದೆ. ಕೊರವ, ಕುರವ ಎಂಬುದು ಆಂಧ್ರದ ಆದಿವಾಸಿಗಳ ನಾಮಧೇಯವಾಗಿದೆ. ‘ಅಂಜಿ’ ಎಂದರೆ ಪಾದ – ಹೆಜ್ಜೆ, ಕೊರವಂಜಿ ಎಂದರೆ ಕೊರವ ಜಾತಿಯ ಪಾದ – ವಿನ್ಯಾಸ ಅಥವಾ ನೃತ್ಯ ಎಂದರ್ಥ. ಇದು ಕಣಿ ಮೂಲಕ ಇಡೀ ಜನಸಮೂದಾಯದ ಸಾಂಸ್ಕೃತಿಕ ಸಂದರ್ಭಗಳಲ್ಲಿ ಬಹುವಿಧವಾಗಿ ಪ್ರಚಲಿತಗೊಂಡಿದೆ. ಭಾಷೆಗಳ ಮೀರಿ ಕಲೆ ಮೀರಿ ಕಲಾತ್ಮಕ ಅಭಿನಯಕ್ಕೆ ಕಾರಣವಾಗಿದೆ. ಹಲವಾರು ಉದಾಹರಣೆಗಳ ಮುಲಕ ಸಾಹಿತ್ಯದಲ್ಲಿ ಕೊರವಂಜಿ ಪಾತ್ರ ಸೃಷ್ಟಿಗೊಂಡಿದೆ.
ಕ್ರಿ.ಶ. ೧೭೬೦ ರ ಸುಮಾರಿಗೆ ಪಾರಿಜಾತ ವಿಷಯವು ಸಾಕಷ್ಟು ಜನಮನ ಗೆದ್ದುಕೊಂಡ ಅಪರಾಳ ತಮ್ಮಣ್ಣ – ಶಿರಗುಪ್ಪಿ ಸದಾಶಿವಪ್ಪನವ ಹೊಸ ರಚನೆಗೆ ಪ್ರೇರಣೆಯಾದದ್ದಿದೆ. ತೆಲುಗಿನ ‘ಪಾರಿಜಾತ ಹರಣಮು’ ‘ಅಪರಾಳ ಪಾರಿಜಾತ’ ವನ್ನು ಹೋಲುವುದು ಕನ್ನಡದಲ್ಲಿ ಸಿಗುವ ಉದಾಹರಣೆ. ಈ ಎರಡೂ ಪಾರಿಜಾತ ಬಯಲಾಟಗಳನ್ನು ನೋಡಿದರೆ, ಸಾಮ್ಯತೆಗೆ ಇಂಬು ದೊರೆಯುತ್ತದೆ. ಹಾಗೆಯೇ ಪಾರಿಜಾತವು ಕೂಡಾ ಜನ ಜ್ಞಾನ – ಬಹುಜ್ಞಾನ ಪಡೆದುಕೊಂಡು ಮೂಲ ಕೃತಿಯ ಆಶಯದ ಸ್ಥಾಯಿ ಒಂದು ಬಿಂದುವಾಗಿ ಮಾತ್ರ ಉಳಿಯುತ್ತದೆ. ಒಂದು ಕೃತಿ ಬಹುಕೇಂದ್ರಿತ ರೂಪದಲ್ಲಿ ಬೆಳೆಯುತ್ತದೆ. ೧೮೬೦ ರ ಅಪರಾಳ ತಮ್ಮಣ್ಣನ ಕೃತಿಗಿಂತಲೂ ಮೊದಲು ನೂರುವರ್ಷಗಳ ಇತಿಹಾಸದಲ್ಲಿ ಪಾರಿಜಾತ ಕೃತಿಗಳಿವೆಯೆಂದು ಡಾ. ಇಟ್ಟಣ್ಣವರ ಸಂಶೋಧಿಸಿದ್ದಾರೆ. ಒಂದು ಮಾತ್ರ ನಿಜ, ಕನ್ನಡ ಪಾರಿಜಾತವನ್ನು ಅಪರಾಳ ತಮ್ಮಣ್ಣ ಮತ್ತು ಶಿರಗುಪ್ಪಿ ಸದಾಶಿವಯ್ಯ ಇಬ್ಬರೂ ಕೂಡಿ ಬರೆದಿದ್ದಾರೆ ಎನ್ನುವುದಕ್ಕಿಂತಲೂ ಈ ಕೃತಿ ಇಬ್ಬರದೂ ಆಗಿದೆ ಇನ್ನುವುದು ನಿಜ. ಬಿಟ್ಟಿದ್ದನ್ನು ಮುಂದುವರೆಸಿದ ಶ್ರೇಯಸ್ಸು ಶಿರಗುಪ್ಪಿಯವರದಾಗಿದೆ.
ಅಪರಾಳ ತಮ್ಮಣ್ಣ ಮತ್ತು ಆತನ ಮಗ ಇಬ್ಬರೂ ಕೂಡಿಕೊಂಡೇ ಪಾರಿಜಾತವನ್ನು ರಂಗಭೂಮಿಗೆ ಅಳವಡಿಸಿದರು. ಈ ಪ್ರಯೋಗದಿಂದ ಅಸಮಾಧಾನಗೊಂಡವರೂ ಇಲ್ಲದಿಲ್ಲ. ಅಂದಿನ ಮಠಾಧೀಶರಾದ ವ್ಯಾಸರಾಯ ವಿದ್ಯಾಪ್ರಸನ್ನತೀರ್ಥರು ದೂರು ಕೊಟ್ಟರು. ತಂದೆ – ಮಗ ಕೂಡಿಕೊಂಡು ಮಧ್ವ ಸಿದ್ಧಾಂತದ ವಿರುದ್ಧ ಪ್ರಚಾರ ಮಾಡುತ್ತಾರೆಂಬ ಸುದ್ದಿ ಹರಡಿದರು. ನಾಟಕ ಪ್ರದರ್ಶನ ಆ ಕಾಲಕ್ಕೆ ಧರ್ಮ ವಿರೋಧ ಕ್ರಿಯೆಯಾಗಿತ್ತು. ಅಪರಾಳ ತಮ್ಮಣ್ಣ ಕೂಡ ಮಧ್ವರೇ ಆಗಿದ್ದರು. ಮಠದ ಶಿಷ್ಯ ಪರಂಪರೆಗೆ ಸೇರಿದವರೇ ಆಗಿದ್ದರು. ಮಠಾಧೀಶರ ಹೇಳಿಕೆಯ ಮೇಲೆ ಇವರಿಗೆ ಧರ್ಮ ಬಹಿಷ್ಕಾರ ಹಾಕಿದರು. ಸ್ವಾಮಿಗಳನ್ನು ಕಂಡು ಸತ್ಯಾತ್ಯತೆಯನ್ನು ಮನವರಿಕೆ ಮಾಡಿಕೊಟ್ಟ ಮೇಲೆ ಸ್ವಾಮಿಗಳು ಸಂತುಷ್ಟರಾದರು. ಉಳಿದವರ ಮಾತು ಕೇಳಿ ಮಾಡಿದ ಆರೋಪವನ್ನು ಹಿಂತೆಗೆದುಕೊಂಡರು. ಮತ್ತು ತುಂಬು ಗೌರವದಿಂದ ಅಪರಾಳರನ್ನು ಪುರಸ್ಕರಿಸಿದರು.
ಮುಂದೆ ಕುಲಗೋಡ ತಮ್ಮಣ್ಣ ಇದೇ ಕೃತಿಗಳನ್ನು ಕೆಲವು ಸೂಕ್ತ ಬದಲಾವಣೆ ಮಾಡಿಕೊಂಡು ರಂಗದ ಮೇಲೆ ತಂದನು. ಕ್ರಿ. ಶ. ೧೮೬೦ ಆಸುಪಾಸು ಅಂದುಕೊಳ್ಳಬಹುದು. ಈತನು ಕಂಪನಿಯಲ್ಲಿ ಕೌಜಲಗಿ ನಿಂಗಮ್ಮ ಕೊರವಂಜಿ ಪಾತ್ರ ಮಾಡುತ್ತಿದ್ದಳು. ಕುಲಗೋಡನ ಕೀರ್ತಿಯಿಂದ ಉತ್ತರ ಕರ್ನಾಟಕದಲ್ಲಿ ಪಾರಿಜಾತದ ಹುಚ್ಚು ಹೊಕ್ಕು ಹೊಸ ಹೊಸ ಕಂಪನಿಗಳು ಹುಟ್ಟಿಕೊಳ್ಳತೊಡಗಿದವು. ಕುಲಗೋಡ ತಮ್ಮಣ್ಣ ನಂತರ ಶೂರ್ಪಾಲಿಯ ಅಚ್ಯುತಾಚಾರ್ಯ ಅವರದು ಪ್ರಮುಖ ಹೆಸರು. ಸುಸಂಸ್ಕೃತರು ಸುಶಿಕ್ಷಿತರು ಆಟ ಕಲಿಸಿದರೆ, ಅದು ಜಾನಪದ ಸಂಸ್ಕೃತಿಯನ್ನು ಸಂವರ್ಧನೆಗೊಳಿಸುತ್ತದೆ – ಸಂಸ್ಕಾರಕ್ಕೆ ಜೀವ ತೈಲವಾಗುತ್ತದೆ ಎನ್ನುವುದು ಅಚ್ಯತಾಚಾರ್ಯರಿಂದ ಸುರುವಾಯಿತು. ದೂತಿ ಪಾತ್ರ ಸಾರ್ವಕಾಲಿಕ ಪ್ರಚಲಿತ ಜೀವನ ಶೈಲಿಗೆ ಹೊಂದಿಕೊಂಡು ಇಂದಿಗೂ ಸಾಗಿಬಂದಿದೆ.
ಕ್ರಿ. ಶ. ೧೬೮೦ ರಿಂದ ೧೭೫೨ ಅವಧಿಯಲ್ಲಿ ಬದುಕಿರುವ ಪ್ರಸನ್ ವೆಂಕಟದಾಸರು ಸತ್ಯಭಾಮ ವಿಲಾಸವೆಂಬ ಗೀತಾನಾಟಕ ಬರೆದರು. ಪಾರಿಜಾತದ ಕತೆಯನ್ನು ೧೮೦೦ ರ ಅವಧಿಯಲ್ಲಿ ಅಪರಾಳ ತಮ್ಮಣ್ಣ ಈ ಪರಂಪರೆಯನ್ನು ಬರೆದರು. ೧೮೨೦ ರ ಸುಮಾರಿಗೆ ಕುಲಗೋಡ ತಮ್ಮಣ್ಣ ಮುಂದುವರೆಸಿದರು. ೧೮೨೨ ರಿಂದ ೧೯೦೫ ಅವಧಿಯಲ್ಲಿ ಹರಪನಹಳ್ಳಿಯ ಭೀಮವ್ವ ಭಿಮೇಶ ಕೃಷ್ಣ ಹೆಸರಿನಲ್ಲಿ ಗೀತಾನಾಟಕ ಬರೆದರು. ೧೮೩೫ ರಿಂದ ೧೯೧೫ ರ ಅವಧಿಯಲ್ಲಿ ಭೀಮಾರಾವ್ ಗುಮಸ್ತೆ ಐಹೊಳಿ ವೆಂಕಟೇಶ ಅಂಕಿತದಲ್ಲಿ ಗೀತಾನಾಟಕ ಬರೆದರು. ಅದರ ಹೆಸರು ಶ್ರೀಕೃಷ್ಣ ಪರಿಜಾತ ಲಘುಗೀತ. ಬೆಳ್ಳಾವೆ ನರಹರಿ ಶಾಸ್ತ್ರಿಯವರು ೧೯೨೮ರ ಸುಮಾರಿಗೆ ಶ್ರೀಕೃಷ್ಣ ಪಾರಿಜಾತ ಸಂಗೀತ ಪ್ರಧಾನ ನಾಟಕ ರಚಿಸಿದರು. ೧೮ನೇ ಶತಮಾನದ ಇನ್ನೊಂದು ಹೆಸರು ಗೋಕಾಕದ ಅನಂತಾಚಾರ್ಯರದು. ಇವರು ಶ್ರೀ ವೆಂಕಟೇಶ ಪಾರಿಜಾತ ಮತ್ತು ಶಿವಪಾರಿಜಾತ ಹೆಸರಿನ ಗೀತ ನಾಟಕ ರಚಿಸಿದ್ದಾರೆ. ಒಟ್ಟಿನಲ್ಲಿ ಮೂಲ ಮೂರು ಪುರಾಣಗಳಿಂದ ಪ್ರೇರಣೆಗೊಂಡ ಶ್ರೀಕೃಷ್ಣ ಪಾರಿಜಾತಗಳು ಕರ್ನಾಟಕದಲ್ಲಿ ವಿವಿಧ ವಸ್ತು ವಿಷಯಗಳ ಮೇಲೆ ನಾಟಕಗಳು ಹುಟ್ಟಲು ಕಾರಣವಾದವು. ವೀರಭದ್ರ ಪಾರಿಜಾತ – ಬಿಳಿರಂಗನ ಪಾರಿಜಾತಗಳು ಬಂದವು. ಪಾರಿಜಾತ ಎನ್ನುವುದು ಎಲ್ಲ ವಿಷಯಗಳಿಗೂ ಸಾಮಾನ್ಯೀಕರಣಗೊಂಡಿದ್ದು ವಿಶೇಷವೂ ಹೌದು ಚಿಂತನಿಯವೂ ಹೌದು. ಮೂಲತಃ ಶ್ರೀಕೃಷ್ಣ ರುಕ್ಮಿಣಿ – ಸತ್ಯಭಾಮೆ ಕಥೆಯ ವಸ್ತು ಶ್ರೀ ಕೃಷ್ಣ ಪಾರಿಜಾತ ಕೃತಿಯು ಸಂತಾನಶಕ್ತಿಯ ಕೃತಿಯಾಗಿರುವುದೇ ಇದೆಲ್ಲಕ್ಕೂ ಕಾರಣ. ಕಾವ್ಯ ಮತ್ತು ನಾಟಕ ಎರಡೂ ಒಂದೇ ಅನ್ನುವುದಕ್ಕೆ ಇದೊಂದು ಸಾಕ್ಷಿ. ಹೀಗೆ ಪಾರಿಜಾತ ನಾಟಕಗಳ ಪರಂಪರೆಯೇ ಬೆಳೆದುಬಂತು. ಆದ್ರೆ ಅಪರಾಳ ತಮ್ಮಣ್ಣ ಅವರ ಮತ್ತು ಕುಲಗೋಡ ತಮ್ಮಣ್ಣ ಕೃತಿಗೆ ಲಭಿಸಿದ ಜನಪ್ರಿಯತೆ ಮತ್ತು ಪ್ರೇಕ್ಷಕರ ಆಂತರಿಕ ಬದಲಾವಣೆ ಉಳಿದವುಗಳಿಗೂ ಲಭಿಸಿತೆಂದು ಹೇಳಲಿಕ್ಕಾಗದು. ಅದಕ್ಕೆ ಅವರೀರ್ವರ ತಪಸ್ಸು ದುಡಿಮೆ ಕಾರಣವಾಗಿರುವುದು. ಜಾನಪದವು ಸ್ವೀಕಾರಾರ್ಹ ಭಾವಗಳನ್ನು ತುಂಬಿಕೊಂಡಿರುವಂಥದ್ದು. ಭಾಷೆ, ಸಾಹಿತ್ಯಗಳ ವಿಷಯದಲ್ಲಿ ಸಣ್ಣತನವಿಲ್ಲ. ಸಕಲ ಜ್ಞಾನವನ್ನು ಸಂಪಾದಿಸುವ ಮತ್ತು ಹಂಚುವ ಭಾವನೆ ಅಮೂಲ್ಯವಾದ ಗುಣವಾಗಿದೆ. ಕಲಾವಿದರು ಕೂಡಾ ಈ ದಿಸೆಯಲ್ಲಿ ಸದಾ ಚಿಂತಕರಾಗಿರುತ್ತಾರೆ.ಲೋಕ ಜ್ಞಾನವನ್ನು ಪರಿಜಾತದ ಮೂಲಕ ಹಾಡುವುದರಲ್ಲಿ ಸಂತೋಷಪಡುತ್ತಾರೆ. ಮೂಲ ರಚನೆ ಒಂದೇ ಆದರು ಆಡುವ ಕಲಾವಿದರ ಕಲೆ ಮತ್ತು ತಿಳಿವಳಿಕೆ ಭಿನ್ನವಾಗಿರುತ್ತದೆ. ಹೊಸಹೊಸದನ್ನು ಪ್ರೇಕ್ಷಕರಿಗೆ ನೀಡಿ ಆಹೇರಿ ಪಡೆದುಕೊಳ್ಳವುದು ಮತ್ತು ಜತೆಗೆ ಶಹಭಾಶ್ ಗಿರಿ ಪಡೆದುಕೊಳ್ಳುವುದು ಕಲಾವಿದರಲ್ಲಿ ಹುಮ್ಮಸ್ಸು ಮತ್ತು ಸ್ಪರ್ಧಾತ್ಮಕ ಸ್ವಭಾವವನ್ನು ಹೆಚ್ಚಿಸುತ್ತದೆ. ಕಲಾವಿದರ ಹಾಗೂ ಕಂಪನಿಯ ಕೀರ್ತಿ ಹೆಚ್ಚುತ್ತದೆ. ಹೀಗಾಗಿ ಕಲೆ, ಕಲಾವಿದ ಮತ್ತು ಕಂಪನಿ ಈ ಮೂರು ತ್ರಿವೇಣಿಯಂತೆ ಅನ್ನುವುದು ಸುಳ್ಳಲ್ಲ.
ಪಾರಿಜಾತ ಪ್ರದರ್ಶನದಲ್ಲಿ ನಾದಾಸಕ್ತಿಯಿಂದ ಹುಟ್ಟಿಕೊಂಡ ಸಂಗೀತವು ದೂರವಾಗಿ ವಾದ್ಯವಾದನಗಳು ಶಕ್ತಿ ಪ್ರದರ್ಶನಕ್ಕೆ ನಿಲ್ಲುವುದು ವಿಷಾದನೀಯ. ವಾದ್ಯ, ತಾಳ ಬರೀ ಸಪ್ಪಳದ ಪರಿಕರಗಳಾಗಿವೆ. ಶಬ್ದ ಶುದ್ಧತೆ, ಮಾಧುರ್ಯ, ಸ್ಪಷ್ಟತೆ ನಿತಾಂತತೆಯ ಕುರಿತು ಗಟ್ಟಿಯಾಗಿ ನೀಡುವ ಮಾರ್ಗದರ್ಶನ – ನಿರ್ದೇಶನ ಬೇಕಾಗಿದೆ. ಇತ್ತಿಚೆಗೆ ರೇಡಿಯೋ, ಕ್ಯಾಸೆಟ್, ಸಿಡಿ ಮೂಲಕ ಶ್ರಾವ್ಯ ಪ್ರಯೋಗಗಳಿಂದಾಗಿ ಮತ್ತು ದೂರದರ್ಶನದ ದೃಶ್ಯ ಮಾಧ್ಯಮದಿಂದಾಗಿ ಈ ದೋಷ ಸ್ವಲ್ಪ ಮಟ್ಟಿಗೆ ಸುಧಾರಿಸಿದೆ. ಈ ದಿಸೆಯಲ್ಲಿ ವಿಷೇಶ ಆಸಕ್ತಿ ಹೊಂದಿರುವ ಡಾ. ಬಸವರಾಜ ಮಲಶೆಟ್ಟಿ, ಶ್ರೀರಾಮ ಇಟ್ಟಣ್ಣವರ, ಬಸವಲಿಂಗಯ್ಯ ಹಿರೇಮಠ, ಬಸವರಾಜ ಜಗಜಂಪಿ,ಬಸವರಾಜ ಹೊಸಮನಿ, ಮೊದಲಾದವರು ಸುಧಾರಣೆಗೆ ಶ್ರಮಿಸಿದ್ದಾರೆ.
ನಮ್ಮ ಜೀವನಕ್ಕೊಂದು ಮಿತಿ ಇದೆ. ಇದನ್ನು ದಾಟಿ ದೇಶ – ವಿದೇಶ ಸುತ್ತುವುದು, ಗ್ರಹ ಗ್ರಹಗಳನ್ನು ಕಾಣುವುದು ಎಲ್ಲರಿಗೂ ಲಭಿಸುವ ಸಾಧ್ಯತೆಯಿಲ್ಲ. ಇರುವ ಮಿತಿಯಲ್ಲಿ ಹುಟ್ಟು – ಸಾವು ಕಾಣುವುದಂತು ನಿಜ. ಆದರೂ ಒಂದು ಅರ್ಥಪೂರ್ಣ ಜೀವನವನ್ನು ಕಟ್ಟಿಕೊಳ್ಳುವ ಸಲುವಾಗಿ ನಾವು ಜ್ಞಾನದ ಮೊರೆಹೋಗಬೇಕಾಗುವುದು. ರಸ, ಕಲೆ, ಸಂಸ್ಕೃತಿ ಸಂಸ್ಕಾರಗಳು ನಮ್ಮನ್ನು ಉದ್ದೀಪನಗೊಳಿಸುವ ಪಾದರಸಗಳಾಗಿವೆ. ಇವುಗಳ ಮೂಲ ತಿಳಿಯದೆ ಇರುವುದನ್ನು ತಿಳಿದುಕೊಳ್ಳುವ ಪ್ರಯತ್ನ ಮಾಡಬೇಕಾಗಿದೆ. ಇಂಥ ಅನುಭವ ಜನ್ಯ ಜ್ಞಾನ ತಿಳಿವಳಿಕೆಯನ್ನು ಶ್ರೀಕೃಷ್ಣ ಪಾರಿಜಾತವು ನಮಗೆ ಕೊಡುತ್ತದೆ. ಈ ಪ್ರಕಾರದಿಂದ ಬ್ರಹ್ಮ ಪದ್ಮ, ವಿಷ್ಣು, ಶಿವ, ಭಾಗವತ, ನಾರದ, ಮಾರ್ಕಂಡೇಯ, ಅಗ್ನಿ, ಭವಿಷ್ಯೋತ್ತರ, ಬ್ರಹ್ಮ ವೈವರ್ತಕ, ವರಹ, ವಾಮನ, ಮತ್ಸ್ಯ, ಕೂರ್ಮ, ಗರುಡ, ಬ್ರಹ್ಮಾಂಡ, ಸ್ಕಂದ, ಲಿಂಗ ಹೀಗೆ ಪುರಾಣಗಳ ಸಾಂಕಲ್ಪಿಕ ಜ್ಞಾನದ ಪರಿಷ್ಕಾರ ರೂಪವನ್ನು ಕಾಣಲು ಸಾಧ್ಯವಿದೆ. ಸನತಕುಮಾರ, ನಾರಶಿಂಹ, ನಂದಿ, ಶಿವಧರ್ಮ, ದೂರ್ವಾಸ, ನಾರದೀಯ, ಕಪಿಲ, ಮಾನವ, ವಿಚೇನ, ವಾರುಣ, ಕಾಳೇಯ, ವಾಶಿಷ್ಟ, ಕಾಳಿಂಗ, ಸಾಂಬ, ಶೌರ್ಯ, ಪರಾಶರ, ಮರೀಚಿ, ಭಾರ್ಗವ, ಎಂಬ ಹದಿನೆಂಟು ಉಪ ಪುರಾಣಗಳ ಕೆಲವಾಂಶವನ್ನು ಪಾರಿಜಾತದ ಮೂಲಕ ತಿಳಿದುಕೊಳ್ಳಲು ಸಾಧ್ಯವಿದೆ. ಎಷ್ಟು ಮಾತ್ರವಲ್ಲ, ಆದಿ ಅನಾದಿ, ಅನಂತ, ಅರ್ಭೂತ ಅಂಟಜ, ತಾಂಡಜ, ತಾರಜ, ಭಿಲ್ಲಜ, ಭಿನ್ನಾಯುಕ್ತ, ಆಯುಕ್ತ, ಅಮಲಯುಕ್ತ ಮನ್ನೀರಣ, ಮಾನ್ಯರಣ, ವಿಸ್ವರಣ, ವಿಶ್ವಾವಸು, ಅಲಂಕೃತ, ಸಾಲಂಕೃತ, ಕೃತಾಯುಗ, ತ್ರೇತಾಯುಗ, ದ್ವಾಪರಯುಗ, ಕಲಿಯುಗಗಳೆಂಬ ಇಪ್ಪತ್ತೊಂದು ಯುಗಗಳ ತಿಳುವಳಿಕೆಗಾಗಿ ಮತ್ತು ಲಕ್ಷ್ಮೀ, ಕೌಸ್ತುಭ, ಪಾರಿಜಾತ, ಸುರ, ಅಮೃತ, ಹಾಲಾಹಲ, ರಂಭಾ, ಶಂಖ, ಚಿಂತಾಮಣಿ, ಧನ್ವಂತರಿ, ಐರಾವತ, ಕಾಮಧೇನು, ಉಚ್ಚೈಸವ, ವಜ್ರಯುಧ, ಹೀಗೆ ಸಮುದ್ರ ಮಥನ ಕಾಲಕ್ಕೆ ಹುಟ್ಟಿದ ರತ್ನಗಳ ಬಗ್ಗೆ ಕೂತು ಪುಸ್ತಕ ಓದಿ ತಿಳಿದುಕೊಳ್ಳಲು ಇಂದಿನ ಕಾಲದಲ್ಲಂತು ಸಾಮಾನ್ಯರಿಗರು ಮಾತ್ರವಲ್ಲ ಸುಶಿಕ್ಷಿತರಿಗೂ ಸಾಧ್ಯವಿಲ್ಲ. ಇದೆಲ್ಲವನ್ನು ಮೂರಾರು ತಾಸುಗಳ ಪಾರಿಜಾತದಲ್ಲಿ ಕಾಣಬಹುದಾಗಿದೆ. ಕುಣಿತ, ಅಭಿನಯ, ಸಂಗೀತ, ಸಾಹಿತ್ಯ, ವೇಷಭೂಷಣ ಇತ್ಯಾದಿಗಳಿಂದ ಈ ಪ್ರಕಾರವು ಇಲ್ಲ ಬಗೆಯ, ಎಲ್ಲ ವರ್ಗಗಳ ಜನರನ್ನು ಆಕರ್ಷಿಸುತ್ತದೆ. ಇದೊಂದು ಮಿಥಿಕ್ ಪ್ರಕಾರ. ಶ್ರೀ ಕೃಷ್ಣ ಪರಿಜಾತ ಪರಂಪರೆ ಬಹುದೊಡ್ಡದಾಗಿದೆ. ಇದರಲ್ಲಿ ದುಡಿದವರ ಹೆಸರನ್ನು ಹೆಸರಿಸುವುದು ತುಂಬ ಕಷ್ಟದ ಕೆಲಸ. ಆಟದ ಏಜಂಟನಿಂದ ಹಿಡಿದು ಸದಾ ಈ ತಂಡವನ್ನು ಹೊತ್ತು ಸುತ್ತಾಡುವ ಚಾಲಕನವರೆಗೂ ನೆನೆಯಲೇ ಬೇಕಾದ ಕೆಲಸ ಇದಾಗಿದೆ. ಈ ತಂಡಗಳು ಊರಿಗೆ ಬಂದರೆ ಅವರ ಉಪಚಾರ ಮಾಡುವವರೂ ಕೂಡ ತುಂಬ ಪ್ರೀತಿ – ವಿಶ್ವಾಸ ಗೌರವ ತೋರಿಸುತ್ತಾರೆ. ಅಪ್ಪಾಲಾಲ ನದ್ಧಾಫರು ತಮ್ಮ ಕಂಪನಿ ಕಟ್ಟಿಕೊಂಡು ಸುಮಾರು ಎಪ್ಪತ್ತು ವರ್ಷ ದುಡಿದಿದ್ದಾರೆ. ಕೌಜಲಗಿ ನಿಂಗವ್ವನ ಸಮಕಾಲೀನರು. ಜಮಖಂಡಿ ಮತ್ತು ನಾವಲಗಿ ಈಗ ಈ ಕಲಾಕ್ಷೇತ್ರದ ಕೇಂದ್ರವಾಗಿದೆ. ಕುಲಗೋಡ ತಮ್ಮಣ್ಣ, ಕೌಜಲಗಿ ನಿಂಗವ್ವ ರಾಮಚಂದ್ರ ಸಾವಂತ, ಈ ಮೂವರಂತು ಪಾರಿಜಾತ ನೆಲೆ ನಿಲ್ಲಲಿಕ್ಕೆ ಕಾರಣರಾದರು. ಕಂಪನಿಗಳನ್ನು ಕಟ್ಟಿಕೊಂಡು ತುಂಬ ದೂರ ಸಾಗಿದವರು. ಜಮಖಂಡಿ ತಾಲೂಕಿನ ಆಲಗೂರ, ಕುಂಚನೂರ, ಪಾರಿಜಾತಗಳಿಗೆ ಮೂಲ ಸ್ಥಾನವಾಗಿದ್ದವು. ಈಗ ಸಾರವಾಡವನ್ನು ಸೇರಿಸಬಬಹುದಾಗಿದೆ. ನಣದಿ ರಾಮಜಿ, ಕುಂಚನೂರ ಧರ್ಮಣ್ಣಗೌಡ, ಕುಂಬಾರ ನೀಲಪ್ಪ, ಕ್ವಾಣೆಗೋಳ ಮಲ್ಲಪ್ಪ, ಆಲಗೂರಿನ ಕೃಷ್ಣಪ್ಪ, ಭೀಮಪ್ಪ ಈ ಕಲಾವಿದರಿಂದ ಪಾರಿಜಾತ ಪೂರ್ಣತೆ ಪಡೆದವು. ಇವರಿಗಿಂಥ ಮೊದಲಿನವರೆಂದರೆ ದುಂಡಪ್ಪ ಈರಪ್ಪ ಕತ್ತಿ (೧೯೨೦) ಹುಬ್ಬಳ್ಳಿಯಲ್ಲಿ ಮೂರು ತಿಂಗಳು ತಕೀಟ ಹಚ್ಚಿ ಆಡಿದ ಮಹನೀಯರಿವರು, ಕಂಕಣವಾಡಿ, ನಾವಲಗಿ, ಕುಂಚನೂರ, ತುಂಬರಮಟ್ಟಿ, ತೋಳಮಟ್ಟಿ, ದಾಸ್ಯಾಳ, ಮುಧೋಳ, ಜಮಖಂಡಿಗಳಲ್ಲಿ ಪಾರಿಜಾತ ಕಲಿಸಿದವರು ಗುರಪ್ಪ ಮಾಸ್ತರ. ಸವದಿ ಮಲ್ಲಯ್ಯನ ಕಂಪನಿ ಹುಟ್ಟಿ ಮೂರು ದಶಕಮೀರಿ ಸಾಗಿತು. ಮಹಾಲಿಂಗಪೂರ, ಲೋಕಾಪುರ ಕೂಡಾ ಹೆಸರಾದದ್ದೇ ಆಗಿದೆ. ಜಮಖಂಡಿಯ ಬಸ್ಟ್ಯಾಂಡ ಎದುರಿನ ಗಿಡಗಳಲ್ಲೆಲ್ಲ ಪರಿಜಾತ ಕಂಪನಿ ಬೋರ್ಡುಗಳು ಈಗಲೂ ತುಂಬಿಕೊಂಡಿವೆ. ಶಂಕರಗೌಡ ಪಾಟೀಲರ ಅಥಣಿ ಲಾಡ್ಜಿಂಗ್ – ಬೋರ್ಡಿಂಗ್ ದ ಹೊರಗೆಲ್ಲ ಹಲವಾರು ಕಂಪನಿಗಳಿಗೆ ಆಟ ಹಿಡಿದುಕೊಡುವ ಪ್ರಾಮಾಣಿಕ ಸೇವೆ ಮಾಡಿದ್ದು ನೆನಪಾಗುತ್ತದೆ. ಮಲ್ಲಯ್ಯ ಸ್ವಾಮಿ ಅಥಣಿಯವರು ಜಮಖಂಡಿಗೆ ಬಂದು ಶ್ರೀ ವೆಂಕಟೇಶ್ವರ ಪಾರಿಜಾತ ಕಂಪನಿ ನಡೆಸಿಕೊಂಡು ಹೋಗಲು ಅಪ್ಪಾಲಾಲ ನದ್ಧಾಫ ತನ್ನ ಪ್ರಖ್ಯಾತಿಯ ಕಾಲದಲ್ಲೇ ಅವಕಾಶ ಮಾಡಿ ಕೊಟ್ಟದ್ದನ್ನು ಮಲ್ಲಯ್ಯ ನೆನೆಸುತ್ತಾರೆ. ಕುಟುಂಬ ಸದಸ್ಯೆರೆಲ್ಲರೂ ಸೇರಿಕೊಂಡು ಕಂಪನಿ ಬೆಳೆಸಿದವರು. ಪ್ರಸ್ತುತ ಪುಸ್ತಕ ಅಪ್ಪಾಲಾಲ ನದ್ಧಾಫರ ಜೀವನ – ಪ್ರದರ್ಶನಕ್ಕೆ ಮಿಸಲಾಗಿರುವುದನ್ನು ಬಿಟ್ಟು ಹೊರಗೆ ಹೋಗುವುದು ಅನುಚಿತ ಕೆಲಸವಾಗುತ್ತದೆ.
ಶ್ರೀ ಕೃಷ್ಣ ಪಾರಿಜಾತ ಕಂಪನಿಗಳ ಹಿನ್ನೆಲೆ
ಶ್ರೀ ಕೃಷ್ಣ ಪಾರಿಜಾತದ ಪ್ರಮುಖ ನೆಲೆಗಳು
ಅಪರಾಳ, ಶಿರಗುಪ್ಪಾ, ಕುಲಗೋಡ, ಕೌಜಲಗಿ, ಯಾದವಾಡ, ಸವದಿ, ಶೂರ್ಪಾಲಿ, ಮಹಾಲಿಂಗಪೂರ, ಆಲಗೂರ, ಕುಂಚನೂರ, ಜಮಖಂಡಿ, ಲೋಕಾಪುರ, ನಾವಲಗಿ, ತಿಕೋಟಾ, ಸಾರವಾಡ, ಛಬ್ಬಿ, ಸೊನ್ನ, ಟಕ್ಕಳಕಿ ಮುಂತಾದವು.
ಶ್ರೀ ಕೃಷ್ಣ ಪಾರಿಜಾತಕ್ಕೆ ನೂರಾ ಅರವತ್ತು ವರ್ಷಗಳಿಗಿಂತಲೂ ಹೆಚ್ಚಿನ ಇತಿಹಾಸವಿದೆ. ಈ ಕ್ಷೇತ್ರ ಒಬ್ಬಿಬ್ಬರನ್ನು ಗುರುತಿಸಿವುದು ಮಾತ್ರವಲ್ಲ. ಸಮಯ, ಸಂದರ್ಭಕ್ಕೆ ತಕ್ಕಂತೆ ಅವರವರ ದುಡಿಕೆಗೆ ಸಲ್ಲುವ ಅವಕಾಶವಿದು. ಹೀಗಿರುವಾಗ ಸಾಧ್ಯವಿರುವ ಮಟ್ಟಿಗೆ ಸಾರ್ವಜನಿಕರಿಗೆ ಕನಿಷ್ಟ ಅಲಕ್ಷಿತ ಕಲಾವಿದರ ನೆನಪನ್ನಾದರೂ ಮಾಡಿ ಕೊಡುವುದು ಕರ್ತವ್ಯವೆನಿಸುತ್ತದೆ. ಒಬ್ಬ ಶ್ರೇಷ್ಠ ಕಲಾವಿದನ ಸುತ್ತ – ಮುತ್ತ ಅವನ ಜತೆಗೆ ಕೂಡಾ ಇನ್ನುಳಿದ ಕಲಾವಿದರು ಇರುತ್ತಾರೆ. ಇದು ಒಬ್ಬನಿಂದ ಮಾತ್ರ ಆಗುವ ಕೆಲಸವಲ್ಲ. ಇದೊಂದು ಕಂಪನಿ ಕೆಲಸ, ಕಂಪನಿಯ ಒಟ್ಟು ಸೇವೆಯ ದ್ಯೋತಕ.
೧೯೭೧ರಿಂದ ನನಗೆ ಈ ಪಾರಿಜಾತ ಕಂಪನಿಗಳ ಸಂಪರ್ಕ ಬಂದಿದೆ. ನಾನೊಬ್ಬ ಸೃಜನಶೀಲ ಬರಹಗಾರನೂ ಆಗಿರುವುದರಿಂದ ನಾನು ಇದರ ಒಂದು ಭಾಗವೇ ಅಂದುಕೊಳ್ಳುವುದು ತಪ್ಪಲ್ಲ. ಹೀಗಾಗಿ ಈ ಅಪ್ಪಾಲಾಲ ಸಾಹೆಬರ ಕುರಿತು ಬರೆಯಬೇಕಾದರೆ ಶ್ರೀ ಕೃಷ್ಣ ಪಾರಿಜಾತ ಕುರಿತು ಬರೆದ ಕೆಲವೊಂದು ಪುಸ್ತಕಗಳನ್ನು ಓದಬೇಕಾಯಿತು. ಇದೊಂದು ಕ್ಷೇತ್ರ ಮಾಹಿತಿ ಕೆಲಸ. ಅವರವರ ಪರಿಶ್ರಮಕ್ಕೆ ಸಿಕ್ಕಷ್ಟು ಸಿಗುತ್ತದೆ. ಆದರೂ ಅದು ಪೂರ್ಣಗೊಳ್ಳಲಾರದು. ಯಾವ ಕೃತಿಗಳೂ ಸಮಗ್ರವೆನಿಸುವುದಿಲ್ಲ. ಒಂದು ಪುಸ್ತಕ ಹುಟ್ಟಬೇಕಾದರೆ ಹಲವಾರು ಪುಸ್ತಕಗಳನ್ನು ಓದಿ ಬರೆದರೂ ವಿಷಯ ಒಟ್ಟುಗೊಳ್ಳುತ್ತದೆಯೇ ವಿನಃ ಪೂರ್ಣಗೊಳ್ಳುವುದಿಲ್ಲ. ಗುರುತಿಸಲ್ಪಟ್ಟ ಕಲಾವಿದರೆ ಮತ್ತೆ ಮತ್ತೆ ಗುರುತಿಸಲ್ಪಡುತ್ತಾರೆ. ಹತ್ತು ಪುಸ್ತಕ ಬಂದರೂ ಸೇರಿಕೊಳ್ಳದೇ ಉಳಿದುಕೊಳ್ಳುತ್ತಾರೆ. ನನ್ನಿಂದ ಕೂಡಾ ಇಷ್ಟೇ ಆಗುವುದು. ಗುರುತಿರುವ ನೆನಪಿರುವ ಮೂರುನಾಲ್ಕು ಕಲಾವಿದರು ಮಾತ್ರ ಸೇರಿಕೊಳ್ಳುತ್ತಾರೆ. ಈ ವಿಷಯದಲ್ಲಿ ಡಾ. ಶ್ರೀರಾಮ ಇಟ್ಟಣ್ಣವರ ಮಹಾಪ್ರಬಂಧ ಈ ಶ್ರೀ ಕೃಷ್ಣ ಪಾರಿಜಾತದ ವಂಶೋದ್ಧಾರಕ ಕೃತಿಯೆನಿಸುತ್ತದೆ. ಆದರೂ ಅದು ಇನ್ನೂ ಸಮಗ್ರತೆಯತ್ತ ಸಾಗಬೇಕಾಗಿದೆ. ಇದೊಂದು ಹುಟ್ಟಿದ ನದಿ. ಅದು ಭೋರ್ಗರೆಯಬೇಕಾದರೆ ಇನ್ನೂ ಅದಕ್ಕೆ ಮಳೆ – ಗಾಳಿ, ಏರು ಇಳಿವು ಲಭಿಸಿದಾಗಲೇ ಸಂಪೂರ್ಣ ಬೆಳಕು ಕೊಡುವುದು. ಒಟ್ಟಿನಲ್ಲಿ ಈ ಜಾನಪದ ಕ್ಷೇತ್ರದ ಕಾರ್ಯ ನಡೆದಿದೆ. ಇದೇ ತುಂಬ ಸಂತೋಷ. ಡಾ. ನಲ್ಲೂರ ಪ್ರಸಾದವರನ್ನು ಹಿಡಿದು ವೀರೇಶ ಬಡಿಗೇರ ಮತ್ತು ಶಿವಾನಂದ ಶೆಲ್ಲಿಕೇರಿಯವರ ತನಕ ಹಲವಾರು ಲೇಖಕರು ಈ ಪಾರಿಜಾತ ಸಂಸ್ಕೃತಿ ಕುರಿತು ಚಿಂತನ ಮಾಡಿದ್ದಾರೆ. ಗೊರೂಚದಿಂದ ಹಿಡಿದು ಡಾ. ಎಚ್. ತಿಪ್ಪೇರುದ್ರಸ್ವಾಮಿಗಳನ್ನೊಳಗೊಂಡು ಶ್ರೀ ಬಸವರಾಜ ಮಲಶೆಟ್ಟಿ ಅವರವರೆಗೂ ಈ ದಿಸೆಯಲ್ಲಿ ದುಡಿದಿದ್ದಾರೆ. ಆದರೂ ಇದು ಅಪೂರ್ಣವೆ. ಡಾ. ವೀರೇಶ ಬಡಿಗೇರ ಅವರು ತಮ್ಮ ‘ಸಂಸ್ಕೃತಿ ಸಂಕಥನ’ ಕೃತಿಯಲ್ಲಿ ಸೊನ್ನದ ಪಾರಿಜಾತವನ್ನು ಪರಿಚಯಿಸಿದ್ದು ನೋಡಿದರೆ ಆಶ್ಚರ್ಯವೆನಿಸುತ್ತದೆ. ೧೯೨೦ ರಲ್ಲಿ ಹುಟ್ಟಿಕೊಂಡ ಸೊನ್ನದ ಪಾರಿಜಾತದ ಉಲ್ಲೇಖ ಕುತೂಹಲ ಹುಟ್ಟಿಸುತ್ತದೆ. ಅಪ್ಪಾಲಾಲ ನದ್ಧಾಫ ಹುಟ್ಟಿದ್ದೇ ೧೯೧೭. ಅಷ್ಟೊತ್ತಿಗೆ ಪಾರಿಜಾತ ಕಂಪನಿಗಳು ಪ್ರಚಲಿತ ಇದ್ದವು ಎನ್ನುವುದಕ್ಕೆ ಸೊನ್ನದ ಪಾರಿಜಾತವೇ ಸಾಕ್ಷಿ. ಇವೆಲ್ಲವೂ ಪ್ರತಿಹಾಸಿಕ ದಾಖಲೆಗಳೆ. ಇಂಥವುಗಳನ್ನು ಯಾರು ಗುರುತಿಸಿದರು. ಇಂಥ ಕಲಾವಿದರು ಸರ್ಕಾರದಿಂದ ಏನು ಪಡೆದುಕೊಂಡರು ಎನ್ನುವುದು ಕೇವಲ ಜಿಜ್ಞಾಸೆಯ ಪ್ರಶ್ನೆಯಲ್ಲ. ಇಂಥವರು ಅಲಕ್ಷಿತರಾಗಿ ಹೋದರಲ್ಲ ಸಮಾಜ ಅವರ ಸೇವೆಗೆ ಪ್ರತಿಯಾಗಿ ಏನು ಕೊಟ್ಟಿತು ಅನ್ನುವುದು ಮುಖ್ಯ. ಒಂದು ಕಂಪನಿ ಹುಟ್ಟಿದಾಗ ಜತೆಗೆ ಹತ್ತು ಜನರಿರಬಹುದು ಆ ಕಂಪನಿ ಎಷ್ಟು ಕಲಾವಿದರನ್ನು ಹುಟ್ಟಿಸಿತು ಎನ್ನುವುದು ಮುಖ್ಯ. ಒಂದು ಕಂಪನಿಯಿಂದ ಮತ್ತೊಂದು ಕಂಪನಿ ಹುಟ್ಟುತ್ತದೆ. ಕಂಪನಿ – ಕಂಪನಿಗಳಲ್ಲಿ ಎಷ್ಟೆಷ್ಟು ಕಲಾವಿದರು ದುಡಿಯುತ್ತಾರೆ ಎನ್ನುವುದು ಸಂಸ್ಕೃತಿಯ ಸಂವರ್ಧನೆಗೆ ಸಾಕ್ಷಿಯಾಗುತ್ತದೆ. ಆದರೂ ಪ್ರಚಲಿತರ ಸಂಖ್ಯೆಯಷ್ಟೇ ಅಲಕ್ಷಿತರ ಸಂಖ್ಯೆ ದ್ವಿಗುಣತ್ರಿಗುಣದಷ್ಟೇ ಇರುತ್ತದೆ! ಒಬ್ಬರ ಹೆಸರಿನ ಕೆಲಸದಲ್ಲಿ ನೂರಾರು ಕಲಾವಿದರು ಇತಿಹಾಸದಲ್ಲಿ ದಾಖಲೆಯಾಗುವುದೇ ಮುಖ್ಯ. ಜೀವನಕ್ಕಿಂತಲೂ ಪ್ರದರ್ಶನ ಕಾರ್ಯ ಹೆಚ್ಚು ನಡೆಯಬೇಕು. ಪ್ರದರ್ಶನ ಮಾತ್ರ ಮುಖ್ಯವಲ್ಲ ಜೀವನ ಅದಕ್ಕಿಂತಲೂ ಮುಖ್ಯ ಇದು ಪರಸ್ಪರ ಸಹಸ್ಪಂದನ.ಒಂದು ನಪು ನೂರು ದಾಖಲೆಗೆ ಸಾಕ್ಷಿ.
ಜಮಖಂಡಿ ಅಪ್ಪಾಲಾಲ ನದ್ಧಾಫ : ಶ್ರೀ ಕಾಡಸಿದ್ದೇಶ್ವರ ಜಮಖಂಡಿ ಶ್ರೀ ಕೃಷ್ಣ ಪಾರಿಜಾತ
ಶ್ರೀ ಕಾಡಸಿದ್ದೇಶ್ವರ ಜಮಖಂಡಿ ಶ್ರೀ ಕೃಷ್ಣ ಪಾರಿಜಾತ
ಅಪ್ಪಾಲಾಲ ಪಾರಿಜಾತವು ಕಂಪನಿಯು ತನ್ನ ಆರಾದ್ಯ ದೈವ ಜಮಖಂಡಿಯ ಮಹಿಮಾ ಪುರುಷ ಶ್ರೀ ಕಾಡಸಿದ್ದೇಶ್ವರ ಎಂಬ ಹೆಸರು ಪಡೆದುಕೊಂಡು ಹುಟ್ಟಿಕೊಂಡಿತು. ಅಪ್ಪಾಲಾಲ ನದ್ಧಾಫರ ಮನೆಯಿಂದ ನಮ್ಮ ಮನೆಯಾಗಲಿ, ಶ್ರೀ ಮಲ್ಲಯ್ಯ ಸ್ವಾಮಿಯವರ ಮನೆಯಾಗಲಿ, ಲಿಂಗನೂರ ಹೆಳವನ ಮನೆಯಾಗಲಿ ದೂರವಿರಲ್ಲಿಲ್ಲ. ಈಗಲೂ ದೂರವಿಲ್ಲ. ಆದ್ರೆ ಶ್ರೀ ಕಾಡಸಿದ್ದೇಶ್ವರ ಜಮಖಂಡಿ ಶ್ರೀ ಕೃಷ್ಣ ಪಾರಿಜಾತ ಎನ್ನುವುದು ರಿಸೀದಿ ಬುಕ್ಕಿನಲ್ಲಿರಬೇಕು! ಅಪ್ಪಲಾಲ ಎಂದೇ ಇಡೀ ನಾಡಿಗೆ ಪರಿಚಯವಾದವರು! ಕಾಡಸಿದ್ದೇಶ್ವರ ಅಪ್ಪಲಾಲರ ಕಂಪನಿ ಹೆಸರು ಅನ್ನುವುದು ಈಗ ಪುಸ್ತಕ ನೋಡಿದಾಗ ಮಾತ್ರ ಗೊತ್ತು. ಇದೇ ಓಣಿಯಲ್ಲಿ ಅಪ್ಪಾಲಾಲರ ಮನೆಗೆ ಹೋಗಬೇಕಾದ್ರೆ ಮಲ್ಲಯ್ಯ ಸ್ವಾಮಿ ಅಥಣಿಯವರ ಮನೆಯ ಮುಂದೆ ಹಾಯಬೇಕು. ಲಿಂಗನೂರ ಹೆಳವನ ಮನೆಯಮುಂದೆ ಹಾಯಬೇಕು. ಅಪ್ಪಾಲಾಲ ವಾಕಿಂಗ್ ಬರಬೇಕಾದ್ರೆ ಬೀಡಿ, ಪಾನಗಾಗಿ, ಬಸ್ ಸ್ಟಾಂಡಿಗೆ ಬರಬೇಕಾದ್ರೆ ಇದೇ ಮಾರ್ಗದಲ್ಲಿಯೇ ಬರಬೇಕು.ಥೇಟರ ಚೌಕದ ಅಥಣಿ ಬೋರ್ಡಿಂಗ್ ಲಾಜಿಂಗ್ ಮತ್ತು ಗೌರಿಶಂಕರ ಖಾನಾವಳಿ ಪಾಪ್ಯುಲರ್ ಬೋರ್ಡಿಂಗ್ ಲಾಡ್ಜಿಂಗ್, ವೀರಶೈವ ಖಾನಾವಳಿ ಮತ್ತು ಪ್ರಕಾಶ್ ಲಾಡ್ಜಿಂಗ್ – ಬೋರ್ಡಿಂಗ್ ಆನಂದ ಬೋರ್ಡಿಂಗ್ ಎಲ್ಲ ಪಾರಿಜಾತ, ನಾಟಕ, ಸಣ್ಣಾಟ ಯಾವುದೇ ಕಂಪನಿಗಳು ಹೆಚ್ಚು ಕಡಿಮೆ ಇಲ್ಲಿಯೇ ಸುತ್ತಾಡ್ಬೇಕು. ಇಷ್ಟು ಹತ್ತಿರದ ಸಂಪರ್ಕಗಳ – ಸ್ನೇಹ ಸಂಬಂಧಗಳು ಎಲ್ಲರಿಗೂ ಇದ್ದಿದ್ದೆ. ಖಾನಾವಳಿ – ವಾಹನ – ಕಲಾವಿದ ಈ ಮೂರು ಉದ್ಯೋಗದ ಕೊಂಡಿಯೆ ಆಗಿದ್ದವು.
ಈ ಕಲಾವಿದರಿಗೆ ಊಟದಲ್ಲಿ ಸ್ವಲ್ಪ ಹೆಚ್ಚು – ಕಡಿಮೆ ಆದ್ರೆ ಹೊಂದಾಣಿಕೆ ಇರುತ್ತದೆ. ಅವರಿಗೆ ಮುಖ್ಯವಾಗಿ ಊಟವಾದ ನಂತರ ವಿಶ್ರಾಂತಿಗೆ ಜಾಗಬೇಕಾಗುತ್ತದೆ. ಲಾಡ್ಜಿಂಗ್ ಇದ್ರೆ ಹೆಚ್ಚು ಅನುಕೂಲ, ಸರ್ವೇಸಾಮಾನ್ಯ ಮಧ್ಯಾಹ್ನದ ಊಟ ಮಾತ್ರ ಖಾನಾವಳಿಯಲ್ಲಿಯೇ. ಊಟ ಮಾಡಿದ್ರೆ ವಿಶ್ರಾಂತಿಗೆ ಉಚಿತ ಜಾಗಬೇಕು. ಯಾರೂ ಇವರಿಗೆ ಲಾಡ್ಜಿಂಗ್ ಚಾರ್ಜ್ ಹೆಚ್ಚಾಗಿ ಮಾಡುವುದಿಲ್ಲ. ಯಾಕೆಂದರೆ ಒಂದು ಆಟದ ಕಂಪನಿ ಹಿಂದೆ ಹತ್ತು ಜನ ಇರುತ್ತಾರೆ. ಇಂಥ ಒಂದೆರಡು ಕಂಪನಿ ಬಂದ್ರೆ ಖಾನಾವಳಿಯವರಿಗೆ ಖುಷಿಯೊ ಖುಷಿ. ಊಟಕ್ಕೆ ಮಾತ್ರ ಚಾರ್ಜ್ ವಿಶ್ರಾಂತಿ ಪ್ರೀ. ಕಲಾವಿದರಿಗೆ ಶುಚಿ ರುಚಿಗಿಂತಲೂ. ಮುಖ್ಯ ನೀರಿನ ಅನುಕೂಲ ಕೈಕಾಲು ಮುಖ ಸ್ನಾನಕ್ಕೆ, ವಾಸ್ತವ್ಯಕ್ಕೆ. ಅನುಕೂಲ ಬೇಕಷ್ಟೆ; ಊಟದಲ್ಲಿ ಉಪ್ಪಿನಕಾಯಿ – ಉಳ್ಳಿಗಡ್ಡೆ ಇದ್ದರೆ ಸಾಕು: ನಿದ್ದೆ ಅವರಿಗೆ ಅಪರೂಪ! ಜಮಖಂಡಿ ಅಥಣಿ ಬೋರ್ಡಿಂಗ್ ಲಾಜಿಂಗ್ ಮಾಲಿಕ ಶಂಕರಗೌಡ ಪಾಟೀಲ ಇವರು ತಮ್ಮ ವೃತ್ತಿಯೊಂದಿಗೆ ಈ ಆಟಗಳ ಏಜನ್ಸೀ ಮಾಡುತ್ತಿದ್ದರು. ಇವರಲ್ಲಿ ನಾನು ಮ್ಯಾನೇಜರಾಗಿದ್ದೆ. ಹೀಗಾಗಿ ಬಹುತೇಕ ಆಟದ ಕಂಪನಿಗಳೊಂದಿಗೆ ನನ್ನ ಸಂಪರ್ಕ ಹೆಚ್ಚು.
ಶ್ರೀ ಶಂಕರಾನಂದ ಪರಮಹಂಸ ಪಾರಿಜಾತ ಕಂಪನಿ ನಾವಲಗಿ
ಒಂದು ರೀತಿಯಲ್ಲಿ ಜಮಖಂಡಿ ಪಾರಿಜಾತ ಕಂಪನಿಗಳ ಕಾರ್ಯಕ್ಷೇತ್ರವೂ ಹೌದು, ಕೆಲವರಿಗೆ ಕರ್ಮಭೂಮಿಯೂ ಹೌದು. ಈ ಕಾರ್ಯಕ್ಷೇತ್ರ ಮತ್ತು ಕರ್ಮಭೂಮಿ ಒಂದು ರೀತಿಯ ಸ್ಪರ್ಧಾಭೂಮಿಯೂ ಹೌದು ಎನ್ನುವುದು ನನ್ನ ಮನವರಿಕೆಯ ಮಾತು.
ನಾವಲಗಿ ಜಮಖಂಡಿ ತಾಲೂಕಿನಲ್ಲಿ ಕಲಾಕ್ಷೇತ್ರವೇ ಇದ್ದಂತೆ ೧೯೭೦ – ೭೫ ರ ಸಂದರ್ಭದಲ್ಲಿ ನಾವಲಗಿಯಲ್ಲಿ ಆರು ಪಾರಿಜಾತ ಕಂಪನಿಗಳು ಹುಟ್ಟಿಕೊಂಡಿದ್ದವು.
ಶ್ರೀ ಪರಮಹಂಸ ಶ್ರೀ ಕೃಷ್ಣ ಪಾರಿಜಾತ ಕಂಪನಿ ನಾವಲಗಿ ಇದರ ಮಾಲೀಕ ಶ್ರೀ ಮಾರುತೆಪ್ಪ ಪೆಟ್ಲೂರ್. ಇವರು ಹಾರ್ಮೋನಿಯಂ ವಾದಕರು. ಕಂಪನಿ ಕಟ್ಟಿಕೊಂಡವರು. ಆಗ ಈ ಕಂಪನಿಕೂಡ ತುಂಬ ಪ್ರಚಲಿತ.ಶಿವನಪ್ಪನ ಹಾಸ್ಯ ಪ್ರತಿಭೆ, ಹೂಗಾರರ ಸ್ತ್ರೀ ಪಾತ್ರ ಮತ್ತು ಲಕ್ಷ್ಮಣ ಪರೀಟ ಅವರ ಶ್ರೀ ಕೃಷ್ಣ ಪಾತ್ರ ಇವು ತುಂಬ ಜನಪ್ರಿಯ. ನಿಂಗಪ್ಪ ಇವರು ಅಪ್ಪಾಲಾಲ ನದ್ಧಾಫ ಅವರ ಅನುಕರಣೆಯೆನ್ನುವಷ್ಟು ಅಭಿನಯ ಚೆನ್ನಾಗಿತ್ತು. ಮೈಸೂರು ದಸರಾಕ್ಕೆ ೧೯೮೩ ರಲ್ಲಿ ನಾನು ಈ ಕಂಪನಿಯೊಂದಿಗೆ ಹೋಗಿದ್ದೆ. ಈ ಪಾರಿಜಾತ ಕಂಪನಿಯ ಒಂದು ಭಾಗವೇ ನಾನಾಗಿದ್ದೆ. ಏಕೆಂದರೆ ಇನ್ನೊಬ್ಬರ ಮಾತಿನ ಮೇಲೆ ನಂಬಿಗೆಯಿಟ್ಟು ಆಟ ಹಿಡಿದು ಕೊಡುವ ಹವ್ಯಾಸ ನನಗಿರಲಿಲ್ಲ. ಯಾರು ನನ್ನನ್ನು ಕರೆದುಕೊಂಡು ಹೋಗಿ ತಮ್ಮ ಆಟ ತೋರಿಸುತ್ತಿದ್ದರೊ ಆಗ ಅವರ ಬಗ್ಗೆ ನನಗೆ ತಿಳಿದದ್ದನ್ನು ವೀಳ್ಯ ಕೊಡುವವರಿಗೆ ವಿವರಿಸುತ್ತಿದ್ದೆ. ಏನಾದರೂ ಹೇಳಿ ಒಬ್ಬರೆ ಆಟವನ್ನು ಇನ್ನೊಬ್ಬರಿಗೆ ಕೊಡಿಸುತ್ತಿರಲ್ಲಿಲ್ಲ. ಹೀಗಾಗಿ ಪೆಟ್ಲೂರ ಮಾರುತೆಪ್ಪನವರು ನನ್ನನ್ನು ನಂಬಿಕೊಂಡು ಬಂದಿದ್ದಾರೆ. ಅವರು ಕೂಡ ತುಂಬ ವಿನಯಶೀಲರು ಪ್ರಾಮಾಣಿಕರು ಇನ್ನೊಬ್ಬರ ಕೈತುತ್ತು ಕಸಿದುಕೊಂಡು ತಿನ್ನ ಬೇಕೆಂದವರಲ್ಲ. ಇನ್ನೊಂದು ಕಂಪನಿಯೊಂದಿಗೆ ಎಂದೂ ಸ್ಪರ್ಧೆ ಮಾಡಲಿಲ್ಲ ತನ್ನ ಕೆಲಸದಲ್ಲಿ ನಿಷ್ಠೆ ಉಳ್ಳವರು ಮಾತ್ರ. ಒಟ್ಟಿನಲ್ಲಿ ನನ್ನ ನಿರಪೇಕ್ಷತೆಗೆ ಅವರ ಸ್ವಭಾವ ಹೊಂದಿತ್ತು.ಹೀಗಾಗಿ ಯಾರು ಯಾವ ಆಟವನ್ನು ಕೇಲುತ್ತಾರೋ ಅದರ ಬಗ್ಗೆಯೇ ನಿಜವಾದ ತಿಳುವಳಿಕೆ ಕೊಟ್ಟು ಮನವರಿಕೆ ಮಾಡುತ್ತಿದ್ದೆ. ಬೇರೆಯವರ ಆಟ ಹಿಡಿದುಕೊಡಲು ನನಗೆ ಹೆಚ್ಚಿನ ಕಮೀಶನದ ಆಸೆ ಹಚ್ಚುತ್ತಿದ್ದರು. ಆದ್ರೆ ಕಮೀಶನ್ ಬರುವ ಹತ್ತು ರೂಪಾಯಿಗಳಿಗೆ ಇನ್ನಿಷ್ಟು ಸೇರಿಸಿ ಆದರಾತಿಥ್ಯ ಮಾಡಿ ವೀಳ್ಯ ಕೊಡುವುದನ್ನು ಗೌರವಿಸುತ್ತಿದ್ದೆ. ಏಕೆಂದರೆ ವೀಳ್ಯ ಕೊಡಲು ಬಂದವರು ಮತ್ತು ಅವರ ಸಂಪರ್ಕಕ್ಕೆ ಬಂದವರಿಂದ ನಮ್ಮ ಖಾನಾವಳಿ ಉದ್ಯೋಗಕ್ಕೆ ಹೆಚ್ಚಿನ ಹೆಸರು ಬರುತ್ತಿತ್ತು. ನಮ್ಮ ಖಾನಾವಳಿಯ ಸುತ್ತ ಮುತ್ತು ಹತ್ತಾರು ಪಾರಿಜಾತ ಮತ್ತು ಇತರೇ ಆಟದ ಬೋರ್ಡುಗಳು ನೇತಾಡಿ ಅವರಿಗೆ ಪ್ರಚಾರಕೊಡುತ್ತಿದ್ದವು. ಒಬ್ಬ ಹೆಸರಾಂತ ಕಲಾವಿದ ಬಂದು, ಈ ಎಲ್ಲಾ ಬೋರ್ಡು ತೆಗೆದುಹಾಕ್ರಿ ಇವರೆಲ್ಲರೂ ಕೊಡುವ ಬೋರ್ಡ್ ಚಾರ್ಜ್‌ನಾನೊಬ್ಬನೇ ಕೊಡುತ್ತೇನೆ ಅನ್ನುತ್ತಿದ್ದ. ಆದ್ರೆ ನಮ್ಮಲ್ಲಿ ಯಾರೂ ಕಮಿಶನ್ ಗಾಗಿ ಬೋರ್ಡ್ ಕಟ್ಟುತ್ತಿರಲ್ಲಿಲ್ಲ. ಅದೊಂದು ಎಲ್ಲರಿಗೂ ಅನುಕೂಲವಾಗಲಿ ಎನ್ನುವ ಸದುದ್ದೇಶವಿತ್ತು. ಹಾಗೆ ಬೋರ್ಡ್ ತೆಗೆಯಿಸುವ ವಿಚಾರವುಳ್ಳ ಕಲಾವಿದರು ಕೂಡಾ ತಾನು ಬೆಳೆಯಬೇಕು – ಕಂಪನಿ ಬೆಳೆಯಬೇಕು ಎನ್ನುವ ಹುಮ್ಮಸ್ಸು ಉಳ್ಳವರಾಗಿದ್ದಾರೆ.
ನಾವಲಗಿಯ ಇನ್ನೊಂದು ಕಂಪನಿ ಎಂದರೆ ಕಲ್ಲಪ್ಪ ಪಟ್ಟಣಶೆಟ್ಟಿ ಕಟ್ಟಿ ಕೊಂಡಿದ್ದು. ಅಂದಿನಿಂದ ಇಂದಿನವರಗೆ ಅವರು ಕೂಡ ಕಂಪನಿ ಬೆಳೆಸುತ್ತಾ ಬಂದಿದ್ದಾರೆ. ಇತ್ತೀಚೆಗೆ ಕಲ್ಲಪ್ಪ ತೀರಿಕೊಂಡ ನಂತರ ಅವರ ಸಹೋದರ ಶಂಕ್ರಪ್ಪನ ಕೈಗೆ ಕಂಪನಿ ಬಂದಿದೆ.ಕಷ್ಟಪಟ್ಟವರಿಗೆ ಸುಖಾ ತಟ್ಟಿದೆ. ಚಂದ್ರವ್ವ ಈ ಕಂಪನಿಯಲ್ಲಿ ಅಭಿನೇತ್ರಿಯಾಗಿದ್ದಳು.
ಪೆಟ್ಲೂರ ಮಾರುತೆಪ್ಪನ ಕಂಪನಿಯಲ್ಲಿ ಮೊದಲು ಲಕ್ಷ್ಮೀಬಾಯಿ ಸುತಾರ ಸತ್ಯಾಭಾಮೆಯಾಗಿರುವಾಗ ಚಂದ್ರವ್ವ ಅಭಿನಯಿಸುತ್ತಿದ್ದಳು. ನಂತರ ಶಂಕ್ರಪ್ಪನ ಕಂಪನಿ ಸೇರಿಕೊಂಡು ಒಟ್ಟಾಗಿ ದುಡಿಯುತ್ತಿದ್ದಾರೆ. ಚಂದ್ರಯ್ಯ ಕೂಡ ಶಿವಪ್ಪನ ಜೊತೆ ಪಾತ್ರ ಮಾಡಿದವನೇ ಇತ್ತೀಚೆಗೆ ಚಂದ್ರಯ್ಯ ಹೋದರು.
ಈಗ ಶ್ರೀಶೈಲ ಚಂದ್ರಯ್ಯನ ಸ್ಥಾನ ತುಂಬಿಕೊಟ್ಟಿದ್ದಾರೆ. ಸಂಸಾರ ಬದಿಗಿಟ್ಟು ಕಲೆಯ ಬೆನ್ನು ಹತ್ತಿದ ಕಲಾರಾಧಕರನ್ನು ಗುರುತಿಸಿ – ಗೌರವಿಸಿ – ಅವರ ಜೀವನೋಪಾಯಕ್ಕೆ ದಾರಿ ಮಾಡಿಕೊಡುವ ಕೆಲಸ ನಮ್ಮದಾಗಬೇಕು. ಇನ್ನೂ ಅನೇಕ ಕಲಾವಿದರು ಕಲಾ ತಂಡಗಳು ನಮ್ಮ ನಡುವೆ ಇದ್ದಾರೆ.ಅವರೂ ಕಲಾ ಸಮಾಜದ ಅವಿಭಾಜ್ಯರಾಗಿದ್ದಾರೆ.
ನದ್ಧಾಫ ಅವರ ಬಾಲ್ಯ
ಭಾರತದಲ್ಲಿ ಬಡತನ ಬಹುಜನ ಕಲಾವಿದರ ಸಂಪತ್ತು. ವರ್ಗ – ವರ್ಣಗಳ ಪ್ರಶ್ನಾತೀತವೇ ಕಲೆಯ ಮೌಲ್ಯ. ಜೀವನದ ತಿರುಳಿಗೆ ಧರ್ಮ ನೀರು ಗೊಬ್ಬರ. ಅರ್ಥ ಅಂದ್ರೆ ದ್ರವ್ಯ. ಈ ದ್ರವ್ಯ ಮೋಹವು ಮನುಷ್ಯನಲ್ಲಿ ಹುಟ್ಟಿಕೊಂಡಿತೆಂದರೆ ದ್ರವ್ಯವನ್ನು ಇಮ್ಮಡಿ – ಮುಮ್ಮಡಿ ನೂರ್ಮಡಿಗೊಳಿಸುವುದೇ ಮನುಷ್ಯನ ಮನೋಭಾವವಾಗಿ ಬಿಡುತ್ತದೆ. ಮನುಷ್ಯನಲ್ಲಿ ಓದು, ಅಧ್ಯಯನ, ಅಧ್ಯಾಪನ ಹುಟ್ಟಿದರೆ ಶಬ್ದ – ಸಂಸ್ಕೃತಿಯ ಚಿಂತನೆಗೆ ತೊಡಗಿಸುತ್ತದೆ. ಶಬ್ದ ಭಾಂಡಾರ ಮತ್ತು ಜ್ಞಾನ ಭಾಂಡಾರವನ್ನು ವೃದ್ಧಿಸುವುದೇ ಇದಾಗಿದೆ. ಈ ಮನಸ್ಸು ಬುದ್ಧಿ, ಚಿತ್ತ ಯಾವುದರಲ್ಲಿ ತೊಡಗುತ್ತದೆಯೋ ಆ ದಿಸೆಯಲ್ಲಿ ಕೆಲಸ ಮಾಡುತ್ತದೆ. ಹೀಗೆ ತಾದಾತ್ಮ್ಯಗೊಳ್ಳುವ ಇಚ್ಛೆಯೆ ಕಾಮನೆಗಳಿಗೆ ಸಾಕ್ಷಿಯಾಗುತ್ತದೆ. ಕಲಾಹುಚ್ಚು ಕೂಡ ಇದಕ್ಕೆ ಹೊರೆತಾಗಿಲ್ಲ. ಕಲೆಯಲ್ಲಿ ಮುಳುಗಿ ಏಳುವುದಾಗುತ್ತದೆ. ಮನುಷ್ಯನಲ್ಲಿ ಯಾವುದಾದರೂ ಒಂದು ಹುಚ್ಚು ಹೊಕ್ಕರೆ ಅದೇ ಆತನ ಸಂತೃಪ್ತಿಯ ಪಥವಾಗುತ್ತದೆ. ಆದರೆ ಆ ಸಾದನೆಯ ಆತನ ಅಸ್ತಿತ್ವ ಸ್ಥಾಯಿಗೊಳ್ಳಬೇಕು. ಚಾತುರ್ವರ್ಗಗಳು ಮನುಷ್ಯನಿಗೆ ಪ್ರಕೃತಿ ದತ್ತವಾಗಿ ಬಂದಿರುವ ದೇಣಿಗೆಯೇ ಆಗಿದೆ. ಈ ದೆಸೆಯಲ್ಲಿ ಕಲೆಯ ಹುಚ್ಚು ಹೊಳೆಯಲ್ಲಿ ಹೊಳೆದು ಬೆಳೆದು ಬೆಳಗಿ ದೂರವಾದ ಜಮಖಂಡಿ ಅಪ್ಪಾಲಾಲ ನದ್ಧಾಫರ ಬಗ್ಗೆ ತಿಳಿದುಕೊಳ್ಳಬೇಕಾಗಿದೆ.
ನದ್ಧಾಫ
‘ನದ್ಧಾಫ’ ಪದ ಇದು ಕನ್ನಡದ್ದೇನಲ್ಲ. ಅರಬಿ ಭಾಷೆಗೆ ಸೇರಿದ್ದಾಗಿದೆ. ಇದರ ಅರ್ಥವನ್ನು ನಾವು ಕನ್ನಡದಲ್ಲಿ ಪಿಂಜಾರ ಅಂದುಕೊಂಡಿದ್ದೇವೆ. ಹತ್ತಿ – ಅರಳಿಯನ್ನು ಹಿಂಜಿ ಸ್ವಚ್ಛ ಮಾಡಿ ಗಾದಿ – ತಲೆದಿಂಬಿನಂತೆ ಹಾಸಿಗೆಯನ್ನು ಮಾಡುವ ಕಾಯಕದಲ್ಲಿ ತೊಡಗಿರುವವ. ಮುಸ್ಲೀಮರ ಆಡಳಿತದಲ್ಲಿ ಹುಟ್ಟಿಕೊಂಡ ಶಬ್ಧವಿದು. ಹೆಚ್ಚಾಗಿ ಈ ವೃತ್ತಿಯಲ್ಲಿ ಮುಸ್ಲೀಮರೇ ಒಂದು ಕಾಲದಲ್ಲಿ ತೊಡಗಿಕೊಂಡಿರುತ್ತಾರೆನ್ನುವ ಪ್ರತೀತಿ ಇದೆ. ಈಗ ಇದೊಂದು ವೃತ್ತಿಯಾಗಿರುವುದರಿಂದ ಇತತರೂ ಮಾಡುತ್ತಿರಬಹುದು.ಅಂಥ ಮನೆತನಕ್ಕೆ ಸೇರಿದ ಅಪ್ಪಾಲಾಲರಿಗೆ ದಿನಾಂಕ ೧೦ ಅಕ್ಟೋಬರ ೧೯೧೭ ರಂದು ಜನ್ಮ ನೀಡಿದವರು ಜಮಖಂಡಿ ತಾಲೂಕಿನ ಜಕನೂರು ಗ್ರಾಮದ ಸಾಹೇಬಲಾಲ ಮತ್ತು ಪತ್ನಿ ಚಾಂದಮಾ ಇವರು. ಅಪ್ಪಾಲಾಲ ಹುಟ್ಟಿದ್ದು ಇದೇ ತಾಲೂಕಿನ ಲಿಂಗನೂರು ಗ್ರಾಮದಲ್ಲಿ. ಏಕೆಂದರೆ ಚಾಂದಮಾ ಅವರ ತವರೂರು ಲಿಂಗನೂರು. ಸಾಹೇಬಲಾಲ – ಚಾಂದಮಾ ಮೊದಲನೆಯ ಮಗಳು ಅಲ್ಲಮ್ಮಾ, ಎರಡನೆಯ ಮಗಳು ಅಕ್ಕಮ್ಮ, ಮೂರನೆಯ ಮಗ ಹಾಜೀಸಾಹೇಬ ನಾಲ್ಕನೆಯ ಮಗ ಅಪ್ಪಾಲಾಲ. ಅಣ್ಣ ಹಾಜೀಲಾಲ ಶ್ರೀ ಕೃಷ್ಣ ಪಾರಿಜಾತದಲ್ಲಿ ಭಾಗವತ ಪಾತ್ರ ಮಾಡುತ್ತಿದ್ದ. ಆತನು ೨೦೦೩ನೇ ಇಸ್ವಿಯಲ್ಲಿ ತೀರಿಕೊಂಡ. ಈತನ ಪರಿವಾರ ಈಗ ಜಕನೂರಲ್ಲಿಯೇ ಇದೆ. ಇದು ಕೃಷಿ ಕುಟುಂಬ. ಇವರಿಗೆ ನಬಿಸಾಹೇಬ ಮತ್ತು ಗೈಬಿಸಾಹೇಬ ಎಂಬ ಇಬ್ಬರು ಮಕ್ಕಳಿದ್ದಾರೆ. ಸಾಲ ಮನುಷ್ಯನನ್ನು ಮುದ್ದಿ ಮಾಡುವ ರೋಗ, ಸಾಲ ತಂದ ದುಡ್ಡು ದುಡಿದು ತೀರಿಸದಿದ್ದರೆ ಸಾಲ – ಸಾಲದ ಸಂತಾನ ವರ್ಧಿಸುತ್ತದೆ. ಹೀಗಾಗಿ ತೀರಿಸಲಾಗದೆ ತುಂಬ ಕಷ್ಟ ಅನುಭವಿಸಬೇಕಾಗುತ್ತದೆ.
ಅರವತ್ತು ರೂಪಾಯಿ ಸಾಲ ಹೊತ್ತು ತೀರಿಸಲು ಸಾಧ್ಯವಾಗದೆ ಚಾಂದಮಾಳನ್ನು ಕಟ್ಟಿಕೊಂಡು ಸಾಹೇಬಲಾಲ ಜಮಖಂಡಿ ಸೇರಿದ. ಅಲ್ಲಿ – ಇಲ್ಲಿ ಕೂಲಿ ಕೆಲಸ ಮಾಡಿ ಉಪಜೀವನ ಮಾಡತೊಡಗಿದ.
ಜಮಖಂಡಿ ಸಂಸ್ಥಾನದಲ್ಲಿ ಮರಾಠಿ ಮತ್ತು ಮೋಡಿ ಭಾಷೆಗೆ ಹೆಚ್ಚು ಮಹತ್ವಬಿತ್ತು. ಪಟವರ್ಧನರ ಮಾತೃ ಭಾಷೆ ಮರಾಠಿ. ಹೀಗಾಗಿ ಜಮಖಂಡಿಯಲ್ಲಿ ಮರಾಠಿ ಶಿಕ್ಷಣ ಚಾಲ್ತಿಯಲ್ಲಿತ್ತು ನಗರದ ಮಧ್ಯದಲ್ಲಿರುವ ಶಕುಂತಲಾ ಮರಾಠಿ ಶಾಲೆಯಲ್ಲಿ ಅಪ್ಪಾಲಾಲನನ್ನು ತಂದೆ ಸೇರಿಸಿದರು. ಶಾಲೆಯಲ್ಲಿ ಅಕ್ಷರ ಜ್ಞಾನ ಪಡೆದುಕೊಂಡು ಮಗ ವಿದ್ಯಾವಂತನಾಗಲೆಂದು ತಾಯಿ – ತಂದೆ ಬಯಸಿದರು.
ಕಲಾ ಶಿಕ್ಷಣ
ಕಲೆ ಮತ್ತು ವಿದ್ಯೆ ಎರಡೂ ಪೂರಕ ಜ್ಞಾನಗಳು ವಿದ್ಯಾಶಾಲೆ – ಕಲಾಶಾಲೆ ಎರಡೂ ಮನುಷ್ಯನ ಜ್ಞಾನ ಕೇಂದ್ರವೇ ಆಗಿವೆ. ವಿದ್ಯೆ ಅಕ್ಷರರೂಪವಾಗಿ ಜ್ಞಾನ ಕೊಟ್ಟರೆ, ಕಲೆ ರಸರೂಪವಾಗಿ ಜ್ಞಾನ ಕೊಡುತ್ತದೆ. ಕಲೆ ನವರಸ ಜ್ಞಾನ ಅಭಿನಯದ ವೈಭವವನ್ನು ಈ ಮೂಲಕ ಕಂಡುಕೊಳ್ಳುವುದಾಗಿದೆ. ನೃತ್ಯ, ಅಭಿನಯ, ಕಲೆ, ಸಂಸ್ಕೃತಿಗಳಿಂದಲೇ
ಮಾನವನ ಸರ್ವತೋಮುಖ ನೆಮ್ಮದಿ ಕಾಣುವುದಾಗಿದೆ. ಇದು ತೊಡಗಿಕೊಂಡು ತೋರಿಸುವುದೂ ಹೌದು. ಕಂಡು ನೋಡಿ ಅನುಭವಿಸಿ ರಸಾನಂದ ಪಡೆಯುವುದೂ ಹೌದು.
ಅಪ್ಪಾಲಾಲ ಶಾಲೆಯ ಬಾಲಕ ವಿದ್ಯಾಶಾಲೆಯಲ್ಲಿ ಅಕ್ಷರ ಜ್ಞಾನ ಪಡೆದುಕೊಂಡು ಜಾಣನಾಗಬೇಕಾದ ವಿದ್ಯಾರ್ಥಿ ರೊಟ್ಟಿ ಮತ್ತು ಪಾಟಿಗೆ ಪಿರಿಯಾಗಿ ಪರದಾಡುವ ಪರಿಸ್ಥಿತಿ ಬಂತು.
ಆಗ ಜಮಖಂಡಿಯ ದೇಸಾಯಿ ವಾಡೆ ಗಲ್ಲಿಯಲ್ಲಿ ಭೀಮಪ್ಪ ನಾವಿ ಎಂಬವರು ಪಾರಿಜಾತ ಕಂಪನಿ ಕಟ್ಟಿಕೊಂಡಿದ್ದರು. ತಾಲೀಮ ಕೋಣೆಯಲ್ಲಿ ತಾಲೀಮು (ರಿಹರ್ಸಲ್) ನಡೆದಾಗ ಈ ಅಪ್ಪಾಲಾಲ ಎಂಬ ಬಾಲಕ ಅಲ್ಲಿ ಹೋಗಿ ಕೂಡುತ್ತಿದ್ದ. ಶಾಲೆಗೆ ಹೋಗಿದ್ದಾನೆಂದು ಮನೆಯವರು ತಿಳಿದುಕೊಳ್ಳುತ್ತಿದ್ದರು. ಆದ್ರೆ ಈತನಿಗೆ ಈ ಆಟ ನೋಡುವ ಗುಂಗು ಹೊಕ್ಕಿತು. ಕಂಪನಿ ಮಾಲೀಕನಾದ ಭೀಮಪ್ಪ ನಾವಿ ಸತ್ಯಭಾಮೆ, ರುಕ್ಮಣಿ ಪಾತ್ರ ಮಾಡುತ್ತಿದ್ದನು. ಹುಡುಗರು ಕುತೂಹಲದಿಂದ ಪಾರಿಜಾತ ತಾಲೀಮ ಕೋಣೆಗೆ ಬರುವುದನ್ನು ನೋಡಿ ದೊಡ್ಡವರು ಬೆದರಿಸಿ ಕಳಿಸುತ್ತಿದ್ದರು. ಆದ್ರೆ ಅಪ್ಪಾಲಾಲ ಮಾತ್ರ ಬೈದರೂ – ಬೆದರಿಸಿದರೂ ಅಲ್ಲೇ ನಿಂತು ಬಿಡುತ್ತಿದ್ದ. ತುಂಬ ಸುಂದರವಾದ ಹುಡುಗ ಅಪ್ಪಾಲಾಲ ಹತ್ತು – ಹನ್ನೊಂದು ವರ್ಷದಲ್ಲಿ ತುಂಬ ಚಂದಾಗಿಯೇ ಕಾಣುತ್ತಿದ್ದ. ಕಣ್ಣು ಮೂಗು ಆತನ ರೂಪಕ್ಕೆ ಹೇಳಿ ಮಾಡಿಸಿದಂತಿತ್ತು ಹೀಗಾಗಿ ಬೆದರಿಸಿದರೂ ಹೋಗದ ಈ ಹುಡುಗನಲ್ಲಿ ಆಟದ ಆಸಕ್ತಿ ಇರುವುದು ಕಂಡು ಬಂದಿರಬೇಕು. ‘ಪಾತ್ರ ಮಾಡ್ತಿಯೇನು?’ ಎಂದು ಭೀಮಪ್ಪನ ಅಳಿಯ ಶೆಟ್ಟಪ್ಪ ಈ ಹುಡುಗನನ್ನು ಹುಡುಗಾಟಕ್ಕೆ ಕೇಳಿದರಂತೆ. ಹುಡುಗ ತಟ್ಟನೇ ‘ಹೂಂ’ ಅಂದನಂತೆ ಈ ಮಾತು ಭೀಮಪ್ಪ ನಾವಿ ಕಿವಿಗೂ ಬಿದ್ದಿತಂತೆ ಒಂದು ದಿನ ಭೀಮಪ್ಪ ನಾವಿಯೇ ಈ ಹುಡುಗನನ್ನು ನೋಡಿ ಈತ ಹೆಚ್ಚು ಕಡಿಮೆ ಪಾರಿಜಾತ ತಾಲೀಮದ ಸಂದರ್ಭದಲ್ಲಿ ಇಲ್ಲಿಯೇ ಇರುವುದನ್ನು ಗಮನಿಸಿ ‘ಲೇ ಹುಡುಗಾ ನಿನಗೂ ಆಟಾ ಕಲಿಬೇಕೆನ್ನೂ ಇಚ್ಚಾ ಐತೇನು?’ ಎಂದು ಕೇಳಿದನಂತೆ.
ಅಪ್ಪಾಲಾಲ ‘ಹೂಂ’. ಅಂದನಂತೆ. ಅಪ್ಪಾಲಾಲನ ಪಾಲಿಗೆ ವಿದ್ಯಾಶಾಲೆ ದೂರಾಯಿತು. ಈ ಕಲಾಶಾಲೆ ಸಮೀಪಾಯಿತು. ಹನ್ನೆರಡು ವರ್ಷದ ಹುಡುಗನಿರುವಾಗಲೇ ಭೀಮಪ್ಪನ ಕೃಪೆಯಿಂದ ಪಾರಿಜಾತದಲ್ಲಿ ಅಭಿನಯಿಸುವ ಅವಕಾಶ ಲಭಿಸಿದಂತಾಯಿತು. ಭೀಮಪ್ಪ ಈತನಿಗೆ ‘ಗೊಲ್ಲತಿ’ ಪಾತ್ರ ಕೊಟ್ಟನಂತೆ ಅಕ್ಷರ ಕಲಿಯಬೇಕಾದ ಹುಡುಗ ಅಭಿನಯ ಕಲಿಯ ತೊಡಗಿದ. ಭೀಮಪ್ಪನೇ ಆತನಿಗೆ ಪಾರಿಜಾತದ ಗುರುವಾದ. ಹುಡುಗ ಮಾಡಿದ ‘ಗೊಲ್ಲತಿ’ ಪಾತ್ರ ಅಪಾರಾಜನ ಮೆಚ್ಚುಗೆ ಪಡೆದುಕೊಂಡಿತು. ಅಪ್ಪಾಲಾಲನ ಅಭಿನಯ ಕಲೆ ಕಂಡು ಭೀಮಪ್ಪ ನಾವಿ ಹೊಟ್ಟೆಕಿಚ್ಚು ಪಡುವಂತಾಯಿತು. ಕಲಾದೇವಿ ಅಪ್ಪಾಲಾಲನಿಗೆ ಒಲಿದಳು. ಮಲ್ಲಯ್ಯ ಸ್ವಾಮಿಯವರ ಕಂಪನಿಯಲ್ಲಿ ಅವರ ಮಗ ಕೂಡ ಇಷ್ಟು ಚಿಕ್ಕವನಿರುವಾಗಲೇ ಪಾತ್ರ ಮಾಡತೊಡಗಿ ಮಲ್ಲಯ್ಯಸ್ವಾಮಿ ಕಂಪನಿ ಹೆಚ್ಚು ಪ್ರಸಿದ್ಧವಾಯಿತು. ಇದು ಅಪ್ಪಾಲಾಲನ ಈ ಸಂದರ್ಭ ನೆನಪಾದಾಗ ಉದಾಹರಿಸುವ ಮಾತು. ಹೀಗೆ ಕಲಾವಿದರ ಮತ್ತು ಕಲಾಸಕ್ತರ ಪ್ರೋತ್ಸಾಹದಿಂದ ಅಪ್ಪಾಲಾಲ ಶ್ರೀ ಕೃಷ್ಣ ಪಾರಿಜಾತ ತಾಲೀಮ ಕೋಣೆ ಅದೊಂದು ಕಲಾಶಾಲೆಯಂತೆ ಅಪ್ಪಾಲಾಲನಿಗೆ ಕಂಡಿತು. ಸಾಕ್ಷರತೆ ಕಲೆಗೆ ಬಹುದೊಡ್ಡ ಶಕ್ತಿ ಕೊಡುತ್ತದೆಂದು ಹೇಳುವವರೂ ಯಾರು ಅವನಿಗೆ ಸಿಗಲಿಲ್ಲ. ಅಥವಾ ಈ ಮಾತು ಕೇಳಿಸಿಕೊಂಡು ಅನುಸರಿಸುವಷ್ಟು ತಿಳಿವಳಿಕೆ ಅವನಿಗಿರಲಿಲ್ಲ ಎನ್ನಬಹುದು. ಶಾಲೆಯಲ್ಲಿ ನಾಲ್ಕು ಅಕ್ಷರ ಕಲಿತರೂ ಅದು ಮರಾಠಿ ಮತ್ತು ಮೋಡಿಯಾಗಿತ್ತು. ಆದ್ರೆ ಅಪ್ಪಾಲಾಲನ ಕಲಾನಿಷ್ಟೆ ಮೆಚ್ಚುವಂಥದ್ದು. ‘ಗೊಲ್ಲತಿ’ ಪಾತ್ರ ಮಾಡುತ್ತಿದ್ದ ಅಪ್ಪಾಲಾಲನಿಗೆ ‘ರುಕ್ಮಿಣಿ’ ಪಾತ್ರ ಕೊಡುವ ಅನಿವಾರ್ಯತೆ ಬಂತು ಆಗ ‘ರುಕ್ಮಿಣಿ’ ಪಾತ್ರದ ಯಶಸ್ಸು ಅಪ್ಪಾಲಾಲನಿಗೆ ಅದ್ಬುತ ಹೆಸರು ತಂದು ಕೊಟ್ಟಿತು. ಮೈ ಬಣ್ಣ ಕೂಡ ಅವನ ಸೌಂದರ್ಯವನ್ನು ಹೆಚ್ಚಿಸುವಂತೆ ತುಂಬ ಕೆಂಪಾಗಿತ್ತು. ಹೀಗಾಗಿ ಯಾವ ಪಾತ್ರ ಕೊಟ್ಟರೂ ಇನ್ನೊಬ್ಬರನ್ನು ಮೀರಿಸುವ ಸಾಮರ್ಥ್ಯ ಅವನ ನಿಷ್ಠೆ ಮತ್ತು ಪ್ರಕೃತಿ ದತ್ತ ಕೃಪೆಗೆ ಸಾಕ್ಷಿಯಾಗಿತ್ತು. ಪಾರಿಜಾತದಲ್ಲಿರುವ ಯಾವುದೇ ಸ್ತ್ರೀ ಪಾತ್ರ ಕೊಟ್ಟರೂ ಮಾಡಿ ಮೆರೆಯುವುದು ಅವನ ಕಲಾಕೌಶಲ್ಯಕ್ಕೆ ಸಾಕ್ಷಿಯಾಗಿತ್ತು.
ಅಂದು ಮಹಾಲಿಂಗಪೂರ ಕೌಜಲಗಿ ನಿಂಗಮ್ಮನ ಮತ್ತು ನಣದಿ ರಾಮಣ್ಣರ ಹೆಸರು ಕೂಡ ಬಹಳ ಪ್ರಸಿದ್ದಿಯಲ್ಲಿತ್ತು. ಒಬ್ಬ ಕಲಾವಿದನ ಜೀವನ ಅಥವಾ ಕಲಾವಿದೆಯ ಜೀವನವನ್ನು ಜೀವನ ಮತ್ತು ಪ್ರದರ್ಶನ ಎರಡನ್ನೂ ಬೇರೆ ಬೇರೆಯಾಗಿ ನೋಡುವುದು ಕಷ್ಟ ಸಾಧ್ಯ. ಈ ಎರಡು ಒಂದಕ್ಕೊಂದು ಹಾಸು ಹೊಕ್ಕು. ಜೀವನ ಉಪಜೀವನ ಮತ್ತು ವೃತ್ತಿ ಪ್ರವೃತ್ತಿ ಎರಡನ್ನೂ ಒಟ್ಟಾಗಿ ನೋಡಬೇಕಾಗುತ್ತದೆ.
ಈಗ ಅಪ್ಪಾಲಾಲನ ಬಾಲ್ಯವನ್ನು ಕಲೆಯಿಂದ ಬೇರೆಯಾಗಿ ಜೀವನವನ್ನು ರೂಪಿಸುವುದು ಜೀವನದಿಂದ ಬೇರೆಯಾಗಿ ಕಲೆಯ ಕುರಿತು ಬರೆಯುವುದು ಎರಡೂ ಕಷ್ಟದ ಕೆಲಸ ಅಪ್ಪಾಲಾಲನ ಪ್ರತಿಭೆ ಆತ ಕಲಿಯುತ್ತಿದ್ದ ಶಾಕುಂತಲಾ ಮರಾಠಿ ಶಾಲೆಯಲ್ಲಿ ಗೊತ್ತಿರದೇ ಇರಲಾರದು. ಇತ ಅಕ್ಷರಜ್ಞಾನ ಪಡೆದುಕೊಳ್ಳುತ್ತಿದ್ದರೂ ನಪಾಸಾಗಲು ಸಾಧ್ಯವಿರಲಿಲ್ಲ. ಯಾಕೆಂದರೆ ಅವನ ಈ ಪಾರಿಜಾತ ಕಲೆಯಲ್ಲಿ ಶಾಲೆಯಲ್ಲಿ ಕಲಿಯುವ ಪಠ್ಯ ಜ್ಞಾನಕ್ಕಿಂತಲೂ ಹೆಚ್ಚಿನದೇ ಎನ್ನುವುದನ್ನು ಬೇರೆ ಹೇಳಲಿಕ್ಕಾಗುವುದಿಲ್ಲ. ಹೀಗಾಗಿ ಪಾಠ್ಯದಲ್ಲಿ ನಪಾಸಾಗುತ್ತಿದ್ದರೂ ಆತನ ದುಡಿಮೆಯನ್ನು ಪರಿಗಣಿಸಿ ಶಿಕ್ಷಕರು ಅವನನ್ನು ಪಾಸು ಮಾಡಬೇಕಾಗುತ್ತಿತ್ತು. ಹೀಗೆ ಅಪ್ಪಾಲಾಲ ಅಕ್ಷರ ಜ್ಞಾನದ ಶಾಲೆಯಲ್ಲಿ ಉತ್ತೀರ್ಣನಾಗುತ್ತಿದ್ದ. ಆದರೂ ಅವನ ಶಿಕ್ಷಣ ಪ್ರಾಥಮಿಕ ಶಾಲೆಯ ಐದನೇ ವರ್ಗಕ್ಕೂ ಸೇರಲಿಕ್ಕಾಗಲಿಲ್ಲ. ೧೯೧೭ ರಲ್ಲಿ ಹುಟ್ಟಿದ ಅಪ್ಪಾಲಾಲ ನದ್ಧಾಫ ತನ್ನ ಬಾಲ್ಯದೊಂದಿಗೆ ಕಲೆಯಲ್ಲಿ ಮೈಗೊಡತೊಡಗಿ ಕಲೆ – ಜೀವನ ಎರಡರಲ್ಲೂ ಪ್ರಭುದ್ಧತೆಯನ್ನು ಪಡೆಯತೊಡಗಿದ. ತನ್ನ ೧೨ – ೧೩ ನೇ ವಯಸ್ಸಿನಲ್ಲಿಯೇ ಸ್ವಂತ ಕಂಪನಿಯನ್ನು ಕಟ್ಟಿಕೊಂಡು ತನ್ನ ಕಲೆಯನ್ನು ಸಾರ್ವಜನಿಕರಿಗೆ ಉಣಬಡಿಸಬೇಕಾಯಿತು.
ಅಪ್ಪಾಲಾಲನ ಅದ್ಬುತ ಪ್ರತಿಭೆಯನ್ನು ಸಹಿಸಲಾರದೆ ನಾವಿ ಭೀಮಪ್ಪ ಈತನಿಗೆ ಅಭಿನಯಿಸಲು ಅವಕಾಶ ಕೊಡಲಿಲ್ಲ, ನಿರಾಶನಾದ. ತುಂಬ ಕುತೂಹಲ ತುಂಬಿಕೊಂಡ ಅಪ್ಪಾಲಾಲನಿಗೆ ಗೆಳೆಯರ ಸಹಾಯ ಸಹಕಾರ ಲಭಿಸಿತು. ಇದರಿಂದಾಗಿ ಸ್ವಂತ ಕಂಪನಿ ಕಟ್ಟಿಕೊಳ್ಳುವ ನಿರ್ಧಾರಕ್ಕೆ ಬಂದ. ‘ರಾಧಾ’ ನಾಟಕ ಕಂಪನಿಯ ಸಹಕಾರವೂ ಈ ಸಂದರ್ಭದಲ್ಲಿ ನೆನಪಿಗೆ ಬರುತ್ತದೆ. ೧೯೩೪ರ ರಷ್ಟೊತ್ತಿಗೆ ಶ್ರೀ ಕಾಡಸಿದ್ದೇಶ್ವರ ಶ್ರೀ ಕೃಷ್ಣ ಪಾರಿಜಾತ ಕಂಪನಿ, ಜಮಖಂಡಿ, ಈ ಹೆಸರಿನಲ್ಲಿ ಹುಟ್ಟು ಹಾಕಿ ಪ್ರಾಯೋಗಿಕ ಆಟವನ್ನು ಹುನ್ನೂರಿನಲ್ಲಿ ಪ್ರದರ್ಶನ ನೀಡಿ ತುಂಬ ಪ್ರಶಂಸೆಗೆ ಪಾತ್ರನಾದ; ಆಹೇರಿಗಳ ಪ್ರೋತ್ಸಾಹ ಜೀವನದ ಗುರಿಗೆ ನಿರಿಯಾದವು. ಜಾತಿಯಿಂದ ಮುಸ್ಲೀಮನಾದರೂ ಕಾಡಸಿದ್ಧನ ನೆಲೆಭೂಮಿ ಜಮಖಂಡಿ ಆಗಿರುವುದರಿಂದ ಗ್ರಾಮ ದೇವತೆಯ ಸ್ಥಾನ ಈ ಕಾಡಸಿದ್ಧನಿಗೆ ಲಭಿಸಿದೆ. ಹೀಗಾಗಿ ಈ ನೆಲದ ಪ್ರೀತಿಗಾಗಿ ಶ್ರೀ ಕಾಡಸಿದ್ದೇಶ್ವರ ಎಂದು ತನ್ನ ಕಂಪನಿಗೆ ಹೆಸರಿಟ್ಟು ಭಕ್ತಿಯಿಂದ ಸೇವೆ ಮಾಡತೊಡಗಿದ. ಆಂಜನೇಯನ ಮೇಲಿನ ಭಕ್ತಿ – ಶಕ್ತಿ ಕಲಾವಿದರನ್ನು ಸದಾ ಪೋಷಿಸುತ್ತಾ ಬಂದಿದೆಯೆನ್ನುವುದಕ್ಕೂ ಪಾರಿಜಾತದ ಪ್ರಾರಂಭದಿಂದಲೂ ಈತನಕವೂ ಉದಾಹರಣೆ ಸಿಗುತ್ತದೆ. ಯಾಕೆಂದರೆ ಪಾರಿಜಾತ ಕಂಪನಿ ಯಾವುದೇ ಇರಲಿ ಬೇರೆ ಬೇರೆ ಊರುಗಳಿಗೆ ಹೋಗಬೇಕಾಗುತ್ತದೆ. ಅಲ್ಲಿಯ ಮೊದಲ ಗ್ರಾಮದೇವತೆ ಎಂದರೆ ಹನುಮಂತ. ಹೀಗಾಗಿ ಹಲವಾರು ಹೆಸರುಗಳಿಂದ ಕರೆಯಲ್ಪಡುವ ಹನುಮಾನ ಒಬ್ಬ ಆರಾಧ್ಯ ದೇವನಾಗುತ್ತಾನೆ. ಈ ಮಾತು ಅಪ್ಪಾಲಾಲನಿಗೂ ಹೆಚ್ಚು ಅನ್ವಯಿಸುತ್ತದೆ. ಬಲಭೀಮನ ಕಾವ್ಯ ನಾಮ ಇಟ್ಟುಕೊಂಡ ಕಲಾವಿದರು ಈ ಕ್ಷೇತ್ರದಲ್ಲಿ ಸೇರುತ್ತಾರೆ.
ಅಪ್ಪಾಲಾಲ ನದ್ಧಾಫರು ಕಟ್ಟಿದ ಶ್ರೀ ಕಾಡುಸಿದ್ದೇಶ್ವರ ಪಾರಿಜಾತ ಕಂಪನಿಯ ವಿಜಾಪುರದ ಸಿದ್ಧರಾಮೇಶ್ವರ ದೇವಾಸ್ಥಾನದ ಮುಂದೆ ೧೯೩೬ – ಜನೆವರಿ ೧೪ ರಂದು ಪ್ರಥಮ ಪ್ರಯೋಗ ಪ್ರದರ್ಶನವಾಯಿತು. ಕಾಡಿಸಿದ್ಧ ಮತ್ತು ಸಿದ್ಧರಾಮೇಶ್ವರ ಮೇಲಿನ ಭಕ್ತಿ ಈತನಿಗೆ ‘ಪಾರಿಜಾತ ಕೋಗಿಲೆ’ ಎಂಬ ಬಿರುದು ಲಭಿಸಲು ಕಾರಣವಾಯಿತು. ಐದು ತೊಲೆ ಬಂಗಾರದ ಬಹುಮಾನದೊಂದಿಗೆ ಸಾವಿರಾರು ಜನರ ಚಪ್ಪಾಳೆಗಳ ಸುರಿಮಳೆಯ ಪ್ರೋತ್ಸಾಹ ಲಭಿಸಿತು.
ಕಲೆಗೆ ಬಂದ ಬೆಲೆ
ಜಮಖಂಡಿಯ ಶ್ರೀ ವೆಂಕಟೇಶ ಪಾರಿಜಾತ ಕಂಪನಿ ಅಥಣಿ ಇದು ಅಥಣಿ ಮಲ್ಲಯ್ಯನವರು ಕಟ್ಟಿಕೊಂಡ ಕಂಪನಿ. ಈ ಕಂಪನಿಯಲ್ಲಿ ಅಪ್ಪಾಲಾಲ ನದ್ಧಾಫರ ಅಳಿಯ ಸುಲೇಮಾನ ಸ್ತ್ರೀ ಪಾತ್ರ ಮಾಡುತ್ತಿದ್ದ. ಒಟ್ಟಿನಲ್ಲಿ ಶ್ರೀ ಕೃಷ್ಣ ಪಾರಿಜಾತವು ಮಾನವ ಧರ್ಮವನ್ನು ಪ್ರತಿಪಾದಿಸುತ್ತದೆ. ಅಂತೆಯ ಪ್ರತಿಯೊಬ್ಬ ಮನುಷ್ಯನಿಗೆ ಪ್ರಿಯವಾಗುತ್ತದೆ; ಕಲಾಪ್ರತಿಭೆಯುಳ್ಳವನಿಗೆ ಸೇವೆ ಮಾಡಬೇಕೆನಿಸುತ್ತದೆ. ಇಲ್ಲಿ ಜಾತಿ, ಧರ್ಮ, ಕುಲ, ಮತ ಯಾವುದೂ ಮುಖ್ಯವಾಗುವುದಿಲ್ಲ. ಕಲಾಸಕ್ತಿಯೊಂದೇ ಪ್ರಮುಖವಾಗುತ್ತದೆ. ಅಂತೆಯೇ ಇದು ಅಪ್ಪಾಲಾಲ ನದ್ಧಾಫ ಅಂಥವರು ಶ್ರೇಷ್ಠ ಕಲಾವಿದರಾಗುತ್ತಾರೆ. ಹಾಗೆ ನೋಡಿದರೆ ಪತ್ರಿಕಾ ಮಾಧ್ಯಮದಿಂದ ಅಪ್ಪಾಲಾಲ ಇರುವಾಗಲೂ ವಂಚಿತನಾದ ಸತ್ತಾಗಲೂ ವಂಚಿತನಾದ. ಇವನಿಗಿಂತಲೂ ಸಾಮಾನ್ಯರು ಪತ್ರಿಕೆಗಳಿಂದ ಸಾಕಷ್ಟು ಹೆಸರು ಪಡೆದರು.
ಶ್ರೀ ಮಲ್ಲಯ್ಯ ಸ್ವಾಮಿ ಅಥಣಿಯವರ ಕಂಪನಿ ಅಂದ್ರೆ ಒಂದು ಕೌಟುಂಬಿಕ ಕಂಪನಿ. ಕುಟುಂಬದ ಸದಸ್ಯರೇ ಅಭಿನೇತ್ರ – ಅಭಿನೇತ್ರಿಯರು. ಇವರ ಸಣ್ಣಮಗ ಗೋಪಾಲ ಚಿಕ್ಕವನಿರುವಾಗಲೇ ಗೋಪಾಲನ ಪಾತ್ರಮಾಡಿ ಜನ ಮೆಚ್ಚಿಗೆ ಪಡೆದ. ಅಷ್ಟೇ ಅಲ್ಲದೇ ಈ ಕಂಪನಿಗೆ ಬಹುದೊಡ್ಡ ಹೆಸರು ತಂದು ಕೊಟ್ಟ ಶ್ರೇಯಸ್ಸಿನಲ್ಲಿ ಇವರಿಗೆ ಹೆಚ್ಚಿನ ಪಾಲು ಲಭಿಸುತ್ತದೆ. ಈತ ದೊಡ್ಡವನಾಗಿ ಓದಿ ಒಂದು ದಿನ ಪೋಲೀಸ ಇಂಟರ್ವಿಯಲ್ಲಿ ನಿಂತಾಗ, ತಂದೆಯ ಹೆಸರು ಹೇಳಿದ. ‘ಇಷ್ಟು ದಿನ ನೀನು ಏನು ಮಾಡುತ್ತಿ ಎಂದು ಕೇಳಿದಾಗ ಪಾರಿಜಾತದಲ್ಲಿ ಗೋಪಾಲನ ಪಾತ್ರ ಮಾಡ್ತೀನಿ ಸರ್’ ಅಂದಾಗ ಅಧಿಕಾರಿಗಳು ಕುತೂಹಲದಿಂದ ‘ಒಂದು ಹಾಡು ಹಾಡ್ತಿಯೇನು’ ಎಂದರು. ಹುಡುಗ ಹಾಡು ಹಾಡಿ ಶಹಭಾಶ್ ಗಿರಿ ಪಡೆದುಕೊಂಡ: ಅಷ್ಟೇ ಅಲ್ಲ ಈ ಶಹಭಾಶ್ ಗಿರಿಯ ಹಿಂದೆ ಸರ್ಕಾರಿ ನೌಕರಿ ಕಾದಿತ್ತು. ಈ ಸೇವೆಯ ಪ್ರತಿಫಲವೇ ಇಂದು ಆ ಹುಡುಗ ಪೋಲೀಸನಾಗಿ ನಿಶ್ಚಿತ ಆದಾಯದಿಂದ ತನ್ನ ಕುಟುಂಬವನ್ನು ಸಲಹುತ್ತಿದ್ದಾನೆ.
ಹೀಗೆ ಕಲಾಕ್ಷೇತ್ರ ಕಲಾವಿದರನ್ನು ಕಾಪಾಡುತ್ತದೆ. ಸ್ನೇಹ ಪ್ರೀತಿಯನ್ನು ಹುಟ್ಟು ಹಾಕುತ್ತದೆ. ಉಪಜೀವನಕ್ಕೆ ದಾರಿಮಾಡಿಕೊಡುತ್ತದೆ. ಕಲಾಲಾಭ ಒಬ್ಬರಿಗೆ ಮಾತ್ರ ಸೀಮಿತವಾದುದಲ್ಲ: ವಂಶಪರಂಪರೆಯ ನಂದಾದೀಪ. ಕಲೆ ಸಂಸ್ಕೃತಿಯ ಜೊತೆಗೆ ಶೀಲವೂ ಸುಶೀಲವಾದರೆ ಈ ಭೂಮಿಯ ಮೇಲೆ ಅವನ ಕೈ ಹಿಡಿಯುವವರಾರೂ ಇಲ್ಲ. ಹೆಸರು ಕೀರ್ತಿ ಎಷ್ಟೇ ದೊಡ್ಡದಿದ್ದರೂ ಇಂಥವರ ಬದುಕಿನಲ್ಲಿ ತೆರೆದಿಡಲಾಗದ ಬದುಕು ಮುಚ್ಚಿಕೊಂಡ ಸಂಗತಿಗಳು ಕರಗಿಹೋಗಲು ಕಾಲ ಕಳೆಯಬೇಕಾಗುತ್ತದೆ.
ಜಮಖಂಡಿ ಅಪ್ಪಾಲಾಲ ನದ್ಧಾಫ : ಕೌಟುಂಬಿಕ ಜೀವನ
ಕೌಟುಂಬಿಕ ಜೀವನ
ಅಪ್ಪಾಲಾಲರು ತಮ್ಮ ಕಲಾಪ್ರತಿಭೆಯನ್ನು ಪ್ರಯೋಗದಿಂದ ಪ್ರಯೋಗಕ್ಕೆ ಹೊಸ ಹೊಸ ಅನುಭವವನ್ನು ಪಡೆದುಕೊಂಡು ಬೆಳೆಯುತ್ತಿದ್ದಂತೆ ವೈವಾಹಿಕ ಜೀವನದಲ್ಲೂ ಪಾದಾರ್ಪಣೆ ಮಾಡಿದರು. ಖಾತನಬಿ ಎಂಬ ಕನ್ಯೆಯನ್ನು ಕೈಹಿಡಿದು ತಮ್ಮಜೀವನವನ್ನೂ ಪ್ರಾರಂಭಿಸಿದರು. ಜಮಖಂಡಿಯೇ ಇವರ ವೈವಾಹಿಕ ಜೀವನದ ನೆಲೆಯೂ ಆಯಿತು. ಕಲಾಕ್ಷೇತ್ರ ಜಮಖಂಡಿ ನಿರಂತರ ಕರ್ಮಭೂಮಿಯಾಯಿತು.
ಧರ್ಮಪತ್ನಿ ಖಾತುನಬಿಯ ತವರೂರು ದಾಸ್ಯಾಳ ಗ್ರಾಮ. ಬೀಬಿಜಾನ ಎಂಬ ಚೊಚ್ಚಲ ಹೆಣ್ಣು ಮಗಳ ನಂತರ ಹುಟ್ಟಿದ ಮಗುವಿಗೆ ಅಣ್ಣಾಸಾಹೇಬ ಎಂದುಹೆಸರಿಟ್ಟರು. ಮೂರನೆಯ ಮಗಳು ಗುಲಶನ್ ಬಿ. ಈ ಮೂರು ಮಕ್ಕಳಿಗೆ ಜನ್ಮ ಕೊಟ್ಟ ತಾಯಿ ಖಾತುನಬಿ ಬಹಳ ದಿನ ಬದಿಕಲಿಲ್ಲ ಅಕಾಲಿಕವಾಗಿ ತೀರಿಹೋದಳು.
ಈ ಮಕ್ಕಳ ಪೋಷಣೆ ಮಾಡುವುದು ಕಲಾ ಜೀವನದೊಂದಿಗೆ ಅಪ್ಪಾಲಾಲರಿಗೆ ತುಂಬ ತೊಂದರೆಯಾಗತೊಡಗಿತು. ಹೀಗಾಗಿ ಅಪ್ಪಾಲಾಲನಿಗೆ ಎರಡನೇ ಮದುವೆಯನ್ನು ಹಿರಿಯರು ಬೀಳಗಿ ತಾಲೂಕಿನ ಸಿದ್ದಾಪೂರ ಗ್ರಾಮದ ಅಮೀನಮಾ ಎಂಬವಳೊಂದಿಗೆ ಮಾಡಿದರು. ಎರಡನೇ ಕುಟುಂಬದೊಂದಿಗೆ ವೈವಾಹಿಕ ಜೀವನ ಶುರು ಮಾಡಿದ ಮೇಲೆ ಸುಬರಾಬಿ, ಬಾನುಬಿ ಇಬ್ಬರೂ ಹೆಣ್ಣು ಮಕ್ಕಳ ಮೇಲೆ ಹುಟ್ಟಿದವ ಸಾಹೇಬಲಾಲ. ನಾಲ್ಕನೆಯ ಮಗಳು ಖಾತುನಬಿ.
ಮೊದಲ ಹೆಂಡತಿಯ ಹೊಟ್ಟೆಯಿಂದ ಹುಟ್ಟಿದ ಎರಡನೆಯ ಮಗ ಅಣ್ಣಾಸಾಹೆಬ ಬೆಳೆದು ದೊಡ್ಡವನಾದ. ಈತನಿಗೂ ಒಂದಿಷ್ಟು ಕಲೆಯಲ್ಲಿ ಆಸಕ್ತಿಯಿತ್ತು. ಯಾಕೋ ಏನೋ ತನ್ನ ಯಾವ ಮಕ್ಕಳಿಗೂ ಕಲೆಯಲ್ಲಿ ಮುಂದುವರಿಯಲು ಅವಕಾಶ ಕೊಡಲಿಲ್ಲ. ಕಲೆ ಇವರ ಮನೆತನದಲ್ಲಿ ಮೂಲ ಸೆಲೆಯೂ ಆಗಿತ್ತು ಎನ್ನುವುದಕ್ಕೆ ಮಕ್ಕಳು ಮೊಮ್ಮಕ್ಕಳನ್ನು ಈಗ ಪ್ರತ್ಯಕ್ಷಕಂಡಾಗ ಗೊತ್ತಾಗುತ್ತದೆ. ಅಪ್ಪಾಲಾಲನ ಮನೆತನ ಒಂದು ಭಾವೈಕ್ಯತೆಯ ಬೆಸುಗೆಯಲ್ಲಿ ಬೆಳೆಯಬೇಕಾದರೆ ಸಂಸ್ಕಾರ ಮುಖ್ಯ ಕಾರಣವಾಗುತ್ತದೆ. ಸಹೃದಯರ ಕವಟುಂಬಿಕ ಜೀವನದಲ್ಲಿ ಬಡತನ ಮಾತ್ರ ಎದ್ದು ಕಾಣುತ್ತದೆ. ಆದರೂ ಈ ಅಣ್ಣಾಸಾಹೇಬ ಬಾಲಕನಾಗಿದ್ದಾಗ ಶ್ರೀ ಕೃಷ್ಣ ಪಾರಿಜಾತದಲ್ಲಿ ಅಭಿನಯಿಸಿದ್ದನ್ನಲ್ಲದೆ, ಯಲಗಲದಿನ್ನಿಯ ಪಂಚಾಕ್ಷರಿ ನಾಟ್ಯ ಸಂಘವೆಂಬ ಕಂಪನಿಯಲ್ಲಿ ಪಾತ್ರ ಮಾಡಿದ್ದನ್ನು ನೆನಪಿಸಿಕೊಳ್ಳುತ್ತಾನೆ. ಈ ಅಣ್ಣಾಸಾಹೇಬನಿಗೆ ಮೂರು ಮಕ್ಕಳಿದ್ದಾರೆ. ಹೆಂಡತಿಯಾದ ರೋಶನಬಿ ಜತ್ತ ತಾಲೂಕಿನ ಬಡಚಿ ಗ್ರಾಮದವಳು. ತುಂಬ ಜಾಣೆ ಮತ್ತು ಸಾಂಸ್ಕೃತಿಕ ಮನಸ್ಸುಳ್ಳವಳು. ತಿಳಿವಳಿಕೆಯ ಹೆಣ್ಣು ಮಗಳು. ಅಪ್ಪಾಲಾಲರ ಮನೆತನಕ್ಕೆ ತಕ್ಕ ಸೊಸೆ. ಅತ್ತೆ – ಮಾವರ ಬಗ್ಗೆ ಅಪಾರ ಗೌರವ ಹೊಂದಿರುವ ಹೆಣ್ಣು ಮಗಳು. ನಮ್ಮ ಮಾವನಿರುವತನಕ ಕುಟುಂಬದ ನಾವ್ಯಾರೂದುಡಿಯಲು ಹೋಗಲಿಲ್ಲ.ನಮ್ಮ ಉಪಜೀವನಕ್ಕೆ ಕೊರತೆಯಾಗದಂತೆ ನಮ್ಮನ್ನು ನೋಡಿಕೊಂಡು ಹೋಗಿದ್ದಾರೆ. ಅವರು ತೀರಿಹೋದ ನಂತರ ಜೀವನದ ತಾಪತ್ರೆಯದ ಅರಿವು ನಮಗಾಗಿದೆ. ಈಗ ದುಡಿದು ತಿನ್ನುವುದು ನಮ್ಮ ಬದುಕಾಗಿದೆ. ಯಾವ ಕೆಲಸದಲ್ಲಿಯೂ ನಮಗೆ ಅನುಭವವಿಲ್ಲದಿರುವುದು ನಿಜವಾಗಿ ನಮಗೆ ತುಂಬ ತೊಂದರೆಯಾಗಿದೆ. ಮಾವನನ್ನು ಕಳೆದುಕೊಂಡ ಅನಾಥ ಪ್ರಜ್ಞೆ ಇಂದು ನಮ್ಮ ಇಡೀ ಕುಟುಂಬವನ್ನು ಕಾಡುತ್ತಿದೆ. ಜೀವನಕ್ಕೆ ಏನಾದರೂ ಮಾಡಿಕೊಂಡು ಬದುಕುವುದು ಅನಿವಾರ್ಯವಾಗಿದೆ. ಹೀಗಾಗಿ ನಾವಿಬ್ಬರೂ ಗಂಡ – ಹೆಂಡತಿಯರು ಕಾಯಿಪಲ್ಲೆ ವ್ಯಾಪಾರ ಮಾಡಿಕೊಂಡು ಉಪಜೀವನ ಮಾಡುತ್ತಿದ್ದೇವೆ. ಇದರ ಅನುಭವವೂ ನಮಗಿಲ್ಲ ಆದರೂ ದುಡಿದು ತಿನ್ನುವುದೇ ನಮ್ಮ ಜೀವನಕ್ಕೆ ಒಳ್ಳೆಯ ದಾರಿ ಎಂದು ಹೆಳುತ್ತಾರೆ. ಅಪ್ಪಾಲಾಲನ ಸೊಸೆ ಎಂದು ಗೊತ್ತಾದ ಮೇಲೆ ನೀವ್ಯಾಕೆ ಕಾಯಿಪಲ್ಲೆ ಮಾರಿ ಬದುಕ್ತೀರಿ. ನಿಮ್ಮ ಮಾವ ನಿಮಗೆ ಸಾಕಷ್ಟು ಗಳಿಸಿ ಇಟ್ಟಿರಬೇಕಲ್ಲ ಅವನಂಥ ಕಲಾವಿದನನ್ನು ಇನ್ನು ಮುಂದೆ ನಾವೇನ ಕಾಣ್ತೀವಿ ಅಂತಾರ. ಇಂಥ ಮಾತು ಮತ್ತಷ್ಟು ನಮ್ಮನ್ನು ಕಬ್ಜರನ್ನಾಗಿ ಮಾಡುತ್ತದೆ. ನಮ್ಮ ಮಾವ ನಮ್ಮ ಸಮಾಜದಾಗ ಹುಟ್ಟ ಬಾರದಿತ್ತು. ನಮ್ಮಸಮಾಜದ ಕಟ್ಟಳೆಗಳು ನಮ್ಮ ಜೀವನಕ್ಕೆ ಅಶಾದಾಯಕವಾಗಿಲ್ಲ. ನಮ್ಮ ಮಾವನ ಫೋಟೊ ಹಾಕಿಕೊಳ್ಳಲೂ ನಮ್ಮ ಧರ್ಮದಲ್ಲಿ ಅನುಕೂಲವಿಲ್ಲ. ಅಪ್ಪಾಲಾಲ ನದ್ಧಾಫ ಅಂದ್ರೆ ಎಲ್ಲಿ ಹೋದಲ್ಲಿ ಅವನ ನೆನಪು ಮಾಡಿ ನಮ್ಮನ್ನು ಎಚ್ಚರಿಸುತ್ತದೆ, ಪ್ರಾಮಾಣಿಕ ಜೀವನದಲ್ಲಿ ನಾವು ಹೇಗೆ ಬದುಕಬೇಕೆಂಬುದನ್ನು ಕಲಿಸಿಕೊಡುತ್ತದೆ ಎನ್ನುತ್ತಾಳೆ. ಮಕ್ಕಳಲ್ಲಿಯೂ ಕಲಾದೇವಿ ಇಣಿಕಿ ಹಾಕ್ತಾಳೆ. ಸಮಾಜದ ಸಂಪ್ರದಾಯ ನಮ್ಮನ್ನು ಕಾಡುತ್ತದೆ. ಜಮಖಂಡಿ ಜನರು ಮನಸ್ಸು ಮಾಡಿದರೆ ಇಷ್ಟೊತ್ತಿಗೆ ಜಮಖಂಡಿಯಲ್ಲಿ ಅಪ್ಪಾಲಾಲನ ಮೂರ್ತಿ (ಪ್ರತಿಮೆ) ಪ್ರತಿಸ್ಠಾಪನಾ ಮಾಡಬಹುದಾಗಿತ್ತು. ನಮ್ಮ ಮಾವನದೂ ಏನಾದ್ರೂ ಒಂದು ಸ್ಮಾರಕ ಜಮಖಂಡಿಯಲ್ಲಿ ಆಗಬೇಕು. ಮನಸ್ಸು ಮಾಡಿದ್ರೆ ಇದೇನು ದೊಡ್ಡದಲ್ಲ. ಆದ್ರೆ, ಇದಕ್ಕೆ ನಮ್ಮವರೇ ಯಾರೋ ಅಡ್ಡಗಾಲು ಹಾಕಿದ್ದಾರೆಂದು ಕೇಳೀನಿ ಎಂದು ತನ್ನ ಒಡಲ ಬಿಚ್ಚಿ ದುಃಖ ತೋಡಿಕೊಳ್ಳುತ್ತಾಳೆ. ನಮ್ಮ ಮಾವ ಇರುವಾಗ ನಾವು ಮನಿಬಿಟ್ಟು ಹೊರಗೆ ಹೋಗಿಲ್ಲ ಅನ್ನುವುದು ಬೇರೆ ಮಾತು. ಇಂದು ನಮ್ಮ ಮಕ್ಕಳಲ್ಲಿರುವ ಪ್ರತಿಭೆಯನ್ನು ಹೊರಗೆ ಹಾಕಬೇಕಾದ್ರೆ ನಮಗೆ ತೊಂದ್ರಿ ಅದ. ಯಾಕಂದ್ರೆ ಗೋಸೆ ನೋಡ್ರಿ. ಅಂದ್ರೆ ಮಕ್ಕಳು ಬುರಕಾಹಾಕ್ಕೊಂಡು ಹೊರಗೆ ಹೋಗ್ಯೇಕು. ಸಮಾಜದ ಸಂಪ್ರದಾಯನೂ ನಮಗ ಅನಿವಾರ್ಯ. ಯಾವುದು ಒಳ್ಳೆಯದು ಯಾವುದು ಕೆಟ್ಟದ್ದು ಎನ್ನೊದು ನಮಗೆ ತಿಳಿಲಾರದಂಗಾಗಿದೆ. ಈ ಹೆಣ್ಣು ಮಗಳ ಮಾತು ಕೇಳಿದ್ರೆ ತಮ್ಮ ಸಾಂಸ್ಕೃತಿಕ ಮನಸ್ಸು ಎಷ್ಟು ಸಂಕುಚಿತಗೊಂಡಿದೆ ಎನ್ನುವುದು ಅರಿವಾಗುತ್ತದೆ. ಅದೇ ಬೀಬಿಜಾನನ ಗಂಡ ಹಾಜೀಸಾಹೇಬ ಅಮಿನಸಾಹೇಬ ನದ್ಧಾಫನ ನಿಡೋಣಿ ಇವರು ಅಂದ್ರೆ ಅಪ್ಪಲಾಲ ನದ್ಧಾಫ ಮಾವನ ಮೊದಲನೇ ಹೆಂಡತಿ ಮಗ ಈಗ ಪಾರಿಜಾತ ಕಂಪನಿ ಕಟ್ಟಿಕೊಂಡು ಇದೇ ಆಟದಲ್ಲಿ ಮುಂದುವರೆದಾರು. ಆದ್ರೆ ನಮ್ಮ ಮನಿಯವರಿಗೆ ಅದು ಸಾಧ್ಯವಾಗಿಲ್ಲ. ನಾವು ದುಡಿಯೋದು ತಿನ್ನೂದು ಮಾಡ್ತೀವಿ. ಇದರಿಂದ ಸಮಾಜಕೇನೂ ಉಪಯೋಗ ಆಗುದಿಲ್ಲಾ, ಎನ್ನುವಂಥ ಒಡಲಾಳದ ಮಾತುಗಳ ಕಲೆಯನ್ನು ಗೌರವಿಸುವ ಮನಸ್ಸಿನ ಸೊಸೆಯೊಬ್ಬಳು ಅಪ್ಪಾಲಾಲರಿಗೆ ಸಿಕ್ಕಿದ್ದು, ನಮ್ಮ ನಾಡಿನ ಸುದೈವ. ಇಂದು ಯಾರಾದರೂ ಅಪ್ಪಾಲಾಲನ ಮನೆಗೆ ಕಲಾಸಕ್ತರು ಹೋದ್ರೆ ನಿರಾಶೆಯಾಗಿ ಬರಲಾರರು. ಆತಿಥ್ಯ ಪ್ರೀತಿ – ಸಹೃಯದ ಮಾತುಗಳು ಅವಳ ಬಾಯಿಂದ ಬರುತ್ತವೆ. ಬಂದಾವ್ರೆಲ್ಲಾ ಬರೀ ಕೇಳ್ತಾರು – ಹೋಗ್ತಾರು ಇರುವ ಮಾಹಿತಿಯ ಫೋಟೊ – ಕಾಗದ ಪುಸ್ತಕ ಒಯ್ದುಬಿಡ್ತಾರು ತಿರುಗಿ ಮಾತ್ರ ಯಾರೂ ಕೊಟ್ಟಿಲ್ಲಾ ಎನ್ನುತ್ತಾರೆ. ಯಾರಿಂದಲೂ ನಮಗ ಏನೂ ಸಹಾಯವಾಗಿಲ್ಲ ಎನ್ನುವ ಆಲಾಪ ಅವಲದಾಗಿದೆ. ಅದಕ್ಕಿಂತಲೂ ಮುಖ್ಯವಾಗಿ ಅಪ್ಪಾಲಾಲನ ದಾಖಲೆಗಲು ಮನೆಯಲ್ಲಾದರೂ ಇರಬೇಕೆಂಬುದು ಮನೆಯವರ ಅಪೇಕ್ಷೆಯಾಗಿದೆ.
ಮನೆಯಲ್ಲಿ ಮೂರು ಮಕ್ಕಳು ಬೆಳೆಯುತ್ತವೆ. ಮುಗ್ಧ ಮನಸ್ಸಿನ ಕುಟುಂಬ ಇದಾಗಿದೆ, ಖಾತುಬಿನ ಹೊಟ್ಟೆಯ ಮಗನಾಗಿರುವ ಅಣ್ಣಾಸಾಹೇಬನ ಹೆಂಡತಿ ರೋಶನ್ ಬಿ ಮೂರು ಮಕ್ಕಳಲ್ಲಿ ಒಬ್ಬಳು ರೇಶ್ಮಾ, ಇನ್ನೊಬ್ಬಳು ಆಸ್ಮಾ ಒಬ್ಬ ಗಂಡು ಮಗ ಸಿರಾಜ ಐ. ಟಿ. ಐ ಕಲ್ಲಿಯುತ್ತಿದ್ದಾನೆ. ಹೆಣ್ಣು ಮಕ್ಕಳು ಹೈಸ್ಕೂಲಿನಲ್ಲಿ ಓದುತ್ತಿದ್ದಾರೆ.
ಕನಿಷ್ಠ ಈ ಮಕ್ಕಳ ಶಿಕ್ಷಣಕ್ಕಾದರೂ ಸರ್ಕಾರ ಸರ್ವತೋಮುಖ ಸಹಾಯ ಮಾಡಬೇಕೆನ್ನುವ ಮನಸ್ಸು ಕಂಡವರದಾಗಿದೆ. ಒಬ್ಬ ಶ್ರೇಷ್ಠ ಕಲಾವಿದನಾಗಿ ಮೆರೆದ ಅಪ್ಪಾಲಾಲ ತನ್ನ ಕಲಾಸಕ್ತಿಗಾಗಿ ವಿದ್ಯೆ ಕಲಿಯುವುದನ್ನೇ ಬಿಟ್ಟು ಕಲಾ ನಿಪುಣನಾದ. ಆದ್ರೆ ಆತನ ಮೊಮ್ಮಕ್ಕಳು ಬಡತನದಿಂದ ಪರದಾಡುವುದು ಕೇಳಿದವರ ಮನಸ್ಸು ಕಸಿವಿಸಿಗೊಳ್ಳುತ್ತಿದೆ. ಅಪ್ಪಾಲಾಲನ ರೂಪ, ಸ್ವಭಾವ ಎಲ್ಲ ಹೊತ್ತುಕೊಂಡು ಭೂಮಿಗೆ ಬಂದ ಇವರಲ್ಲಿ ಕಲಾದೇವಿ ಪ್ರತಿಭೆಯನ್ನು ಕೊಡಲಾರದೇ ಇರಲಾರಳು. ಇಂಥ ಮಕ್ಕಳು ಹೊಸ ಸಮಾಜದ ಆಧುನಿಕತೆಯನ್ನು ಮೈಗೂಡಿಸಿಕೊಂಡು ಬೆಳೆಯಬೇಕು. ಸಂಪ್ರದಾಯದ ಸುಳಿಗೆ ಸಿಕ್ಕು ಕರಗಬಾರದು ಎನ್ನುವ ಕಳಕಳಿ ಪ್ರತಿಯೊಬ್ಬರನ್ನೂ ಕಾಡುತ್ತದೆ. ಒಂದು ಸಮಾಜದಲ್ಲಿದ್ದರು ಸಮಾಜವನ್ನು ಹೃದಯಶ: ಗೌರವಿಸಬೇಕು. ಅದು ಸಮಾಜದ ಘನತೆಯಾಗುತ್ತದೆ. ಸಮಾಜ ಪ್ರತಿಯೊಂದು ಕುಟುಂಬದ ಸದಿಚ್ಚೆಯನ್ನು ಬೆಳೆಸಬೇಕು. ಸದ್ವಿಚಾರಗಳನ್ನು ತುಂಬಬೇಕು. ಬಾಲ್ಯದಲ್ಲಯೇ ಕಲೆಯ ಬೆನ್ನು ಹತ್ತಿ ವಿದ್ಯಾತ್ಯಾಗಮಾಡಿಕೊಂಡ ಅಪ್ಪಾಲಾಲನ ಮೊಮ್ಮಕ್ಕಳಿಗಾದರೂ ವಿದ್ಯಾ ಸೌಲಭ್ಯ ಸರ್ಕಾರದಿಂದ ಒದಗಬೇಕು. ಇದು ಅಪ್ಪಾಲಾಲರಿಗೆ ಕೊಡುವ ಗೌರವ. ಇದರಿಂದ ಆತನ ಆತ್ಮಕ್ಕೆ ಶಾಂತಿ ಲಭಿಸಿದಂತಾಗುತ್ತದೆ.
ಅಪ್ಪಾಲಾಲ ನದ್ಧಾಫರ ಎರಡನೇ ಹೆಂಡತಿ ಅಮಿನಮಾ ಈಗ ಜಮಖಂಡಿಯಲ್ಲಿದ್ದಾಳೆ. ಅಪ್ಪಾಲಾಲರು ತೀರಿಕೊಂಡ ನಂತರ ಕೇವಲ ಎರಡುನೂರು ರೂಪಾಯಿಗಳ ಮಾಸಾಶನ ಬರುತ್ತಿದೆ! ಇಂದಿನ ಕಾಲದಲ್ಲಿ ೨೦೦ ರೂ. ಗಳಲ್ಲಿ ಬದುಕು ಹೇಗೆ ನೂಕಬೇಕೆಂಬ ಪ್ರಜ್ಞೆ ಯಾರಿಗೆ ಹೊಳೆಯಬೇಕು? ಪಾಪ ಈ ಹೆಣ್ಣು ಮಗಳ ಗೋಳು ಯಾರಿಗೆ ತೋಡಿಕೊಂಡರೆ ಇದರ ಪರಿಹಾರವಾಗಲು ಸಾಧ್ಯ? ಕಲಾಭಿಮಾನಿಯಾದ ಅಧಿಕಾರಿಗಳಾದರೂ ಇರಬೇಕು ಅಂದ್ರೆ ಬದುಕು ನೂಕುವ ಹಾದಿ ಬಗ್ಗೆ ಯೋಚನೆ ಹೊಳೆದೀತು. ಅನಕ್ಷರತೆ ಸಾಂಸ್ಕೃತಿಕ ಬದುಕಿಗೆ ಅಡ್ಡ ಬಂದರೂ ಸುಸಂಸ್ಕೃತ ಜೀವನಕ್ಕೆ ಅಡ್ಡ ಬರಲಾರದುಃ ಅಂಥ ಕುಟುಂಬವಿದು.
ಅಪ್ಪಾಲಾಲರ ಎರಡನೇ ಮಗ ಅಂದ್ರೆ ಅಮಿನಮಾನ ಮಗ ಸಾಹೇಬಲಾಲ ಇದ್ದಾನೆ. ಇತನಿಗೆ ಇಬ್ಬರು ಮಕ್ಕಳು ಒಬ್ಬ ಗಂಡುಮಗ ಒಬ್ಬಳು ಹೆಣ್ಣು ಮಗಳು. ಸಾಹೇಬಲಾಲನ ಪತ್ನಿ ಪರಮಿನ ಬಾಬು ಇತ್ತೀಚೆಗೆ ತೀರಿಹೋದಳು. ಮಗನ ಹೆಸರು ನಸರಿನ್. ಈ ಇಬ್ಬರು ಮಕ್ಕಳ ಪೋಷಣೆ ಈತನಿಗೆ ಕಷ್ಟವಾಗಿದೆ. ಈ ಮಕ್ಕಳು ಈಗ ಈತನ ಅತ್ತೆ ಮನೆಯಲ್ಲಿ ಬೆಳೆಯುತ್ತಿವೆ. ಅಪ್ಪಾಲಾಲನ ಮೊಮ್ಮಕ್ಕಳ ಬಗ್ಗೆ ಸರ್ಕಾರ ಒಂದಿಷ್ಟು ಗಮನ ಹರಿಸಿ ಮಕ್ಕಳ ಶಿಕ್ಷಣಕ್ಕಾದರೂ ಸರ್ವತೋಮುಖ ನೆರವು ನೀಡಬೇಕು. ಅಂದಾಗ ಒಬ್ಬ ಕಲಾಕಾರನಿಗೆ ಸಮಾಜ – ಸರ್ಕಾರ ಮನ್ನಣೆ ಕೊಟ್ಟಂತಾಗುತ್ತದೆ. ಮಾಜಿ ಸೈನಿಕರ ಮಕ್ಕಳಿಗೆ ಸಿಗುವ ಸೌಲಭ್ಯಗಳು ಸಾಂಸ್ಕೃತಿಕ ನೆಲದ ಸೇವೆ ಮಾಡಿದವರಿಗೂ ಸಲ್ಲಬೇಕು. ಅಪ್ಪಾಲಾಲರ ತಾಯಿ ಐದು ಜನ ಸಹೋದರಿಯರು. ಈ ಐವರಲ್ಲಿ ಒಬ್ಬಳು ಇಮಾಂಬು ಇವರಿಗೆ ಗಂಡು ಮಕ್ಕಳಿರಲ್ಲಿಲ್ಲ. ಹೀಗಾಗಿ ಇವರ ಹೆಸರಿನ ಐದು ಎಕರೆ ಜಮಿನನ್ನು ಅಪ್ಪಾಲಾಲ ಮತ್ತು ಹಾಜೀಸಾಹೆಬ ಇವರಿಗೆ ಕೊಟ್ಟಳು. ಈ ಜಮಿನು ಮಾತ್ರ ಇವರ ಸ್ಥಿರಾಸ್ತಿ. ಈಗ ಅಪ್ಪಾಲಾಲರ ಹೆಸರಿನಲ್ಲಿರುವ ಎರಡುವರೆ ಎಕರೆ ಜಮೀನಿನಲ್ಲಿ ಅಪ್ಪಾಲಾಲರ ಇಬ್ಬರೂ ಮಕ್ಕಳು ಉಪಜೀವನ ಮಾಡಬೇಕು.
ಇನ್ನು ತಾರಾಪತ್ನಿ ಚಂಪಾಬಾಯಿ ಸುಳೆ ಕುಟುಂಬ ಕೂಡ ಇವರೆದುರಿನ ಸ್ವಂತ ಮನೆಯಲ್ಲಿಯೇ ಇದೆ. ಇವೆರಡೂ ಕುಟುಂಬ ಈಗಲೂ ಅನ್ಯೋನ್ಯವಾಗಿರುವುದು ವಿಶೇಷ. ಇವರಿಬ್ಬರ ಕುಟುಂಬಕ್ಕೆ ಸಂಬಂಧ ಆಧಾರವಾಗಿದೆಯೆಂದು ಬರೆಯಬೇಕಾಯಿತು. ಯಾಕೆಂದರೆ ಈ ಸಂಬಂಧದ ಬಗ್ಗೆ ಸ್ವತಃ ಎರಡೂ ಕುಟುಂಬದಲ್ಲಿ ಸದಭಿಪ್ರಾಯ ನಾನು ಸ್ವತಃ ಇವರ ಮನೆಗೆ ಹೋದಾಗ ತಿಳಿದಿದೆ. ಈ ಎರಡೂ ಕುಟುಂಬಗಳು ತುಂಬ ಪ್ರೀತಿಯಿಂದ ಕೂಡಿಕೊಂಡು ಇರುವುದು ಯಾರೇ ಲೇಖಕನಲ್ಲಿ ವಿಶ್ವಾಸ ಹುಟ್ಟಿಸುತ್ತದೆ. ಸುಮಾರು ೧೯೭೧ ರಿಂದಲೇ ನಾನು ಇದೇ ಜಮಖಂಡಿಯ ರಹವಾಸಿಯಾಗಿರುವುದರಿಂದ ನೂರಾರು ಜನರ ಬಾಯಿ – ಕಿವಿಗಳು ಸಾಕ್ಷಿ ಹೇಳುತ್ತವೆ.
ಚಂಪಾಬಾಯಿ ಮೂಲತಃ ಬೈಲಹೊಂಗಲ ತಾಲೂಕಿನ ನನದಿಯವಳು. ಇವರ ತಾಯಿ – ಮತ್ತು ಅಜ್ಜ ತುಂಬ ಪ್ರೀತಿಯಿಂದ ಕಲಾಕ್ಷೇತ್ರಕ್ಕೆ ಕಳಿಸಿದ್ದಾರೆ. ಚಂಪಾಬಾಯಿ ಒಬ್ಬ ಶ್ರೇಷ್ಠ ಕಲಾವಿದೆ. ಪಾರಿಜಾತ ಕಂಪನಿಯಲ್ಲಿ ಅವಿರತವಾಗಿ ದುಡಿದವಳು. ಮೂಲತಃ ಕೌಜಲಗಿ ನಿಂಗವ್ವನ ಕಂಪನಿಯಿಂದ ಬೆಳಕಿಗೆ ಬಂದವಳು. ಅಪ್ಪಾಲಾಲನ ಕಂಪನಿಯೊಂದಿಗೇನೇ ಕೊನೆಯುಸಿರೆಳೆದಳು. ಈ ಇಬ್ಬರ ಅನ್ಯೋನ್ಯತೆ ಕಲಾಕ್ಷೇತ್ರದಲ್ಲಿ ಸ್ಪರ್ಧಾತ್ಮಕ ಅಭಿನಯದಂತೆ ಬೆಳೆದು ಬಂದಿದ್ದಾಗಿದೆ. ಒಬ್ಬರಿಗಿಂತಲೂ ಒಬ್ಬರು ಹೆಚ್ಚು – ಹೆಚ್ಚಾಗಿ ಬೆಳೆದವರು. ಅಪ್ಪಾಲಾಲ ನದ್ಧಫರು ಗಂಡಾಗಿ ಹುಟ್ಟಿ ಹೆಣ್ಣಿನ ಅಭಿನಯ ಮೀರಿ ಬೆಳೆದವರು! ಹೆಣ್ಣು ನಾಚಿ ನೀರಾಗಬೇಕು! ಅಪ್ಪಾಲಾಲ ಸ್ತ್ರೀಪಾತ್ರಾಭಿನಯ ಕಂಡು ಚಂಪಾಕೂಡ ಎಲ್ಲ ಪಾತ್ರಗಳಿಗೂ ಸೈ ಎನಿಸಿಕೊಂಡವಳು. ರುಕ್ಮಿಣಿ, ಕೊರವಂಜಿ ಪಾತ್ರಗಳು ಇವರಿಗೆ ವಿಶೇಷ. ಅಪ್ಪಾಸಾಹೇಬ ಚಂಪವ್ವನ ಮಗ. ಮೊಹಬತ್ ಬಿ ಎನ್ನುವಾಕೆ ಅಪ್ಪಾಸಾಹೇಬನ ಧರ್ಮ ಪತ್ನಿ. ಮೂರು ಹೆಣ್ಣು ಒಂದು ಗಂಡು ಹೀಗೆ ನಾಲ್ವರು ಮಕ್ಕಳು. ಅಪ್ಪಾಸಾಹೇಬ ಚುರುಮುರಿ ಭಟ್ಟಿಯಲ್ಲಿ ಕೆಲಸ ಮಾಡಿಕೊಂಡು ಉಪಜೀವನ ಮಾಡುತ್ತಾನೆ. ಅದು ಚಂಪಾಬಾಯಿ ಬಗ್ಗೆ ಬರೆಯುವಾಗ ಹೆಚ್ಚು ಸೂಕ್ತ. ಅಪ್ಪಾಲಾಲ ನದ್ಧಾಫರ ಕಲಾತ್ಮಕ ಮತ್ತು ವೈಯಕ್ತಿಕ ಜೀವನದ ನೋವು ನಲಿವಿನಲ್ಲಿ ಬೆಳೆದು ಹೆಸರು ಮಾಡಿದ ಕಲಾವಿದೆಯ ಮೂಲ ಗುರು ತಾಯಿ ಮತ್ತು ಅಜ್ಜ. ಇವರ ಪ್ರೋತ್ಸಾಹದಿಂದಲೇ ಗುರಪ್ಪ ಬಸೆಟ್ಟೆಪ್ಪ ಅನಂತಪೂರ ಅವರು ಕಲಾಗುರುವಾದದ್ದು.
ರಂಗ ಜಗದ ದಿಗ್ಗಜರ ಅನುಶಾಸಕ
ಶ್ರೀ ಕೃಷ್ಣ ಪಾರಿಜಾತವು ಪುರಾಣ ಪ್ರತೀತಿಯ ಮಿಥಿಕ್ ಕೃತಿಯಾದರೂ ರಚನಕಾರನ ಕೌಶಲ್ಯದಿಂದಾಗಿ ಅದ್ಭುತ ಸೃಷ್ಟಿಯೇ ಆಗಿದೆ. ಸರ್ವಧರ್ಮೀಯರನ್ನು, ಸರ್ವಮತೀಯರನ್ನು ಆಕರ್ಷಿಸುವ ಮತ್ತು ಕಲಾಸಕ್ತಿಯನ್ನು ಹುಟ್ಟಿಸುವ ಅಪೂಟವಾದ ಜ್ಞಾನ ಬೀಜಗಳು ಅದರಲ್ಲಿವೆ. ಹೀಗಾಗಿ ಶ್ರೀ ಕೃಷ್ಣ ಪಾರಿಜಾತವನ್ನು ನೋಡಿದವರು ಒಂದಿಲ್ಲೊಂದು ರೀತಿಯಲ್ಲಿ ಒಂದಿಲ್ಲೊಂದು ದೃಷ್ಟಿಯಲ್ಲಿ ಮನನೀಯ ಮಾಡಿಕೊಳ್ಳುತ್ತಾರೆ. ಬರಹಗಾರನ ವಿಶಾಲ ದೃಷ್ಟಿ ಪಾರಿಜಾತವನ್ನು ಒಮದು ಸಾರ್ವಕಾಲಿಕ ಕೃತಿಯನ್ನಾಗಿಸಿದೆ.
ಇದು ಬಹು ವಿಸ್ತೃತವಾದ ಕ್ಷೇತ್ರ ಈ ಕ್ಷೇತ್ರದಲ್ಲಿ ಕೆಲಸ ಮಾಡಿದವರೆಲ್ಲರೂ ದಾಖಲೆಗೆ ಬರುವುದು ಕಷ್ಟದ ಕೆಲಸ. ನೂರಾ ಅರವತ್ತು ವರ್ಷಗಳಿಂದ ಇದು ಸಾಗಿಬಂದಿದ್ದರೂ ಇದರ ಮೇಲೆ ರಚನಾತ್ಮಕ ಕೆಲಸ ನಡೆದದ್ದು ಇತ್ತಿಚೆಗಷ್ಟೆ.
ಇದೇ ಜಮಖಂಡಿ ತಾಲೂಕಿನ ಕುಮಚನೂರಲ್ಲಿ ೧೯೨೦ರಲ್ಲಿ ಶ್ರೀ ಕೃಷ್ಣ ಪಾರಿಜಾತ ಕಂಪನಿಯೊಂದು ಹುಟ್ಟಿಕೊಂಡಿತು. ಕುಂಚನೂರ ಗ್ರಾಮದೇವತೆಯಾದ ಶ್ರೀ ಮಹಾದೇವ ಹೆಸರು ಹೊತ್ತ ಸೇವೆ ಮಾಡುತ್ತಿತ್ತು. ರಾಮಚಂದ್ರ ಸಾವಂತ, ಸನದಿ ಗ್ರಾಮದ ಕಲಾವಿದ ಶ್ರೀ ಕೃಷ್ಣನ ಪಾತ್ರದಲ್ಲಿ ಮುರಿಗೆಯ್ಯ ಸ್ವಾಮಿ ಅಭಿನಯಿಸುತ್ತಿದ್ದ. ದೊರೆಸಾನಿ ಅಥವಾ ಗೊಲ್ಲತಿ ಎನ್ನುವ ಪಾತ್ರದಲ್ಲಿ ಆಲಗೂರ ಭೀಮಶಿ ಅಭಿನಯಿಸುತ್ತಿದ್ದ. ಕುಂಬಾರ ನೀಲಪ್ಪ ಎಂಬಾತ ರುಕ್ಮಿಣಿ ಪಾತ್ರದಲ್ಲಿ ಅಭಿನಯಿಸುತ್ತಿದ್ದ. ಭಾಗವತ ಪಾತ್ರದಲ್ಲಿ ಕೋಣೆಗೋಳ ಮಲ್ಲೇಶ್ವಪ್ಪ ಅಭಿನಯಿಸುತ್ತಿದ್ದು ಸರ್ವಧರ್ಮ – ಸರ್ವಮತೀಯರ ಸಂಘಟನೆಗಳು ಐವತ್ತು ಅರವತ್ತು ವರ್ಷಗಳಿಂದ ನಡೆದುಕೊಂಡು ಬರುತ್ತವೆಂದರೆ ಅವರವರ ಸೇವೆ – ಭಕ್ತಿಗೆ ಕಾರಣವಾಗಿತ್ತೆಂದು ಹೇಳಬೇಕು. ಇದು ಕೇವಲ ಒಂದು ಕಂಪನಿಗೆ ಉದಾಹರಣೆಯಾಗಿರುವ ಮಾತಲ್ಲ; ಬಹಳಷ್ಟು ಕಂಪನಿಗಳ ನಿಷ್ಠೆ ಇದೇ ಆಗಿತ್ತು. ಬಹಳೆಂದರೆ ಕಲಾವಿದರು ಕಂಪನಿಯಿಂದ ಕಂಪನಿಗೆ ಬದಲಾವಣೆಗೊಳ್ಳುತ್ತಿದ್ದರಷ್ಟೆ. ಆದ್ರೆ ಯಾವುದೇ ಕಾರಣದಿಂದ ಕಲಾಭಿನಯದಿಂದ ಬಿಟ್ಟು ಹೋದವರು ಬಹುತೇಕ ಯಾರೂ ಇಲ್ಲ. ಆದ್ರೆ ಅಪ್ಪಾಲಾಲ ನದ್ಧಾಫರ ಪಾರಿಜಾತ ಹುಟ್ಟಿ ನಾಲ್ಕು ವರ್ಷಗಳಲ್ಲಿ ಇದು ತಟಸ್ಥಗೊಂಡಿತು. ಈ ರೀತಿ ನಿಂತ ಸಂಘಟಿತಗೊಂಡು ಸುರುವಾಗಲು ಸಾಧ್ಯವೂ ಇತ್ತು. ಕುಂಚನೂರಿನ ಕೋಣೆಗೋಳ ಮನೆತನವೊಂದು ಶ್ರೀ ಕೃಷ್ಣ ಪಾರಿಜತ ಕ್ಷೇತ್ರದಲ್ಲಿ ತುಂಬ ಕೆಲಸ ಮಾಡಿದೆ ಮಲ್ಲೇಶಪ್ಪ ಮಾತ್ರವಲ್ಲ, ಸ್ವಾತಂತ್ರ್ಯ ಯೋಧ ಮಹದೇವಪ್ಪ ಕೂಡ ತುಂಬ ದುಡಿದಿದ್ದಾರೆ. ಜೊತೆಗೆ ಈತನ ತಮ್ಮ ಮುತ್ತಪ್ಪ ಕೋಣೆಗೋಳ ಸಹಿತ ಬಹಳಷ್ಟು ವರ್ಷ ಅಂದ್ರೆ ಜೀವನದ ಕೊನೆಯವರೆಗೆ ದುಡಿದವ. ಹೀಗೆಯೇ ಇದೇ ತಾಲೂಕಿನ ಟಕ್ಕಳಕಿಯಲ್ಲಿಯೂ ೧೯೨೫ ರಲ್ಲಿ ಮತ್ತೊಂದು ಕಂಪನಿ ಹುಟ್ಟಿಕೊಂಡಿತು. ಒಮದು ರೀತಿಯಲ್ಲಿ ಹಳ್ಳಿ ಹಳ್ಳಿಯಲ್ಲಿ ಹುಟ್ಟಿಕೊಳ್ಳುವ ಈ ಕಂಪನಿಗಳು ಶ್ರೀ ಕೃಷ್ಣನ ಭಕ್ತರ ಗುಂಪು ಅಥವಾ ಶ್ರೀಕೃಷ್ಣನ ಅಭಿಮಾನಿಗಳ ಸಂಘಟನೆಯೂ ಅನ್ನಬಹುದು. ಟಕ್ಕಳಕಿ ವಿಠಲರಾವ್ ಒಬ್ಬರು ಇಲ್ಲಿ ಹೆಚ್ಚು ಬೆಳೆದಿರುವ ಶ್ರೇಷ್ಠ ಕಲಾವಿದರು. ಅಪ್ಪಾಲಾಲನ ಕಂಪನಿಯ ಭರಾಟೆಯಲ್ಲಿ ಸಣ್ಣ ಪುಟ್ಟ ಕಂಪನಿಗಳು ಬದಿಗೆ ಸರಿಯ ತೊಡಗಿದವು. ಅಪ್ಪಾಲಾಲನ ಕಂಪನಿಯಲ್ಲಿ ವಿಠಲರಾವ್ ಟಕ್ಕಳಕಿ ಸೇರಿಕೊಂಡ ನಂತರ ಚಿನ್ನದ ಉಂಗುರಕ್ಕೆ ಹರಳು ಸೇರಿ ಮಿಂಚಿದಂತಾಯಿತು ಅಪ್ಪಾಲಾಲನ ಅಣ್ಣ ಹಾಜಿಸಾಹೇಬ ಭಾಗವತ ಪಾತ್ರ ಮಾಡುತ್ತಿದ್ದ. ಗೊಲ್ಲತಿ, ಸತ್ಯಭಾಮಾ ಕೊರವಂಜಿ ಪಾತ್ರಗಳನ್ನು ಅಪ್ಪಾಲಾಲ ಮಾಡುವುದಂತು ಸೈಯೇ ಸೈ. ಚಂಪಾಬಾಯಿ ನಣದಿ ದೊರೆಸಾನಿ ಪಾತ್ರದಲ್ಲಿ ಅಭಿನಯಿಸಿದರೆ ಕುಂಚನೂರ ನೀಲಪ್ಪ ಹಾರ್ಮೋನಿಯಮ್ ವಾದಕನಾದ. ನಾರದ ಮತ್ತು ಗೋಪಾಲನ ಪಾತ್ರದಲ್ಲಿ ಹಿಪ್ಪರಗಿ ಸಂಗಪ್ಪನಿದ್ದ. ಮಮದಾಪೂರ ಸಿದ್ದಪ್ಪ ತಬಲಾಸಾಥ. ಹುಲ್ಯಾಳದಲ್ಲಿದ್ದ ಈ ಕಲಾವಿದರೆಲ್ಲರೂ ತಮ್ಮ ತಮ್ಮ ಪ್ರತಿಭೆಯಲ್ಲಿ ಸ್ವತಂತ್ರ ಶೂರರೇ ಆಗಿದ್ದರು. ಅಂತೆಯೇ ಪಾರಿಜಾತ ಕ್ಷೇತ್ರದಲ್ಲಿ ಅಪ್ಪಾಲಾಲ ನದ್ಧಾಫ ರಂಗ ಜಗದ ದಿಗ್ಗಜನಾಗಲು ಸಾಧ್ಯವಾಯಿತು.
ಅಪ್ಪಾಲಾಲ ನದ್ಧಾಫ ಮತ್ತು ಟಕ್ಕಳಕಿ ವಿಠಲರಾವ ಕೊಡಿಕೊಂಡು ಕಂಪನಿ ಕಟ್ಟಿದರು. ಆದ್ರೂ ಅಪ್ಪಾಲಾಲನೇ ಮಾಲಿಕ ಎನ್ನುವುದು ವಿಶೇಷ. ವೈಯಕ್ತಿಕ ಭಿನ್ನಾಭಿಪ್ರಾಯಗಳಿಂದ ಮತ್ತೆ ಅಪ್ಪಾಲಾಲ ಹೆಸರಿನ ತಂಡದಲ್ಲಿದ್ದ ವಿಠಲರಾವ ಟಕ್ಕಳಕಿ ಉಳಿಯಲಿಲ್ಲ, ಟಕ್ಕಳಕಿಯವರ ತಂಡದಲ್ಲಿ ಭೀಮಪ್ಪ ಹಿಡಕಲ್ ಭಾಗವತ, ಟಕ್ಕಳಕಿ ಪಾರೀಶಪ್ಪ ಸಹ ಭಾಗವತ ಸುಲ್ತಾನ ಸಾಹೇಬ ಕೆರೂರ ಸತ್ಯಭಾಮೆ ಪಾತ್ರದಲ್ಲಿದ್ದರೆ, ಕೊಲ್ಹಾರ ಮುತ್ವಯ್ಯ ದೊರೆಸಾನಿ ಹಾಗೂ ರುಕ್ಮಿಣಿ ಪಾತ್ರದಲ್ಲಿದ್ದರು. ಮಹಾರುದ್ರಪ್ಪ ಮತ್ತು ಬಸಪ್ಪ ಹಾರ್ಮೋನಿಯಂ ಮತ್ತು ತಬಲಾಕ್ಕಿದ್ದರು. ಇವರಿಬ್ಬರೂ ತೇರದಾಳ ಮತ್ತು ಬನಹಟ್ಟಿಯವರಾಗಿದ್ದರು. ಬಹುತೇಕ ತಂಡಗಳು ತೂತು ಬಿದ್ದ ನಾವೆಗಳೇ ಆದವು. ಆದ್ರೆ ಅಪ್ಪಾಲಾಲ ಮಾತ್ರ ಸ್ಥಿತಪ್ರಜ್ಞನಾಗಿದ್ದ. ಆತನ ಅದೃಷ್ಟವೂ ಒಳ್ಳೆಯದಿತ್ತು. ಒಡೆದುಕೊಂಡವರಿಗೆಲ್ಲರಿಗೂ ಅಪ್ಪಾಲಾಲನ ಕಂಪನಿ ಆಶ್ರಯ ಸ್ಥಾನವೇ ಆಗಿತ್ತು. ಈ ಮನುಷ್ಯನ ಮನಸ್ಸು ಕೂಡ ಚೆನ್ನಾಗಿತ್ತು. ಹೀಗಾಗಿ ಅಭಿನಯದ ಬದುಕು – ಜೀವನದ ಬದುಕು ಎರಡಕ್ಕೂ ಸಾಮಿಪ್ಯವಿತ್ತು.
ಕನ್ನಡಾಕ್ಷರದ ಜ್ಞಾನ ಅಷ್ಟಕ್ಕಷ್ಟೇ ಇದ್ದರೂ ಆಡುವ ಮಾತು ಸ್ಪಷ್ಟ, ಶಬ್ದ ಸ್ಪಷ್ಟ, ವಿವರಣೆಯಂತೂ ತೀರಸ್ಪಷ್ಟ ಕಂಠವಂತು ಹೇಳಿ ಮಾಡಿಸಿದಂತಿತ್ತು. ಅದ್ಬುತ ಪ್ರತಿಭೆಯ ಅಪ್ಪಾಲಾಲನಿಗೆ ಆಯುಷ್ಯವೃದ್ದಿ ಗಟ್ಟಿಯಾಗಿತ್ತು. ಹಾಡುಗಳಂತು ಆಪ್ಯಾಯವಾಗಿದ್ದವು. ಅಪ್ಪಾಲಾಲನ ಹಾಡು ಕವ್ವಾಲಿಗಳಿಗೆ ತಲೆದೂಗದವರೇ ಇಲ್ಲ. ದಕ್ಷಿಣ ಕರ್ನಾಟಕ ಚಲನಚಿತ್ರ ಕ್ಷೇತ್ರದಲ್ಲಿ ಡಾ. ರಾಜಕುಮಾರ ಹೆಸರಾದಂತೆ ಪಾರಿಜಾತ ಕ್ಷೇತ್ರದ ಕೇಂದ್ರ ಪ್ರದೇಶವಾಗಿರುವ ಉತ್ತರ ಕರ್ನಾಟಕದ ಗಂಡು ಮೆಟ್ಟಿದ ಸ್ಥಳದಲ್ಲಿ ಅಪ್ಪಾಲಾಲ ಹೆಸರು ಮಾಡಿದ್ದಾರೆ. ರಾಜಕೀಯ ಬಲ ಮತ್ತು ಸಹಕಾರ ಡಾ. ರಾಜ್ ರಿಗೆ ನೀಡಿದಂತೆ ಅಪ್ಪಾಲಾಲರಿಗೂ ನೀಡಲೇಬೇಕು. ಅವರು ಕೂಡ ಶ್ರೇಷ್ಠ ಕಲಾವಿದರು. ಜಾತಿ, ಮತ, ಧರ್ಮಗಳ ಮೀರಿ ಕಲಾಸೇವೆ ನಾಡ ಸೇವೆ ಮಾಡಿದವರು. ಶಾಶ್ವತ ಕಲಾಶಾಸಕ ಅಪ್ಪಾಲಾಲ ನದ್ಧಾಫ ನಿರಂತರ ಜನಮನದಲ್ಲಿ ಉಳಿಯುವವರಾಗಿದ್ದಾರೆ.
ಜಮಖಂಡಿ ಅಪ್ಪಾಲಾಲ ನದ್ಧಾಫ : ಪ್ರಶಸ್ತಿ – ಪುರಸ್ಕಾರಗಳು
ಪ್ರಶಸ್ತಿ – ಪುರಸ್ಕಾರಗಳು
ಒಬ್ಬ ಸಾಧಕನ ಕುರಿತು ಆತ ಬದುಕಿರುವಾಗ ಆತನನ್ನು ಕಾಣುವ ದೃಷ್ಟಿ ಭಿನ್ನವಾಗಿರುತ್ತದೆ. ಆತ ತನ್ನ ಜೀವಮಾನವನ್ನು ಸಾರ್ವತ್ರಿಕ ಬದುಕಿನಲ್ಲಿ ಕಳೆಯುತ್ತ ವೈಯಕ್ತಿಕವಾಗಿ ಹಲವಾರು ಕಷ್ಟ ಸಂಕಟಗಳನ್ನು ಅನುಭವಿಸುತ್ತಲೆ ತನ್ನ ಸೇವೆಯಲ್ಲಿ ಆನಂದ ತುಂದಿಲನಾಗುತ್ತಾನೆ. ಅದಕ್ಕೆ ಆತನ ದುಡಿಮೆ ಕಾರಣವಾಗಿರುತ್ತದೆ. ಇಂಥದನ್ನು ಕಾಣುವ ಕಣ್ಣು ಮನಸ್ಸುಗಳು ಮನುಷ್ಯನಿಗಿದ್ದರೆ ಅಂಥ ಸಾಧಕ ಚಿರಂಜೀವಿಯಾಗುತ್ತಾನೆ. ಹುಟ್ಟು ಸಾವುಗಳು ಕಳೆದು ದೂರವಾದಾಗ, ಭೌತಿಕ ಶರೀರ ಲೀನವಾದರೂ ಆ ಹುಟ್ಟು – ಸಾವಿನ ನಡುವಿನ ಬದುಕು ಆಭೌತಿಕತೆಗೆ ಪರ್ಯಾಯವಾಗಿ ಅನಂತ ಸೃಷ್ಟಿಯೊಂದನ್ನು ಕೊಟ್ಟು ಹೋಗಿರುತ್ತದೆ. ಅದು ಆತನ ಜೀವಮಾನದ ಸಾರ್ವಕಾಲಿಕತೆಗೆ ಸಂದಿರುತ್ತದೆ.
ಅಪ್ಪಾಲಾಲ ನದ್ಧಾಫ ದೀಮಂತ ಸಾಧಕ. ಶ್ರೀ ಕೃಷ್ಣ ಪಾರಿಜಾತದ ಮೂಲಕ ಒಂದು ತಿಳುವಳಿಕೆ ಸಮಾಜವನ್ನು ಸೃಷ್ಟಿಸಿದ ಕೀರ್ತಿ ನದ್ಧಾಫ ಅವರದು. ಈ ದಿಸೆಯಲ್ಲಿ ಇಂಥ ಅದ್ಬುತ ಕಲಾತ್ಮಕತೆಯಲ್ಲಿ ಶ್ರೇಷ್ಠರೆನಿಸಿಕೊಂಡವರಲ್ಲಿ ಅಪ್ಪಾಲಾಲ ನದ್ಧಾಫ ಅವರಿಗೆ ದುಡಿದ ಕಾರ್ಯಕ್ಕೆಎಷ್ಟು ಗೌರವ ಸಲ್ಲಬೇಕೋ ಅಷ್ಟು ಸಂದಿಲ್ಲ. ಆದ್ರೆ ಒಂದು ಪೌರಾಣಿಕ ಕಥೆಯನ್ನು ಅದರ ಎಲ್ಲ ಮಡಿವಂತಿಕೆ ಮೀರಿ ಜಾನಪದೀಯಗೊಳಿಸಿದ ಶ್ರೇಯಸ್ಸಿಗೆ ಅಪ್ಪಾಲಾಲರು ಭಾಜನದಾಗಿದ್ದಾರೆ, ಒಂದು ಶಿಷ್ಟ ಕೃತಿಯನ್ನು ಸಾಮಾನ್ಯನಿಗೆ ಮಾತ್ರವಲ್ಲ ಅನಾಢ್ಯನಿಗೂ ತಿಳಿಯುವಂತೆ ಅಭಿನಯಿಸಿದ ವ್ಯಕ್ತಿ.
೧೯೩೪ರಲ್ಲಿ ಬಾಲ್ಯ ಕಲಾವಿದನಾಗಿ ಹೊರಹೊಮ್ಮಿ ತನ್ನ ಹನ್ನೆರಡನೇ ವಯಸ್ಸಿಗೇನೇ ಸ್ವಂತ ಕಂಪನಿ ಕಟ್ಟಿಕೊಳ್ಳುವಂಥ ಸಾಮರ್ಥ್ಯ ಅವನಿಗಿತ್ತೆಂದ್ರೆ ಯಾರು ನಂಬಿಯಾರು!? ಅಂದಿನಿಂದ ೨೦೦೫ ನೇ ಇಸ್ವಿತನಕ ಲೆಕ್ಕವಿಲ್ಲದಷ್ಟು ರಾತ್ರಿಗಳಲ್ಲಿ ತನ್ನ ಕಲೆಯನ್ನು ಜನಮನಸೊರೆಗೊಳ್ಳುವಂತೆ ಬದುಕಿ ತೋರಿಸಿದ. ವರ್ಣಾಶ್ರಮದ ಮೇಲ್ಪಂಕ್ತಿಯವರೇ ಶ್ರೇಷ್ಠರೆನ್ನುವ ಮಾತನ್ನು ಶಮನಮಾಡಿ ಸಾಧನೆ – ತಪ್ಪಸ್ಸು ಕನಿಷ್ಠನಿಗೂ ಸಾಧ್ಯ ಎಂದು ತೋರಿಸಿಕೊಟ್ಟ ಮನುಷ್ಯ.
ರಾಜಮುದ್ರೆಯ ನಗರದಲ್ಲಿದ್ದುಕೊಂಡು ಸಣ್ಣಾಟಗಳ ರಾಜನೆಂದು ಖ್ಯಾತಿ ಪಡೆದ ಅಪ್ಪಾಲಾಲ ಶ್ರೀ ಕೃಷ್ಣ ಪಾರಿಜಾತ ಕ್ಷೇತ್ರದಲ್ಲಿ ರಾಜನಾಗಿ ಹೆಸರು ಮಾಡಿದ್ದಾರೆ. ಕಂಚಿನ ಕಂಠದ ಕಲಾವಿದನಾದ. ನಿರಂತರ ಪ್ರದರ್ಶನ – ನಿಶಾಚರ ಕೆಲಸ ಕಣ್ಣಿಗೆ ಕಣ್ಣು ಹಚ್ಚದ ದುಡಿಮೆ. ಒಂದು ದಿನವಲ್ಲ ಎರಡು ದಿನವಲ್ಲ ತಿಂಗಳು ವರುಷವಲ್ಲ ಕಾಯಕ – ಹವ್ಯಾಸಗಳ ಕೊಂಡಿಯಾಗಿ ಶ್ರಮಿಸಿದ ವ್ಯಕ್ತಿ. ಸುಂದರ ಅಂಗ ಸೌಷ್ಠವದ ಅಭಿಜಾತ ಕಲಾವಿದ. ಇಂಥವನ ಸೇವೆಗೆ ಸಂದ ಗೌರವ ದಾಖಲೆಗಳು ಅಲಭ್ಯವೆಂದು ಹೇಳದಿರಲಾಗದು. ನವ್ಹೆಂಬರ್ ೧೯೨೨ ರಲ್ಲಿ ಸಂಗೀತ ಅಕಾಡೆಮಿ ಪ್ರಶಸ್ತಿಯನ್ನು ಪಡೆದು ನಟರಾಜಮೂರ್ತಿ ಸ್ವೀಕರಿಸಿದರು. ನಾಡಿನ ಸಂಘ – ಸಂಸ್ಥೆಗಳು ಇವರಿಗೆ ನೀಡಿದ ಗೌರವ ಸನ್ಮಾನಗಳಿಗೆ ಲೆಕ್ಕವಿಲ್ಲ. ಇದಕ್ಕೂ ಹೆಚ್ಚಿನವೆಂದರೆ ಇವರಿಗೆ ಪ್ರಶಸ್ತಿ ಲಭಿಸಿದಾಗ ಅಭಿನಂದಿಸುವ ಕಾರ್ಯಕ್ರಮಗಳು ಕೂಡ ಸಂಘ – ಸಂಸ್ಥೆಗಳು ಏರ್ಪಡಿಸಿವೆ. ಕರ್ನಾಟಕ ಗಂಧರ್ವ ಪ್ರಶಸ್ತಿ ಕೂಡ ಇವರಿಗೆ ಲಭಿಸಿದೆ. ಉರುಸು – ಉತ್ಸವಗಳ ಒಡೆಯ ಗ್ರಾಮ ದೇವತೆಯ ಜಾತ್ರೆ ಉತ್ಸವಗಳಲ್ಲಿ ಕಲಾಭಿನಯ ಮಾಡಿದ್ದಕ್ಕೆ ನೀಡಿದ ಸನ್ಮಾನಗಳು ಬೇರೆ. ಅಂತೆಯೇ ಇವರನ್ನು ಉರುಸು ಉತ್ಸವಗಳಲ್ಲಿ ಒಡೆಯ ಎಂದು ಅನ್ನುವುದು.
ದಕ್ಷಿಣದ ಮದ್ರಾಸದಿಂದ ಹಿಡಿದು ಮುಂಬೈ ದೆಹಲಿ, ಕಲ್ಕತ್ತಾ ಮತ್ತು ಚಂಡಿಗಡಗಳಲ್ಲಿ ಪ್ರದರ್ಶನ ನೀಡಿ ಶ್ರೀನಗರತನಕವೂ ತನ್ನ ಪ್ರತಿಭೆಯನ್ನು ಮೆರೆದ ವ್ಯೆಕ್ತಿ ಈತ. ಇದು ದೇಶದ ದೊಡ್ಡ ದೊಡ್ಡ ನಗರದ ಮಾತು. ಗ್ರಾಮಾಂತರ ಜೀವನದ ಮುಗ್ಧರಲ್ಲಿ ಅಪ್ಪಾಲಾಲನ ‘ಹಿಲಾಲು’ ಮನೆಮನೆಯಲ್ಲಿ ನೆನೆಯುವ ಮಾತು. ಅಪ್ಪಾಲಾಲನ ಹಿಲಾಲು ಬಳಗದ ಗ್ರಾಮಗಳ ಬಹುತೇಕ ಉತ್ತರ ಕರ್ನಾಟಕದಲ್ಲಿರಲಿಲ್ಲ. ಮುಂಬೈಯಲ್ಲಿಯೇ ‘ಕರ್ನಾಟಕದ ಗಂಧರ್ವ’ ಬಿರುದು ಲಬಿಸಿದ್ದು ಮತ್ತೆ ೧೯೮೧ರಲ್ಲಿ ಕರ್ನಾಟಕದ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿಯಿಂದ ರಾಜ್ಯ ಮಟ್ಟದ ಕಲಾ ಮಹೋತ್ಸವದಲ್ಲಿ ಪ್ರದರ್ಶನ. ಮುಂಬೈ – ಹುಬ್ಬಳ್ಳಿಗಳಲ್ಲಿ ತಿಕೆಟ್ ಪ್ರದರ್ಶನ ಕುರಿತು ಹಿಂದೆ ಹೇಳಿದ್ದನ್ನು ಈಗ ಸಾಂದರ್ಭಿಕವಾಗಿ ನೆನಪಿಸದಿರಲಾಗದು.
ಜಿ. ನಾರಾಯಣರು ಕೇಂದ್ರ ಕ.ಸಾ.ಪ.ದ ಅಧ್ಯಕ್ಷರಾಗಿರುವಾಗ, ಸಂಗಮೇಶ ಹಂಡಿ ವಿಜಾಪುರ ಕ.ಸಾ.ಪ ಅಧ್ಯಕ್ಷರಾಗಿದ್ದರು. ಜನಪದ ಮಹೋತ್ಸವ ಏರ್ಪಡಿಸಿದಾಗ ಕಲಾ ಪ್ರದರ್ಶನ ನೀಡಿದ್ದು ಮರೆಯಲಾಗದ ಸಂಗತಿ. (೧೯೭೬ ಡಿ.೪, ೫ರಂದು)
೧೯೭೩ರಲ್ಲಿ ಸನ್ಮಾನ್ಯ ಶ್ರೀಮತಿ ಇಂದಿರಾಗಾಂಧಿ ಅವರ ಸಮ್ಮುಖದಲ್ಲಿ ನವದೆಹಲಿಯಲ್ಲಿ ಪಾರಿಜಾತ ಪ್ರದರ್ಶನಗೊಂಡರೆ ಇವರೆಲ್ಲರನ್ನು ಅಪ್ಪಿಕೊಂಡು ಸಂತೃಪ್ತರಾದವರು. ಅಪ್ಪಾಲಾಲರ ತಾಯಿಯನ್ನು ಶ್ರೀಮತಿ ಇಂದಿರಾಗಾಂಧಿ ಅಪ್ಪಿಕೊಂಡು ಇಂಥ ಮಗನನ್ನು ಹೆತ್ತು ಈ ಭಾರತಾಂಬೆಗೆ ಕೊಟ್ಟಿರುವುದಕ್ಕೆ ಕೃತಜ್ಞತೆ ಸಲ್ಲಿಸಿದರಂತೆ. ಕರ್ನಾಟಕ ಸರ್ಕಾರದ ಗೌರವಗಳೊಂದಿಗೆ ಇವರನ್ನು ಗುರುತಿಸಿದ್ದು ಮಾತ್ರವಲ್ಲ ಇವರಿಗೆ ಮಾಸಾಶನ ಮಂಜೂರು ಮಾಡಿದರೆ, ಕೇಂದ್ರ ಸರ್ಕಾರ ಇವರಿಗೆ ಎರಡು ವರ್ಷಗಳ ಫೆಲೋಶಿಪ್ ಧನ ನೀಡಿ ಗೌರವಿಸಿದೆ. ಬರಗಿ ರಾಚಯ್ಯ, ಚಂಪಾಬಾಯಿಸುಳೆ ಮತ್ತು ಅಪ್ಪಾಲಾಲ ಪರಿವಾರ ಕಂಡು ಶ್ರೀಮತಿ ಇಂದಿರಾಗಾಂಧಿ ಅಭಿನಂದಿಸಿದರು. ಭಾವ ಜೀವಿ ಮಾತ್ರವಲ್ಲ ಅಪ್ಪಾಲಾಲ ಭಕ್ತಿ ಜೀವಿಯೂ ಹೌದು. ‘ದಶಮಸ್ಕಂದ ಭಾಗತ ಪುರಾಣಗಳ ಪ್ರಕಾರ ಹಿಂದೆ ಇದ್ದ ಸಂಪ್ರದಾಯ ಬದ್ಧ ಶ್ರೀ ಕೃಷ್ಣ ಪಾರಿಜಾತ ಈಗ ಅರ್ಧಕೂಡ ಉಳಿದಿಲ್ಲ. ಉಳಿದಿರುವುದು ಅರ್ಧಮಾತ್ರ ನಾ ಹೋದಿನೆಂದರೆ ಪೂರ್ತಿ ಹೋದಂತೆ’ ಎಂದು ಹೇಳಿ ವಿಷಾದ ವ್ಯಕ್ತಪಡಿಸಿದವ ಅಪ್ಪಾಲಾಲ. ಇದು ೧೯೭೭ ಡಿಸೆಂಬರ್ ೨ನೇ ತಾರೀಖಿನಂದು ಸಂಯುಕ್ತ ಕರ್ನಾಟಕಕ್ಕೆ ನೀಡಿದ ಸಂದರ್ಶನದ ಮಾತು. ಇದರರ್ಥ ಮುಖ್ಯ ಅಂದರೆ ಪಾರಿಜಾತ ಮತ್ತು ಆಧ್ಯಾತ್ಮಗಳ ಸಂಬಂಧದಲ್ಲಿ ಅವರಿಗಿರುವ ಕಳಕಳಿ ಇದರಲ್ಲಿದೆ : ೧೯೮೯ರಲ್ಲಿ ಎಚ್.ಎಲ್. ನಾಗೇಗೌಡರು ಜನಪದ ಮತ್ತು ಯಕ್ಷಗಾನ ಅಕಾಡೆಮಿ ಅಧ್ಯಕ್ಷರಾದಾಗ ಗೌರವ ಪ್ರಶಸ್ತಿ ಲಭಿಸಿತು. ಕೇಂದ್ರ ಸಂಗೀತ ಅಕಾಡೆಮಿ ದೆಹಲಿ ಪ್ರದರ್ಶನದೊಂದಿಗೆ ಇದನ್ನು ದಾಖಲಿಸಬೇಕಾದ ಸಂದರ್ಭಗಳಿವು. ಬಹುರಾಷ್ಟ್ರೀಯ ಸಂಘ ಸಂಸ್ಥೆಗಳ ಪ್ರದರ್ಶನಗಳಲ್ಲಿ ಪ್ರಥಮ ಪ್ರಾಶಸ್ತ್ಯ ದೊರೆತದ್ದು ಅಪ್ಪಾಲಾಲ ಶ್ರೀ ಕೃಷ್ಣ ಪಾರಿಜಾತಕ್ಕೆಂದು ಜನ ಇಂದಿಗೂ ಅಂದುಕೊಳ್ಳುತ್ತಾರೆ.ಇನ್ನೂ ಕರ್ನಾಟಕವೆಂದರೆ ನಾಮಕರಣವಾಗದ ೧೯೭೨ರಲ್ಲೇ ಮೈಸೂರು ರಾಜ್ಯ ಸಂಗೀತ ಅಕಾಡೆಮಿ ಪ್ರಶಸ್ತಿ ನೀಡಿ ತನ್ನ ಘನತೆಯನ್ನು ಹೆಚ್ಚಿಸಿಕೊಂಡಿದೆ. ೨೫ ಮೇ ೧೯೭೯ರಲ್ಲಿ ಬೆಂಗಳೂರಿನ ವಿದಾನಸೌಧ ಬ್ಯಾಂಕ್ವೆಟ್ ಸಭಾಂಗಣದಲ್ಲಿ ಪ್ರದರ್ಶನ ನೀಡಿದರೆ, ಚಲನಚಿತ್ರ ಕಲಾವಿದರು ಬೆರೆಗಾದರು; ಮಾನವ ಸಂಪನ್ಮೂಲ ಇಲಾಖೆ ದೆಹಲಿಯ ಕಣ್ಣು ತೆರೆಯಿಸಿದ್ದು ಆಗಲೇ. ಇದಕ್ಕೂ ಮೊದಲು ಅಂದ್ರೆ ದೆಹಲಿ ಫೆಲೊಶಿಪ್ ನೀಡುವುದಕ್ಕೆ ಮೊದಲು ೧೯೮೫ರಲ್ಲಿ ಮೈಸೂರ ವಿಶ್ವ ಕನ್ನಡ ಸಾಹಿತ್ಯ ಸಮ್ಮೇಳನ ಡಿಸೆಂಬರ್ ೧೫,೧೬,೧೭ ಮೂರು ದಿನ ಜರುಗಿದರೆ ಅಪ್ಪಾಲಾಲರ ಪ್ರದರ್ಶನ ಮನಸ್ಸಿನಲ್ಲಿ ಕಣ್ಣಿನಲ್ಲಿ ನಿಂತುಕೊಂಡ ನೋಟ; ಅಪ್ಪಾಲಾಲರಿಗೆ ರಾಜ್ಯೋತ್ಸವ ಪ್ರಶಸ್ತಿ ಕೂಡ ಬಂದಿದೆ. ಆದರೂ ಇವೆಲ್ಲ ಮಾತುಗಳು ಪ್ರಶಸ್ತಿ ಪ್ರದರ್ಶನಕ್ಕೆ ಸೀಮಿತವಾದವು. ಆತನ ಶ್ರೇಷ್ಠ ಪ್ರತಿಭೆಗೆ ಸಿಗಬೇಕಾದಷ್ಟು ಪ್ರಾಶಸ್ತ್ಯ ಸಿಗಲಿಲ್ಲವೆಂಬ ವಿಷಾದ ಪ್ರತಿಯೊಬ್ಬ ಚಿಂತಕರನ್ನು ಕಾಡದಿರಲಾರದು. ಒಟ್ಟಿನಲ್ಲಿ ಏನೇ ಇರಲಿ ರಾಜ್ಯಪ್ರಶಸ್ತಿ ರಾಷ್ಟ್ರ ಪ್ರಶಸ್ತಿಗಳು ಅಪ್ಪಾಲಾಲನ ವ್ಯಕ್ತಿತ್ವವನ್ನು ಕಲಾಸೇವೆಯನ್ನು ಗುರುತಿಸಿವೆ. ಇಂಥ ಕಲಾವಿದ ಬೆಳೆಯಬೇಕಾದರೆ ಆತನೊಂದಿಗೆ ದುಡಿದ ಎಲ್ಲಾ ಕಲಾವಿದರ ಶ್ರೇಯಸ್ಸೂ ಅಡಗಿದೆ.ಈ ಗೌರವ ಎಲ್ಲ ಕಲಾವಿದರನ್ನೊಳಗೊಂಡಿದ್ದು ಎನ್ನುವ ಪ್ರಜ್ಞೆ ಪ್ರೇಕ್ಷಕನಿಗೆ ಇದ್ದೇ ಇರುತ್ತದೆ. ಹಾಡು – ಕವ್ವಾಲಿಗಳ ನೆನಪಿನೊಂದಿಗೆ ಅಪ್ಪಾಲಾಲ ಕಂಠ ಸಿರಿ, ಸ್ಪಷ್ಟ ಉಚ್ಛಾರಣೆ – ಬೋಧನೆಯ ಕಲಾತ್ಮಕತೆ ಉತ್ತರ ಕರ್ನಾಟಕ ಎಂದೂ ಮರೆಯದಂತಿದೆ.ಇದು ಇಡೀ ನಾಡಿನ ಕಲಾಸಂಪತ್ತಿಗೆ ಸಾಕ್ಷಿಯಾಗಿದೆ. ೧೯೯೬ಕ್ಕೆ ಅಪ್ಪಾಲಾಲರಿಗೆ ಎಪ್ಪತ್ತೈದು ತುಂಬಿತ್ತು. ಆಗ ಪಾಟೀಲ ಪುಟ್ಟಪ್ಪನವರ ಅಧ್ಯಕ್ಷತೆಯಲ್ಲಿ ಧ್ವನಿ ಸಂಗಮ ಮತ್ತು ಅ.ಕ ಕೇಂದ್ರ ಕನ್ನಡ ಕ್ರಿಯಾಸಮಿತಿಗಳ ಧಾರವಾಡ ಸಂಯುಕ್ತ ಆಶ್ರಯದಲ್ಲಿ ಒಂದು ಬೃಹತ್ ಕಾರ್ಯಕ್ರಮ ಏರ್ಪಟ್ಟಿತ್ತು. ಅಂದು ಅಪ್ಪಾಲರಿಗೆ ಹಮ್ಮಿಣಿ ಅರ್ಪಿಸುವ ಮೂಲಕ ಅಪ್ಪಾಲಾಲರನ್ನು ಅಭಿನಂದಿಸಿದರು. ಹೀಗೆ ಅಪ್ಪಾಲಾಲ ನದ್ಧಾಫರ ಸೇವೆ ಧ್ವನಿಸುರುಳಿಗಳಿಗೂ ಆಕಾಶವಾಣಿ ಕೇಂದ್ರಗಳಿಗೂ ಸಾಕಷ್ಟು ಲಭಿಸಿದೆ. ಅಪ್ಪಾಲಾಲರ ಪಾರಿಜಾತ ಬಿತ್ತರಿಸಿದ ಆಕಾಶವಾಣಿ ಮತ್ತು ಧ್ವನಿಸುರುಳಿ ಅವರನ್ನು ಜೀವಂತವಿರಿಸಿವೆಯೆನ್ನುವುದು ಅಭಿಮಾನದ ಸಂಗತಿ. ಅಖಿಲ ಭಾರತದ ಮರಾಠಿ ಪರಿಷತ್ತು ಕೂಡ ಅಪ್ಪಾಲಾಲರ ಸೇವೆಯನ್ನು ಗುರುತಿಸಿವೆ ಗೌರವಿಸಿವೆ. ಅಪ್ಪಾಲಾಲನ ರೂಪ ಕೊರವಂಜಿ ಮೂಲಕ ಮಹಾರಾಷ್ಟ್ರವನ್ನು ಸೆಳೆದರೆ ಸತ್ಯಭಾಮೆಯ ಮೂಲಕ ಉತ್ತರ ಭಾರತವನ್ನು ಮಾತ್ರವಲ್ಲ ಇಡೀ ದೇಶವನ್ನು ಸೆಳೆದಿದೆ.
ಸಂಕ್ಷಿಪ್ತತೆ ಎನ್ನುವುದು ಅವಸರ ಮತ್ತು ಮಿತಿಗೆ ಸೇರಿದ ವ್ಯವಸ್ಥೆಯಾಗಿದೆ. ಇದು ಒಪ್ಪಬೇಕಾದ ಮಾತು. ಇದರಿಂದ ಸಾಧಕನ ಸಾಧನೆಯ ಬಹುಭಾಗವನ್ನು ನಾಶಪಡಿಸಿಕೊಳ್ಳುತ್ತೇವೆ. ಇದಕ್ಕೆ ನಮ್ಮ ತಿಳಿವಳಿಕೆ ಬುದ್ಧಿಮತ್ತೆ, ಆಸಕ್ತಿ, ದಾಖಲೆಗಳ ಕೊರೆತೆ ಎಲ್ಲವೂ ಕಾರಣವಾಗುತ್ತವೆ. ಇದರಿಂದ ಉಲ್ಲೇಖಿತ ಸಂಗತಿಗಳಿಗಿಂತಲೂ ಉಳಿದು ಹೋದ ಸಂಗತಿಗಳು ಹತ್ತು ಪಟ್ಟು ಎಂದರೆ ತಪ್ಪಾಗಲಿಕ್ಕಿಲ್ಲ, ಇನ್ನುಳಿದದ್ದು ನನಗಿಂತಲೂ ಹೆಚ್ಚು ತಿಳಿದುಕೊಂಡು ಪ್ರಯತ್ನಿಸಿ ಹೊರತಂದಲ್ಲಿ ಅವರಿಗೆ ನಾನು ಉಪಕೃತನಾಗಿರುತ್ತೇನೆ. ನಮಗೆ – ನಿಮಗೆ – ಅವರಿಗೆ – ಇವರಿಗೆ ಎಲ್ಲರಿಗೂ ಅಪ್ಪಾಲಾಲ ಇನ್ನೂ ದೊಡ್ಡವನಾಗಿ ಕಾಣಬೇಕು. ಎನ್ನುವುದೇ ನನ್ನ ಅಭೀಷ್ಸೆ.
ಅಪ್ಪಾಲಾಲರ ಅಂತಿಮ ದಿನಗಳು
ಅಪ್ಪಾಲಾಲ ನದ್ಧಾಫರ ವೃದ್ಧಾಪ್ಯ
ಸುಮಾರು ನಲವತ್ತು ವರ್ಷಗಳಿಂದ ಜಮಖಂಡಿಯಲ್ಲಿರುವ ನನಗೆ ಅಪ್ಪಾಲಾಲರನ್ನು ಕಾಣದೇ ಇರಲು ಸಾಧ್ಯವೇ? ಮುಂಜಾನೆ ಎದ್ದು ಕೂಡಲೇ ವಾಕಿಂಗ್‌ದಲ್ಲಿ ಅಥವಾ ಸಾಯಂಕಾಲ ಅಥವಾ ಅಟಕ್ಕೆ ಹೋಗುವಾಗ ಆಡದಿಂದ ಬರುವಾಗ ಒಂದಿಲ್ಲೊಂದು ಕಾರಣದಲ್ಲಿ ಬಹಳಷ್ಟು ಕಾಣುವ ಮನುಷ್ಯ.
ಮಲ್ಲಯ್ಯ ಸ್ವಾಮಿ ಅಥಣಿಯವರ ಕಂಪನಿ ಮೂಲಕ ಕೊನೆಯ ಆಟವನ್ನು ಆಡಿದ ನಂತರವಂತು ತುಂಬ ಕಣ್ಮುಂದಿನ ವ್ಯಕ್ತಿಯಾಗಿಬಿಟ್ಟರು. ವೃದ್ಧಾಪ್ಯ ಅಡರಿದಂತೆ ಆರ್ಥಿಕವಾಗಿ ಮನುಷ್ಯ ತುಂಬ ಬಳಲಿ ಬಿಟ್ಟ. ಇಡೀ ಹೋಗಿ ಹಿಡಿಯಾದ ಅನ್ನುವುದೇ ಆಶ್ಚರ್ಯ. ಅಪ್ಪಾಲಾಲನ ವೈಭವದ ದಿನಗಳಲ್ಲಿ ತನ್ನ ಕುಟುಂಬದ ಯಾರನ್ನು ಹೊರಗೆ ದುಡಿಯಲು ಕಲಿಸದ ಮನುಷ್ಯ ತನ್ನಷ್ಟಕ್ಕೆ ತಾನೇ ಅಸಹಾಯಕನಾದ ಮೇಲೆ ಇಡೀ ಕುಟುಂಬ ಇವರನ್ನೇ ಅವಲಂಬಿಸಿಕೊಂಡಿತ್ತು. ಈ ಅನಾಥ ಪ್ರಜ್ಞೆಯಿಂದ ಇಡೀ ಪರಿವಾರ ಮೆತ್ತಗಾಯಿತು ಎಂದರೆ ತಪ್ಪಲ್ಲ.
ಕೊನೆ ಕೊನೆಯ ದಿನಗಳಲ್ಲಿ ದುಡ್ಡಿನ ಮೇಲೆ ಹೆಚ್ಚು ಆಸೆ ಶುರುವಾಯಿತು. ಒಬ್ಬ ಪ್ರತಿಭಾವಂತ ವ್ಯಕ್ತಿ ತನ್ನ ಅಸ್ತಿತ್ವವನ್ನು ಕಳೆದುಕೊಂಡಾಗ ಹೇಗಾಗುತ್ತಾನೆ ಎನ್ನುವುದಕ್ಕೆ ಅಪ್ಪಾಲಾಲ ಸಾಕ್ಷಿ. ದುಡ್ಡು ನಿಲ್ಲಬೇಕಾದರೆ ತನ್ನ ಪ್ರದರ್ಶನವೂ ನಿಂತಂತೆ. ಪ್ರತಿಭೆ ಖ್ಯಾತಿ ಒಂದು ಸುವಾಸವಾಗಿ ನಾಡತುಂಬ ಹರಡಿಕೊಂಡರೂ ಅದನ್ನೇ ಸೇವಿಸಿಕೊಂಡು ಬದುಕಲಾಗದು. ಒಂದು ಕಪ್ಪು ಚಹಾ ಹೊರಗಡೆ ಕುಡಿಯಬೇಕಾದ್ರೆ ಇನ್ನೊಬ್ಬರು ಕರೆದುಕೊಂಡು ಹೊಗಬೇಕು. ಮನೆಯಲ್ಲಿ ಮಕ್ಕಳು ಮತ್ತು ಮೊಮ್ಮಕ್ಕಳು ಸಾಧ್ಯವಿದ್ದಷ್ಟು ಅವನನ್ನು ಪೋಷಿಸಿಕೊಂಡು ಬಂದರೂ ಅಪ್ಪಾಲಾಲರನ್ನು ಕಾಣಲು ಮನೆಗೆ ಹೋಗುವ ಪ್ರಸಂಗ ಯಾರಿಗಿರುತ್ತದೆ ಹೇಳಿ? ಅಪ್ಪಾಲಾಲಿನ್ನೊಬ್ಬರ ನಮಸ್ಕಾರಗಳ ಗೌರವದಲ್ಲಿ ಬೆಳೆದವನು. ಕೊನೆಗೆ ಅಸಹಾಯಕತೆ ಒಂಟಿತನ ಅವರನ್ನು ಕಾಡತೊಡಗಿ ತಾನೇ ಕಂಡ – ಕಂಡ ಗುರುತಿನವರಿಗೆ ನಮಸ್ಕಾರ ಮಾಡತೊಡಗಿದ. ಆದ್ರೆ ಆ ನಮಸ್ಕಾರದಲ್ಲಿ ಅಪೇಕ್ಷೆ ಇದೆ ದೈನ್ಯತೆ ಇದೆ ಎನ್ನುವುದು ಕಂಡು ಬರುತ್ತಿತ್ತು ಎಂಬ ಭಾವ ಕಂಡವರಲ್ಲಿತ್ತು. ಹೀಗಾಗಿ ಅಪ್ಪಾಲಾಲ ತುಂಬ ದೀನಾವಸ್ಥೆಯ ವ್ಯಕ್ತಿಯಾಗಿ ಕಾಣತೊಡಗಿದ. ಕೊನೆ – ಕೊನೆಗೆ ಕಂಠವು ನಿತ್ರಾಣವಾಗಿ ಮಾತು – ಕತೆ ನಿಂತು ಹೊಗಿತ್ತು. ಪ್ರಜ್ಞೆ – ನೆನಪು ಎರಡೂ ಬಹಳಷ್ಟು ಕಡಿಮೆಯಾದಂತಾಗಿತ್ತು. ಅಪ್ಪಾಲಾಲರನ್ನು ಕಂಡರೆ ದುಡ್ಡು ಕೊಟ್ಟು ಮುಂದೆ ಹೋಗಬೇಕು ಎನಿಸುವಂತಾಯಿತು. ಇದು ಕಲಾಸಕ್ತರಿಗೆ ಆಗುವ ಭಾವನೆಯೋ ಎಲ್ಲರಿಗೂ ಹೀಗೇ ಅನಿಸುತ್ತಿತ್ತೋ ಗೊತ್ತಿಲ್ಲ. ತನ್ನ ಪರಿಚಿತ ಮುಖ ಕಂಡರೆ ಕೈಮಾಡುವ ರೂಢಿಬಿದ್ದು ಬಿಟ್ಟಿತ್ತು ಹೀಗೆ ಹಲವರು ಬಾರಿ ದುಡ್ಡು ಕೊಟ್ಟು ಹೋಗಿದ್ದೇನೆ. ಹೋಗುವವರನ್ನು ಕಂಡಿದ್ದೇನೆ. ಇಂಥ ಸ್ಥಿತಿ ಕಂಡಾಗ ಕಲಾಕಾರನ ಅಂತಿಮ ದಿನಗಳು ಹೀಗೆಯೇ ಎನ್ನುವ ಭಯ ಕಾಡದೇ ಇರಲ್ಲಿಲ್ಲ. ಒಂದು ಅವನಿಗೆ ಏನು ತಿಳಿದಿತ್ತೋ ಗೊತ್ತಿಲ್ಲ. ತನ್ನ ಪರಿವಾರದಲ್ಲಿ ಯಾರೂ ಈ ಆಟದ ಗುಂಗು ಹಚ್ಚಿಕೊಳ್ಳಬೇಡ್ರಿ, ನೀವು ಕೂಲಿ ಮಾಡಿ ತಿನ್ನಿರಿ ಮತ್ತು ವಿದ್ಯಾವಂತರಾಗಿರಿ ಎಂದು ಬೋಧನೆಯ ಮತು ಹೇಳಿದ್ದನ್ನು ಈಗ ಮನೆಯವರು ನೆನೆಯುತ್ತಾರೆ. ಕಲೆಯನ್ನು ವೃತ್ತಿಯನ್ನಾಗಿಸಿಕೊಂಡರೆ ಬದುಕಲಿಕ್ಕಾಗದು ಎನ್ನವುದು ಆತನ ಶತಸಿದ್ಧಾಂತವಾಗಿತ್ತು. ತನ್ನ ಬದುಕಿನ ಕೊನೆ ದಿನಗಳು ಹೀಗೆಯೇ ಬರುತ್ತದೆಂಬುದನ್ನು ಮೊದಲೇ ಕಂಡುಕೊಂಡಿದ್ದಂತೆ ಮನಿಯವರಿಗೆ ಎಚ್ಚರಿಕೆ ಕೊಟ್ಟಿದ್ದ. ಮನೆಯವರಿಗೆ ಇಂಥ ದಿನಗಳು ಬರಬಾರದೆಂಬುದು ಅವನ ತಿಳುವಳಿಕೆಯಾಗಿತ್ತು.
ಅಂದು ನಾವು ಅವನನ್ನು ಎಷ್ಟು ಹತ್ತಿರದಿಂದ ಕಂಡರೂ ನಾವೂ ದೂರದಿಂದಲೇ ಕಂಡೀವಿ ಎನ್ನುವ ಮಾತು ಮನದಟ್ಟಾಗುತ್ತದೆ. ಅಪ್ಪಾಲಾಲರ ಮನೆಗೆ ಹೋಗಿ ಯೋಗಕ್ಷೇಮ ಕಂಡರೂ ಹತ್ತಿಪ್ಪತ್ತು ರೂಪಾಯಿ ಕೊಟ್ಟು ಬಂದಿರುವುದೇ ನಮಗೆ ದೊಡ್ಡದಾಗಿ ಕಾಣುತ್ತದೆ. ಆದ್ರೆ ನಿಜವಾದ ಆತನ ಜೀವನವನ್ನು ಉದ್ಧರಿಸುವ ಶಕ್ತಿ ಯಾರಿಗೂ ಇರಲಿಲ್ಲ. ತನ್ನ ಕಾಯಕದಿಂದ ಬಂದುದರಲ್ಲಿ ಮಕ್ಕಳ ಮದುವೆ – ಗಿದುವೆ ಮಾಡಿಕೊಂಡು ಖಾಲಿ ಆಗುವುದಕ್ಕೆ ಬಹಳ ದಿನ ಬೇಕಾಗುವುದಿಲ್ಲ. ಕೊನೆಯ ದಿನಗಳಲ್ಲಿ ಪತ್ರಕರ್ತರೂ ಕೂಡ ವಿಶೇಷವಾಗಿ ಗಮನಿಸಿದ್ದರೆ, ಟಿ. ವಿ. ಮಾಧ್ಯಮದವರು ಸ್ವತಃ ಕಂಡಿದ್ದರೆ ಅಂತಿಮ ದಿನಗಳಲ್ಲಿಯೂ ಒಂದಿಷ್ಟು ನೆಮ್ಮದಿಯಿಂದ ಇರಬಹುದಾಗಿತ್ತು. ಆದ್ರೆ ಒಬ್ಬ ಸಹೃದಯಿ ವಿಜಯ ಬಿರಾದಾರ ಅವರ ಮೂರೂ ಲೇಖನಗಳು ಇಂದು ಅವರನ್ನು ನೆನಪಿಸುವಾಗ ತುಂಬ ಒಳ್ಳೆಯ ಕೆಲಸವಿದು ಅಂದುಕೊಳ್ಳಬಹುದು. ಆದ್ರೂ ವಿಜಯ ಬಿರಾದಾರ ಅವರ ಅಪೇಕ್ಷೆಯನ್ನು ಮುಪ್ಪಿನಲ್ಲಾದರೂ ಸರ್ಕಾರ ಗಮನಿಸಬೇಕು ಎನ್ನುವುದಾಗಿರಬೇಕು ಎಂದು ಅನಿಸುತ್ತದೆ.
‘ಪಾರಿಜಾತದ ಮಹಾನ್ ಕಲಾವಿದ ಈಗ ದುರ್ಭರ ಸ್ಥಿತಿಯಲ್ಲಿ’ ಹಾಸಿಗೆ ಹಿಡಿದು ‘ಪಾರಿಜಾತದ ಸಾರ್ವಭೌಮ’ ‘ಬಾಡಿಹೋದೆಯಾ ಪಾರಿಜಾತವೇ’ ಎಂಬ ಲೇಖನಗಳು ಆತನ ಅಂತಿಮ ದಿನಗಳ ಮೂರು ಅವಸ್ಥೆಗಳಾಗಿಯೇ ಕಂಡುಬರುತ್ತವೆ. ಈ ಮೂರು ಲೇಖನಗಳು ಅಪ್ಪಾಲಾಲರ ಇಡೀ ಜೀವನ ಜಿಜ್ಞಾಸೆ ಮಾಡಿಸುವಂತಿವೆ. ಇನ್ನುಳಿದ ಪತ್ರಿಕೆಗಳ ಲೇಖನಗಳು ಈ ಸಂದರ್ಭದಲ್ಲಿ ಲಭಿಸಲಿಲ್ಲ ಎನ್ನುವುದು ಕಳಕಳಿಯ ಮಾತು.
೨೫ ನವ್ಹೆಂಬರ್ ೨೦೦೫ ರಂದು ತನ್ನ ದುರ್ಭರ ಸ್ಥಿತಿಯಲ್ಲಿ ಅಪ್ಪಾಲಾಲ ನದ್ಧಾಫ ತೀರಿಕೊಂಡರು. ನಗರದ ಸುತ್ತಮುತ್ತಲಿನ ಗ್ರಾಮದ ಕಲಾಸಕ್ತರು ಅಪ್ಪಾಲಾಲ ನದ್ಧಾಫರಿಗೆ ಅಂತಿಮ ನಮನ ಸಲ್ಲಿಸಿದರು. ಅವರ ಮಕ್ಕಳು ಮೊಮ್ಮಕ್ಕಳು ಧರ್ಮಪತ್ನಿ, ಎಲ್ಲರೂ ಇದೇ ನಗರದಲ್ಲಿದ್ದಾರೆ. ಅವರಿಗೆ ಅಪ್ಪಾಲಾಲ ಬಿಟ್ಟು ಹೋದದ್ದು ಕೀರ್ತಿಯನ್ನು ಮಾತ್ರವಲ್ಲ : ನಿರಂತರ ಬಡತನದ ಆಸ್ತಿಯನ್ನು ಕೂಡ. ಕಲಾಭಿಮಾನಿಗಳು ಸಾಮಾಜಿಕ ಕಾರ್ಯಕರ್ತರು ಅಂತಿಮ ಸಂಸ್ಕಾರದಲ್ಲಿ ಪಾಲ್ಗೊಂಡಿದ್ದರು. ಪತ್ರಿಕಾ ಮಾಧ್ಯಮದವರು, ದೂರದರ್ಶನ ಮಾಧ್ಯಮದವರು ಅಪ್ಪಾಲಾಲ ನಿಧನ ವಾರ್ತೆಯನ್ನು ನಾಡಿಗೆ ತಿಳಿಯಪಡಿಸಿದರು. ಎಲ್ಲರೂ ತಮ್ಮ ತಮ್ಮ ಕರ್ತವ್ಯವನ್ನು ಮಾತ್ರ. ಇವರ ಕರ್ತವ್ಯವನ್ನು ಅನುಷ್ಠಾನ ಗೊಳಿಸಬೇಕದವರು ಪ್ರಜಾ ಪ್ರತಿನಿಧಿತ್ವವನ್ನು ಮತ್ತು ಆಡಳಿತವನ್ನು ಹೊಂದಿದವರು. ಅದು ಅವರವರ ಆತ್ಮಾವಲೋಕನಕ್ಕೆ ಬಿಟ್ಟುಕೊಟ್ಟ ಮಾತು.
ಜಮಖಂಡಿ ಅಪ್ಪಾಲಾಲ ನದ್ಧಾಫ : ಜಮಖಂಡಿ ಅಪ್ಪಾಲಾಲ ನದ್ಧಾಫ :
ಪರಿವಾರದ ಇಂದಿನ ಸ್ಥಿತಿ
ಕರ್ನಾಟಕದ ರಾಜ್ಯದ ಶ್ರೇಷ್ಠ ಕಲಾವಿದರಾದ ಅಪ್ಪಾಲಾಲ ನದ್ಧಾಫರು ಇಡೀ ದೇಶಾದ್ಯಾಂತ ಹೆಸರು ಮಾಡಿ ಕೀರ್ತಿಗಳಿಸಿದ ವ್ಯಕ್ತಿ. ತನ್ನ ಇಡೀ ಜಾಯಮಾನವನ್ನು ಕಲೆಗಾಗಿ ಮೀಸಲಿಟ್ಟು ಬದುಕಿ ತೀರಿದವರು.
ನಾಡಿನ ವಿದ್ವಾಂಸರನೇಕರು, ಅಭಿಮಾನಿಗಳನೇಕರು, ಕಲಾಸಕ್ತರು ಇಂದು ಕೂಡ ಅಪ್ಪಾಲಾಲ ನದ್ಧಾಫ ಅವರ ಮನೆಗೆ ಭೇಟ್ಟಿಕೊಡುತ್ತಾರೆ. ಅವರ ಬಗ್ಗೆ ಮಾಹಿತಿ ಪಡೆಯುತ್ತಾರೆ. ಅಲ್ಲಲ್ಲಿ ಅವರ ಬಗ್ಗೆ ಬರೆಯುತ್ತಾರೆ. ಬರೆದುದನ್ನು ಕೆಲವರು ಓದಿ ತಿಳಿದುಕೊಳ್ಳುತ್ತಾರೆ.
ಇಂದು ಅಪ್ಪಾಲಾಲ ಅವರ ಮನೆಗೆ ಹೋದವರು ತುಂಬ ಉತ್ಸುಕರಾಗುತ್ತಾರೆ. ಜತೆಗೆ ನಿರಾಶರಾಗುತ್ತಾರೆ. ಬಂದವರೆಲ್ಲರೂ ಇರುವ ಮಾಹಿತಿಯನ್ನು ತೆಗೆದುಕೊಂಡು ಹೋಗುತ್ತಾರೆ. ಇದರಿಂದ ನಮಗಂತೂ ಏನೂ ಲಾಭವಾಗಿಲ್ಲ. ಪಾಪ ಓದಿ ಬರೆದವರಿಗಾದ್ರೂ ಒಳ್ಳೆಯದಾದ್ರೆ ಸಾಕು ಎಂದು ಅತೃಪ್ತಿಯನ್ನು ವ್ಯಕ್ತ ಪಡಿಸುತ್ತಾರೆ. ಈಗ ಅಪ್ಪಲಾಲರ ಬಗ್ಗೆ ಅವರ ಮನೆಯಲ್ಲಿ ಯಾವ ದಾಖಲೆಗಳೂ ಉಳಿದಿಲ್ಲ. ಒಯ್ದವರು ತಿರುಗಿಕೊಟ್ಟಿಲ್ಲ. ಆದ್ರೆ ಬಂದವರನ್ನು ಆಸೆಗಣ್ಣಿನಿಂದ ಕಾಣುವುದನ್ನೂ ಮಾತ್ರ ಇನ್ನೂ ಉಳಿಸಿಕೊಂಡಿದ್ದಾರೆ.
ಮನೆಯ ಮುಂದೆ ಎರಡು ಆಡುಗಳು ಇವೆ. ಅವುಕೂಡ ಬಂದವರನ್ನು ಕುತೂಹಲದಿಂದ ನೋಡುತ್ತವೆ. ಮನೆಯಲ್ಲಿ ಈಗ ಅಪ್ಪಾಲಾಲರ ಎರಡನೇ ಧರ್ಮಪತ್ನಿ ಇದ್ದಾರೆ. ಅವರಿಗೆ ಕೇವಲ ೨೦೦ ರೂ. ತಿಂಗಳಿಗೆ ಮಾಸಾಶನ ಬರುತ್ತದೆ. ಒಬ್ಬ ಮಗ ಮತ್ತು ಧರ್ಮಪತ್ನಿ ಕಾಯಿಪಲ್ಲೆ ಮಾರಿಕೊಂಡು ಉಪಜೀವನ ಸಾಗಿಸುತ್ತಾರೆ. ಉಪಜೀವನ ಹೇಗಾದ್ರೂ ಮಾಡೀವಿ ಆದ್ರೆ ಮೂರು ಮಕ್ಕಳನ್ನು ವಿದ್ಯಾವಂತರನ್ನಾಗಿ ಮಾಡುವುದು ನಮಗೆ ತುಂಬ ಕಷ್ಟವಾಗಿದೆ ಎನ್ನುತ್ತಾರೆ. ಇಬ್ಬರು ಹೆಣ್ಣು ಮಕ್ಕಳು ಒಬ್ಬ ಗಂಡುಮಗ ಇವರಿಗೆ ಶಿಕ್ಷಣ ಕೊಡಿಸುವುದು ಈಗ ತುಂಬ ಕಷ್ಟವಾಗಿದೆ. ಒಬ್ಬ ಕಲಾವಿದನ ಮಕ್ಕಳು ಮೊಮ್ಮಕ್ಕಳು ಹೀಗೆ ಬದುಕುವುದು ನಾಡಿನ ಘನತೆಗೆ ತಕ್ಕುದಲ್ಲ ಹೀಗೆಯೇ ಇನ್ನೊಬ್ಬ ಮಗನ ಸ್ಥಿತಿಯೂ ಇದೆ. ಈತ ಕೂಲಿ – ಗೀಲಿ ಮಾಡಿಕೊಂಡರೆ ಈತನ ಮಕ್ಕಳು ಆಯಿಯ ಮನೆಯಲ್ಲಿ ಆಶ್ರಯ ಪಡೆದುಕೊಂಡಿವೆ.
ಇನ್ನು ಶ್ರೇಷ್ಠ ಕಲಾವಿದೆ ತಾರಾಪತ್ನಿ ಚಂಪಾಬಾಯಿ ಸುಳೆಯ ಸ್ಥಿತಿಯೂ ಭಿನ್ನವಾಗಿಲ್ಲ. ಇಬ್ಬರೂ ಎದುರು – ಬದುರಿನ ಮನೆಯ ರಹವಾಸಿಗಳು. ಚಂಪಾಬಾಯಿ ಇತ್ತೀಚೆಗೆ ತೀರಿಕೊಂಡಿದ್ದಾಳೆ. ಇವರ ಮಕ್ಕಳು ಮೊಮ್ಮಕ್ಕಳ ಸ್ಥಿತಿಯೂ ವಿದ್ಯೆಯಿಂದ ವಂಚಿತರಾಗುವ ಸ್ಥಿತಿಯಲ್ಲಿದ್ದಾರೆ. ಅಪ್ಪಾಲಾಲ ಚಂಪಾಬಾಯಿ ಇಬ್ಬರೂ ಹೋದ ಮೇಲೆ ಈ ಮನೆತನ ಅನಾಥ ಪ್ರಜ್ಞೆಯಿಂದ ಬಳಲುತ್ತಿವೆ. ಕರ್ನಾಟಕ ಸರ್ಕಾರ ಮತ್ತು ಕೇಂದ್ರ ಸರ್ಕಾರ ಇಂಥ ಕಲಾವಿದರ ಮಕ್ಕಳ ಬಗ್ಗೆ ಕಾಳಜಿವಹಿಸಬೇಕು ಅಭಿಮಾನದಿಂದ ಮಕ್ಕಳ ಮೊಮ್ಮಕ್ಕಳು ಹಿರಿಯರ ಹೆಸರು ಹೇಳಿ ನೆಮ್ಮದಿಯ ಜೀವನ ಸಾಗಿಸುವಂತಾಗಬೇಕು. ದೇಶದ ಗಡಿ – ನೆಲ ರಕ್ಷಿಸುವ ಸೇವೆ ಮಾಡುತ್ತಿರುವ ಮಿಲ್ಟರಿ ಯೋಧರಿಗೆ ಘನಸರ್ಕಾರವು ಸಕಲ ರೀತಿಯ ಸಹಾಯ ಸಹಕಾರ ನೀಡುತ್ತಿದೆ. ಯೋಧರು ಭೌತಿಕ ಸೇವೆ ಸಲ್ಲಿಸಿದರೆ ಕಲಾವಿದರು ಸಾಂಸ್ಕೃತಿಕ ಸೇವೆ ಸಲ್ಲಿಸುತ್ತಾರೆ. ಇದು ಕೂಡ ದೇಶ ಸೇವೆಗೆ ದೇಶಭಕ್ತಿಗೆ ಪೂರಕವಾಗಿದೆ. ಯೋಧರ ಕುಟುಂಬಗಳಿಗೆ ಸಲ್ಲುವ ಎಲ್ಲ ಸೌಲಭ್ಯಗಳು ಕಲಾವಿದರ ಕುಟುಂಬಗಳಿಗೆ ಪರಿವಾರಕ್ಕೆ ಲಭಿಸಬೇಕಾಗಿರುವುದು ತುಂಬ ಸೂಕ್ತವಾಗಿದೆ. ಈ ದಿಸೆಯಲ್ಲಿ ರಾಜ್ಯ ಸರ್ಕಾರ ಮತ್ತು ಕೇಂದ್ರ ಸರ್ಕಾರ ಗಮನ ಹರಿಸಬೇಕೆಂಬುದು ಕಲಾಲೋಕ ಚಿಂತಕರ ಪ್ರಾರ್ಥನೆಯಾಗಿದೆ. ಇದು ಕೇವಲ ಅಪ್ಪಾಲಾಲ ಕುಟುಂಬಕ್ಕೆ ಮಾತ್ರ ಬೇಡಿಕೆಯಾದ ಮಾತಲ್ಲ. ದೇಶದ ತುಂಬ ನಾಡಿನ ತುಂಬ ಇಂಥ ಕಲಾವಿದರ ಮತ್ತು ಪರಿವಾರದ ಸ್ಥಿತಿ ಭಿನ್ನವಾಗಿಲ್ಲ. ಸಾರ್ವತ್ರಿಕ ಸರ್ಕಾರದ ಸಹಾಯವಾದಾಗ ಕಲೆ, ಕಲಾವಿದ, ಕಲಾಸಂಸ್ಕೃತಿಗೆ ನಿರಂತರ ಉಳಿವಿದೆ.
ಜಮಖಂಡಿ ಅಪ್ಪಾಲಾಲ ನದ್ಧಾಫ : ಋಣಪಾತ್ರ ಕೃತಿಗಳು
· ಶ್ರೀ ಕೃಷ್ಣ ಪಾರಿಜಾತ ಒಂದು ಅಧ್ಯಯನ; ಡಾ. ಶ್ರೀ ರಾಮ ಇಟ್ಟಣ್ಣವರ
· ಸಂಸ್ಕೃತಿ ಸಂಕಥನ : ಡಾ. ವೀರೇಶ ಬಡಿಗೇರ
· ಪಾರಿಜಾತ ಪುಷ್ಪಗಳು: ಡಾ. ಸಂಗಮೇಶ ಬಿರಾದಾರ
· ಕೌಜಲಗಿ ನಿಂಗಮ್ಮ : ಡಾ. ಅಶೋಕ ನರೋಡೆ
· ಇಂದಿನ ರಂಗ ಕಲಾವಿದರು : ಕರ್ನಾಟಕ ನಾಟಕ ಅಕಾಡೆಮಿ, ಬೆಂಗಳೂರು
· ಪತ್ರಿಕೆಗಳ ಬಿಡಿ ಲೇಖನಗಳು : ‘ಸಂ – ಕ’ ಕಿಂದರಜೋಗಿ ಮುಂತಾದವು
· ಕನ್ನಡ ವಿಷಯ ವಿಶ್ವಕೋಶಗಳು : ಮೈಸೂರು ವಿಶ್ವವಿದ್ಯಾಲಯ
· ಕರ್ನಾಟಕ ಸಂಸ್ಕೃತಿ ಸಮೀಕ್ಷೆ : ಡಾ. ಎಚ್. ತಿಪ್ಪೇರುದ್ರಪ್ಪಸ್ವಾಮಿ
· ಬಾಗಲಕೋಟೆ ಜಿಲ್ಲೆಯ ಜನಪದ ಕಲಾವಿದರು: ಶಿವಾನಂದ ಶೆಲ್ಲಿಕೇರಿ
· ಶ್ರೀ ಕೃಷ್ಣ ಪಾರಿಜಾತ ಪ್ರಾತಿನಿಧಿಕ ಕೃತಿಗಳು : ಸಂ. ಶಿವಾನಂದ ಶೆಲ್ಲಿಕೇರಿ

